
Ágrip 

Ýmsar hræringar hafa átt sér stað hvað varðar stöðu þjóðkirkjunnar í samfélaginu. Á 

undanförnum árum hafa þær raddir gerst sífellt háværari að ekki sé réttlætanlegt að 

þjóðkirkjan sé hluti af ríkisvaldinu sem styðji hana og verndi. Hvað sem því  líður stendur 

þjóðkirkjan  fyrir fjölbreyttu fræðslu-, félags- og menningarstarfi. Safnaðarheimili í ýmsum 

útærslum hafa risið við kirkjur síðustu áratugi og ýmsar nýjungar verið innleiddar í starfsemi 

þeirra. Kirkjur hafa verið notaðar sem tónlistarhús víða um land þar sem þær hafa í sumum 

tilfellum verið eina frambærilega aðstaðan til tónleikahalds.     

 Markmið þessarar rannsóknar er að greina viðhorf fjórtán þátttakenda, tólf þeirra starfa 

innan Þjóðkirkjunnar en tveir á vegum hins opinbera, til samþættingar kirkna við 

menningarstofnanir sem halda úti fjölbreyttu lista- og fræðslustarfi. Fjögur leiðarstef voru 

lögð til grundvallar rannsókninni. Í fyrsta lagi að fá svör við því hvort trúar-  og 

menningarstarf eigi samleið í almannarými. Í öðru lagi hvort áherslur og hlutverk 

Þjóðkirkjunnar séu í samræmi við stefnumótun ríkisins í menningarmálum. Í þriðja lagi hvort 

það sé hlutverk þjóðkirkjunnar að vera þátttakandi í menningarstefnumótun hins opinbera. Og 

í fjórða lagi hvort það sé æskilegt rekstrarform að tengja saman kirkjubyggingar við aðrar 

menningarstofnanir eins og til dæmis tónleikasali, myndlistarsali, skóla eða önnur 

fjölnotarými sem ætluð eru fyrir hvers konar menningarstarfsemi.    

 Til rannsóknar voru þrjár stofnanir sem eru nokkuð frábrugðnar hefðbundnu 

rekstraformi kirkna hér á landi. Viðtöl voru tekin við tólf starfs- og nefndarmenn stofnananna 

en einnig var rætt við tvo embættismenn. Aðferðin sem var notuð við rannsóknina var 

eigindleg tilviksrannsókn byggð á persónulegum viðtölum við hvern og einn þátttakanda. 

Væntingar rannsakanda til afraksturs viðtalanna og úrvinnslu þeirra eru að þau varpi ljósi á þá 

þekkingu og þann reynslubrunn sem áunnist hefur í þessum stofnunum.     

 Niðurstöður rannsóknarinnar benda til að nánd helgidóms við rými sem ætluð eru 

veraldlegri starfsemi takmarki að einhverju leyti möguleika stofnananna. Stór þáttur í 

takmörkununum er einnig hönnunarleg útfærsla, samskiptaörðugleikar og ómarkviss 

stefnumótun. Kostirnir hins vegar eru ótvírætt meiri fjölbreytni í tengslum við starfsemi 

kirknanna og bætt aðstaða. Einnig þarf ekki að byggja mörg sérhæfð hús þar sem 

sveigjanleika fjölnota rýmanna er ætlað að slá tvær flugur í einu höggi með því að standa fyrir 

fjölþættri starfsemi í þágu kirknanna og almenns menningarstarfs.  

 

Lykilorð: Stefnumótun, þarfagreining,  almannarými, fjölnotarými, trúarstofnanir 

Formáli 

Rannsóknarritgerð þessi er 30 eininga lokaverkefni til meistaraprófs í menningarstjórnun við 

Háskólann á Bifröst. Tveir leiðbeinendur í meistaranáminu við Háskólann á Bifröst sýndu  

rannsóknarefninu áhuga er það var á frumstigi. Það voru þeir Dr. Haukur F. Hannesson og 

hinn er leiðbeinandi þessa verkefnis Dr. Gauti Sigþórsson. Báðir aðstoðuðu þeir við að varða 

leiðina að rannsóknaráætluninni þar sem tvö verkefni um þetta efni voru unnin undir þeirra 

leiðsögn á námskeiðunum: Menningarfræði, 320.6.0. MENN-1 í umsjón Dr. Gauta 

Sigþórssonar og Menningarstefna og stjórnun, 321.6.0. MEST-1 í umsjón Dr. Hauks F. 

Hannessonar. Það var ekki fyrr en Dr. Gauti Sigþórsson samþykkti að leiðbeina rannsakanda 

að línur tóku að skýrast og rannsóknarefnið var afmarkað. Honum eru þökkuð góð ráð, 

stuðningur og hvatning. Einnig er öllum viðmælendunum þakkað kærlega fyrir þátttökuna án 

þeirra hefði engin rannsókn orðið. 

 Rannsakandi lauk við afritun síðasta viðtalsins í október 2012 en í desember sama ár 

var hafist handa við innihaldsgreiningu sem lauk í byrjun febrúar 2013. Ritgerðarskrifin 

spanna því tímabilið frá desember 2012 að ritgerðarlokum í júlí 2013. Sigrún Lilja 

Einarsdóttir aðjúnkt aðstoðaði höfund við úrvinnslu viðtalanna og er henni þakkað fyrir það.  

Að lokum er dætrunum Auði Sif og Hrafnhildi Ýr þakkað fyrir að hafa umborið 

ritgerðarskrifin sem fóru að mestu fram á kvöldin og um helgar. Það er ómetanlegt að hafa 

verið gert kleift að ljúka við rannsóknina og þar skipti sköpum stuðningur fjölskyldunnar. 

Viðfangsefni og nálgun_____________________________________________ 

1.      Inngangur 

Árið 2009 stóð Mosfellsbær fyrir hugmyndasamkeppni um menningarhús og kirkju í eina 

byggingarheild í samvinnu við Lágafellskirkju. Dómnefndina skipuðu pólitískir fulltrúar úr 

minni- og meirihluta ásamt fulltrúum kirkjunnar og Arkitektafélagi Íslands. Rannsakandi sat í 

dómnefnd og kom að undirbúningsferlinu allt frá byrjun. Dómnefndin skoðaði í 

undirbúningsferlinu nokkrar kirkjur sem tengja starfsemi sína margskonar menningar- og 

félagsstarfi. Ætlunin var að öðlast innsýn í skipulag og reynslu viðkomandi stofnana af slíkri 

samþættingu.           

 Ýmsar spurningar og vangaveltur varðandi slíkt rekstrarfyrirkomulag komu upp í 

hugann meðan á undirbúningsferlinu stóð. Hvað hlytist af slíkri samþættingu, ef um ávinning 

væri að ræða, þá hvers konar og hvað gæti valdið árekstrum og úrlausn þeirra. Kveikjan að 

rannsókninni voru fyrrnefndar vangaveltur og áhugi á að kanna með raundæmum hvernig til 

hefur tekist með sambærilegt samrekstrarform og hugmyndasamkeppnin í Mosfellsbæ gekk 

útá. Efnistök rannsóknarinnar hafa síðan þróast í gegnum verkefni á tveimur námskeiðum í 

náminu, við gerð rannsóknaráætlunar og úrvinnslu gagna.    

 Tilviksrannsókn varð fyrir valinu þar sem ætlunin var að athuga með raundæmum 

reynslu fólks af samrekstri kirkna og menningarstofnana. Gerð er úttekt á reynslu starfsmanna 

og tengdra aðila þriggja kirkjustofnana. Tvær þeirra eru á höfuðborgarsvæðinu og ein úti á 

landi og eru þær aðgreindar sem Kirkja I, II og III. Þær voru valdar vegna þess að 

rekstrarumhverfi þeirra er nægilega frábrugðið til að skila fjölbreytilegum og áreiðanlegri  

niðurstöðum:  

 

Tafla 1. Uppbygging kirknanna 

Kirkja I Kirkja II Kirkja III 

   
Safnaðarheimilið er  Kirkjan, safnaðarheimili Safnaðarheimilið er  
fjölnota rými með 
kaffihúsi og sýningar- 

og tónleikasalur eru í 
einu rými. 

fjölnota rými sem 
tengist bæði tónlistar- 

aðstöðu fyrir myndlist.  skólanum og kirkjunni. 

 Alls voru viðmælendurnir fjórtán og þeir gátu allir  gefið  glögga mynd af umgjörð 

stofnananna.Tekið var mið af mismikilli aðkomu hins opinbera að rekstri þeirra og 

uppbyggingu við val á viðmælendum. Til að mynda var íhlutun sveitafélagsins gagnvart 

stofnuninni út á landi talsverð á móti litlum afskiptum hins opinbera gagnvart annarri 

stofnuninni á höfuðborgarsvæðinu. Einnig gengu þær mislangt í að tengja kirkjuna sjálfa 

annarri menningarstofnun og það hafði líka áhrif á valið.     

 Viðmælendurnir eru eftirfarandi: Þrír prestar, þrír organistar/tónlistarstjórar, tveir 

sóknarnefndarmenn, tveir úr sjónlistarráði, fulltrúi menningarmálanefndar, fulltrúi 

menningarráðs, framkvæmdastjóri og starfsmaður tónlistarskóla. Nöfn viðmælenda koma 

hvergi fram til að gæta fyllsta trúnaðar við úrvinnslu gagna. Rannsakandi notar starfsheiti 

viðmælenda og tengir þá við þá stofnun þar sem þeir starfa. Undantekning er gerð á þessu 

fyrirkomulagi hvað varðar sjónlistarráðsfulltrúana sem tilheyra kirkju I, þeir eru nefndir 

Guðmundur og Finnur. Niðurstöður og tilvitnanir úr viðtölunum eru því auðkennd og 

aðgreind á eftirfarandi hátt: 

 

Tafla 2. Viðmælendur 

Kirkja I Kirkja II Kirkja III 

Prestur Prestur Prestur 
Organisti  Organisti Organisti 
Sóknarnefndarfulltrúi Menningarfulltrúi Sóknarnefndarfulltrúi 
Framkvæmdastjóri Menningarráðsfulltrúi Tónlistarskólafulltrúi 
Guðmundur   
Finnur   

   

 

 Markmið rannsóknarinnar er að rannsaka hvort eða hvaða hugsanlegu áhrif 

þarfagreining og stefnumótun í menningarmálum hefur á starfsemi og rekstur kirknanna.  

Einnig hvort hlutverk og starfsemi kirkna eigi samleið með rekstri menningarstofnana af 

ýmsu tagi. Rannsóknaraðferðin er eigindleg (e. qualitative) með hálfstöðluðum viðtölum og 

textagreiningu (e. content analysis). Eftirfarandi rannsóknarspurningar voru lagðar til 

grundvallar rannsókninni: 

Hvernig getur trúar- og menningarstarf átt samleið í almannarými?  

 

Eru áherslur og hlutverk þjóðkirkjunnar í samræmi við stefnumótun hins opinbera í 

menningarmálum? 

            Er það hlutverk þjóðkirkjunnar að vera þátttakandi í menningarstefnumótun hins                        

            opinbera? 

  

Er það æskilegt rekstrarform að tengja saman kirkjubyggingar við aðrar 

menningarstofnanir eins og til dæmis tónleika- og myndlistarsali eða önnur 

fjölnotarými sem ætluð eru fyrir hvers konar menningarstarfsemi?  

 

 Undirbúningurinn fólst meðal annars í að undirbyggja framkvæmd rannsóknarinnar 

með rannsóknaráætlun og upplýsingaöflun um kirkjur sem reknar eru með óhefðbundnu sniði. 

Biskupsstofa hjálpaði til við að veita upplýsingar um rekstrarform kirkna víðsvegar um landið 

og komu fjórar stofnanir til greina að mati rannsakanda. Haft var samband við presta 

viðkomandi kirkna og þá kom í ljós tvær þeirra hentuðu einna best þar sem þær gengu hvað 

lengst í að útvíkka starfsemi sína. Það stóð hins vegar alltaf til að hafa Kirkju II sem er úti á 

landi með í rannsókninni þar sem rannsakandi var búinn að vinna eitt verkefni í náminu um þá 

stofnun.  

 Upphafleg áætlun gerði ráð fyrir þremur kirkjustofnunum úr mismunandi 

landsfjórðungum. En við eftirgrennslan kom í ljós að einungis önnur kirkjan úti á landi sem til 

stóð að rannsaka hentaði. Niðurstaðan varð því sú að valdar voru tvær kirkjustofnanir á 

höfuðborgarsvæðinu og ein út á landi. Rannsakandi hafði fyrst samband við prestana því hann 

taldi það skapa rannsókninni trúverðugleika og traust ef prestarnir sæju enga annmarka á 

henni. Þetta gekk eftir þar sem allir prestarnir tóku vel í rannsóknina og þótti hún áhugaverð. 

Eftirleikurinn var því auðveldur að ná til viðmælenda.    

 Viðmælendurnir tengjast kirkjunum á mismunandi hátt og sjónarhornin eru því 

fjölbreytileg og þá jafnframt aðferðirnar við að afla gagna. Með þessu móti er rannsóknin 

sveigjanleg og ekki bundin einni ákveðinni nálgun þar sem aðlaga þurfti viðtölin hverjum og 

einum. Það er gert með hálfopnum spurningalista sem gaf viðmælendum færi á að koma með 

athugasemdir út fyrir spurningarammann og leiða þannig viðtölin inn á mismunandi brautir. 

 Rannsakandi þekkti hvorki viðmælendur né starfsemi kirknanna nema af afspurn. Það 

má því segja að rennt hafi verið blint í sjóinn en það kom ekki að sök þegar upp var staðið.  

Úrtakið er tæmandi og fjölbreytilegt þar sem viðmælendurnir búa yfir sérþekkingu hver á sínu 

sviði. Það eru starfandi þrír prestar við aðra kirkjuna á höfuðborgarsvæðinu Kirkju I,  á móti 

einum starfandi presti við hinar tvær kirkjurnar sem eru hér til rannsóknar. Ákveðið var að 

ræða við einn prest hjá hverri kirkju en það var sjálfgefið að einungis væri rætt við einn 

organista/tónlistarstjóra þar sem einn organisti er við hverja kirkju. Aðrir viðmælendur voru 

valdir útfrá rekstrarfyrirkomulagi kirknanna meðal annars vegna mismikillar aðkomu hins 

opinbera. Það þýddi að þar sem afskipti sveitarfélagsins eru mikil voru tekin viðtöl við  

starfsmenn sveitarfélagsins. Annars staðar nægði að taka viðtöl við starfsfólk og þá sem sitja í 

nefndum og ráðum. 

 Til að tryggja trúverðugleika rannsóknarinnar var þess gætt að gagnaöflun og 

úrvinnsla gagna væri í samræmi við markmið rannsóknarinnar. Í því fólst að rannsóknarsnið, 

undirbúningur, framkvæmd og gagnagreining tók mið af rannsóknarspurningunum. Tæmandi 

og fjölbreytileg sjónarhorn viðmælenda voru einn liður í að ná utan um inntak 

rannsóknarinnar. Mikilvægt var að gæta hlutleysis og var það meðal annars gert með því að 

halda ákveðinni fjarlægð frá viðmælendunum (Sigríður Halldórsdóttir, 2003: 261). 

 Markmiðið var að fá sem skýrust svör við þeim rannsóknarspurningum sem lagt var 

upp með þess vegna urðu einstaklingsviðtöl fyrir valinu. Það rannsóknarform þótti gefa sem 

gleggsta mynd af viðhorfum og reynslu viðmælenda af stofnununum sem hér eru til 

rannsóknar. Til hliðsjónar voru hafðar þrjár viðtalsrannsóknir sem allar fjalla um félagslegan 

veruleika, tvær íslenskar og ein erlend rannsókn. Í fyrstu þremur kaflahlutunum sem hér fara á 

eftir er gerð grein fyrir viðtölunum, viðtalsforminu og hvernig val á viðmælendum fór fram. 

Aðdragandanum að gerð rannsóknarinnar er einnig lýst allt frá hugmyndastigi að 

framkvæmdastigi.   

 

1.1      Hönnun á rannsókn  

Reynsla rannsakanda af setu í dómnefnd hugmyndasamkeppninnar og sem formaður 

menningarmálanefndar í Mosfellsbæ í sex ár er kveikjan að þessari rannsókn. Ákveðinn 

aðdragandi var að fastmótaðri rannsóknaráætlun fyrir þessa rannsóknarritgerð. Upphaflega 

stóð til að rannsaka hugmyndasamkeppnina um kirkju- og menningarhús í Mosfellsbæ. En 

fljótlega var horfið frá þeirri hugmynd og í staðinn ákveðið að framkvæma tilviksrannsókn (e. 

case study) með þeim þremur stofnunum sem hér um ræðir. Viðfangsefnið stendur 

rannsakanda nokkuð nálægt vegna aðkomu hans að hugmyndasamkeppni um samþættingu 

kirkju og menningarhúss í Mosfellsbæ árið 2009.     

 Hvernig getur kirkja og menningarhús átt samleið ef starfsemi þessara tveggja 

stofnana er samþætt í eina byggingarheild? Spurningin er upphafið að þeirri vegferð að 

rannsaka reynslu starfsmanna og annarra tengdra aðila af sambærilegum samlegðar áhrifum 

þriggja kirkna við fjölnota rými og tónlistarstofnanir.      

 Kirkjurnar þrjár sem eru til rannsóknar eiga það meðal annars sameiginlegt að leggja 

mikið upp úr listrænu starfi. Af þeim sökum urðu þær fyrir valinu og einnig vegna þess að    

markmið þeirra rímar við rannsóknarspurningarnar. Í fyrsta lagi eru kirkjubyggingarnar  

samtengdar  fjölnota rými og í öðru lagi er starfsemi þeirra margþætt og ekki eingöngu bundin 

við kirkjulegar athafnir. Kirkjurnar ganga mislangt í að útvíkka möguleika sína, kirkjan úti á 

landi, Kirkja II, gengur ef til vill einna lengst í þá átt að aðgreina ekki kirkjuna og fjölnota 

rýmið. Hönnun byggingarinnar, sem tekin var í notkun fyrir þrettán árum, er nokkuð nýstárleg 

þar sem kirkjan og menningarmiðstöðin/fjölnota rýmið eru ein samhangandi heild. Hins vegar 

eru kirkjurnar á höfuðborgarsvæðinu mun eldri og byggðar fyrir tíma uppbyggingar 

safnaðarheimila hér á landi. Þær eru því með viðbyggingu fyrir safnaðarheimili/fjölnota rými 

og tónlistarskóla. Skólinn tengist annarri þeirra, Kirkju III, í gegnum safnaðarheimilið sem er 

byggingareining milli hans og kirkjunnar. Hluti safnaðarheimilisins er á tveimur hæðum og 

skiptist meðal annars í  skrifstofur, eldhús, aðstöðu fyrir námskeiðahald og stóran veislu- og 

tónleikasal. Kirkja I, er hins vegar með safnaðarheimili sem er einn opinn salur fyrir utan 

fjögur lokuð skrifstofurými. Hægt er að skipta salnum upp með færanlegum milliveggjum og 

því  mögulegt að vera með margt í gangi á sama tíma.     

 Viðmælendurnir sem gáfu kost á sér til viðtals gegna allir veigamiklum hlutverkum 

gagnvart rekstri stofnananna. Aðkoma þeirra er  þó mismikil og mismunandi en engu að síður 

mikilvægir hlekkir í gangverki stofnananna. Þýðið einskorðast við þá sem starfa við 

stofnanirnar og sitja í nefndum og ráðum þeim tengdum. Haft var samband við viðmælendur 

bæði símleiðis og í tölvupósti og rannsóknin kynnt, þess getið að nafnleyndar yrði gætt og 

gögnum eytt að rannsókn lokinni. Allir nema einn sem haft var samband við gáfu kost á sér, 

sá sem ekki tók þátt var upptekinn og þar að auki að láta af störfum sem formaður 

sóknarnefndar. Hann benti á annan tengdan aðila sem betra væri að ræða við úr því að hann 

hefði ekki tök á að vera þátttakandi í rannsókninni.        

 Hluti viðmælenda var meðal annars valinn eftir ábendingum frá prestunum, einum 

organistanna, starfsmanni tónlistarskólans og fyrrnefndum formanni sóknarnefndar. 

Rannsakandi var samt sem áður með ákveðinn útgangspunkt varðandi ákjósanlega 

viðmælendur það stóð til dæmis alltaf til að ræða við prestana og organistana. Þessi 

úrtaksaðferð flokkast undir svonefnt snjóboltaúrtak (e. snowball sample) þar sem þeir sem 

byrjað var að ræða við bentu á ákjósanlega viðmælendur og þannig koll af kolli. Þannig er val 

á viðmælendum látið vinda uppá sig  þar til það nær ákveðinni mettun. 

 Snjóboltaúrtak (e. snowball sample) er lagskipt aðferð sem nýtist vel þegar 

rannsakendum reynist erfitt að ákvarða hverjir gagnast rannsókn. Rannsakandi styðst við 

ábendingar þeirra sem hann nær til í upphafi og öðlast þannig frekar aðgang að þeim sem 

tilheyra þýðinu (Hoyle, Harris og Judd, 2002: 188).        

 Þessi rannsóknaraðferð gerði rannsakanda kleift að draga fram í dagsljósið sérkenni og 

áherslu hjá hverri stofnun fyrir sig. Með þessu móti var hægt að ná fram ákveðnum 

sveigjanleika við val á viðmælendum og jafnframt skoða rekstrarumhverfi stofnananna útfrá 

sérþekkingu hvers og eins.          

 Rannsakandi studdist við einn viðtalsramma (sjá viðauka) sem hann aðlagaði  hverju 

og einu viðtali allt eftir áherslum viðmælanda. Reynt var eftir fremsta megni að forðast 

þvingað andrúmsloft og koma þannig í veg fyrir vélræn viðbrögð viðmælenda meðal annars 

með því að hafa viðtalsrammann sveigjanlegan. Einnig skipti miklu máli að útskýra vel fyrir 

viðmælendum einstaka spurningar sem þeir ekki skildu til að taka af allan vafa um þýðingu 

þeirra fyrir rannsóknina. Ætlunin var með þessu móti að sérhver viðmælandi fengi þá 

tilfinningu að þeir gætu tjáð hug sinn óþvingað og opinskátt. Markmiðið var að afla þekkingar 

á notkunarmöguleikum stofnananna útfrá hönnun bygginganna, kostum þeirra og göllum. 

Einnig að öðlast yfirsýn og skilning á viðhorfum og reynslu viðmælenda meðal annars með 

því að fylgja eftir athyglisverðum upplýsingum sem kunna að koma upp.    

 Gæði viðtals er háð því hvernig til tekst með að vekja áhuga og samstarfsvilja 

viðmælanda. Þetta tvennt þykir tryggja að svörin verði ekki mótsagnakennd heldur áreiðanleg, 

tjáningarrík og upplýsandi. Rannsakandi þarf að hafa í huga að það er miserfitt að ná til 

viðmælenda og því reynir á hæfni hans að fá þá til að tjá sig opinskátt. Að halda þeim vel 

upplýstum um hvaða þýðingu sérhvert umræðuefni hefur fyrir rannsóknina er einn liður í því  

(Kvale/Brinkman, 2009: 165). 

     

1.2      Rannsóknaraðferð  

Rannsóknaraðferðin er eigindleg (e. qualitative) tilviksrannsókn (e. case study). Slík 

rannsóknaraðferð býður uppá persónuleg viðtöl sem byggja á trausti milli rannsakanda og   

viðmælenda. Í viðtölunum leitaðist rannsakandi við að einblína á þann reynsluheim, þann 

félagslega veruleika, sem þátttakendur búa yfir. Upplifun hvers og eins á sama tilvikinu er því 

rannsökuð sem hluti af stærra samhengi. Vettvangsathugun getur verið einn þáttur í 

rannsóknarferlinu sem stutt getur rannsakanda við að átta sig betur á viðfangsefninu  

(Sigurlína Davíðsdóttir, 2003: 220-224).        

 Rannsakandi valdi þrjár kirkjur til þess að skoða meðal annars framkvæmd, 

hugmyndir og reynslu manna af samþættingu menningartengdrar starfsemi og kirkna. Þær 

urðu fyrir valinu vegna þess að þær þóttu ganga lengst í að tengja lögbundið hlutverk 

Þjóðkirkjunnar annarskonar starfsemi. Gagnaöflun fór fram með eigindlegri tilviksrannsókn, 

þar sem tekin voru hálfstöðluð viðtöl við meðal annars starfsmenn stofnananna. Með því að 

framkvæma tilviksrannsókn (e. case study)  er rannsakanda gert kleift að gera úttekt á einstaka 

samfélagssviðum og svæðum,  menningartengdum fyrirbærum og reynslu einstaklinga, hópa 

og samtaka. Þessi aðferðafræði er því vel til þess fallin að kanna viðhorf og reynslu fólks sem 

kemur að rekstri stofnananna þriggja.        

 Eigindleg aðferðafræði er fjölbreytileg og sveigjanleiki þessarar rannsóknaraðferðar  

er einnig allnokkur, þar sem mögulegt er eftir vettvangsathugun og gagnaöflun að breyta 

upphaflegri rannsóknaráætlun. Rannsóknir með eigindlegu sniði eru ákveðin aðferð við að 

greina, skipuleggja og safna saman yfirgripsmiklum gögnum á markvissan hátt. Gagnaöflunin 

er margþætt og háð rannsóknarefninu og þátttakendum. Viðtöl, kannanir, skjalfest gögn eins 

og blaðaúrklippur, skjöl/skrár og sjónvarps- eða útvarpsþættir eru rannsóknargögn í slíkum 

rannsóknum. Annað hvort byggir rannsóknin á sjálfu greiningarferlinu eða afrakstri 

rannsóknar og í sumum tilfellum byggja rannsóknir á báðum þessum þáttum (Patton, 2002: 

447-449).            

 Þátttakendur rannsóknarinnar eru starfsmenn stofnananna og sveitarfélaganna, 

nefndarfólk og einn pólitískt kjörinn fulltrúi. Reynsla, þekking og hlutverk viðmælenda í 

rekstrarlegu samhengi kirknanna réðu vali rannsakanda. Hér er því um að ræða stýrt val á 

þátttakendum þar sem farið var að hluta til eftir ábendingum frá fyrstu viðmælendunum. 

Rannsakandi leitaðist við að hafa viðmælendahópinn sem fjölbreytilegastan þannig að 

mismunandi sjónarhorn skiluðu sér inn í rannsóknina. Hér er því um valstefnu (e. purposive 

strategy)  að ræða þar sem viðmælendur eru ekki valdir af handahófi heldur útfrá þeim gæðum 

og tilgangi sem rannsóknin á að skila (Esteberg, 2002: 93).    

  Rannsóknarsniðið var í formi hálfstaðlaðra viðtala og staðfærðs spurningalista og 

textagreiningar (e. content analysis). Viðtalsramminn (sjá viðauka) inniheldur opnar og 

hálfopnar spurningar (e. semi–structured) sem gerði rannsakanda kleift að bregðast við 

óvæntum upplýsingum. Þessi viðtalsaðferð er mikið notuð þegar áhersla er lögð á 

sveigjanleika í hönnun rannsóknar (e. flexible design). Rannsakandi styðst þá við  

viðtalsramma með spurningum sem hann vill fá svarað. Spurningalistinn sem rannsakandi 

notar stýrir honum ekki þar sem þróun viðtals byggir á samspili hans og viðmælenda.   

Viðmælendur hafa mikil áhrif á hvaða áhersluatriði eru dregin fram í viðtölunum.  

Rannsakandi hefur að sama skapi nokkurt frelsi til að laga sig að einstaka viðmælanda til að 

mynda með því að ákveða framsetningarmáta spurninga hvað varðar orðalag og röðun  

(Robson, 2002: 278).           

 Þátttakendurnir og stofnanirnar sem eru til rannsóknar eru undir nafnleynd. Tilgangur 

þess var að auka líkurnar á að fólk tæki þátt og tjáði sig opinskátt. Þess er gætt eftir fremsta 

megni að ekki sé hægt að rekja svörin og því voru einstaka upplýsingar sem viðmælendur 

gáfu gaumgæfðar og settar fram af varfærni. Þátttakendum var bent á að það væri undir þeim 

komið hvort þeir kysu að sleppa við að svara einhverjum spurningum. Rannsakandi útskýrði 

einnig  fyrir þeim efni rannsóknarinnar áður en viðtölin fóru fram og  að gögnum yrði eytt að 

lokinni rannsókn.         

 Til þess að auka frekar á skilning og þekkingu rannsakandans gagnvart viðfangsefninu 

var farið í vettvangsskoðun í stofnanirnar á höfuðborgarsvæðinu. Því miður hafði rannsakandi 

ekki tök á að heimsækja kirkjuna út á landi, Kirkju II. Viðtölin voru flest tekin á vettvangi 

nema þau sem tengdust Kirkju II, þau fóru fram í gegnum Skype fyrir utan eitt sem tekið var á 

kaffihúsi Kirkju I.       

 Mælitæki rannsóknarinnar var rannsakandinn sjálfur sem túlkaði, greindi og stytti 

viðtalstextann, sem var um 300 blaðsíður, í samfelldan kaflaskiptan texta. Viðtölin voru bæði 

tímafrek og krefjandi, finna þurfti stað og stund svo öllum hentaði og afritun og úrvinnsla 

þeirra tók nokkurn tíma. Talsverða hugkvæmni þurfti til og yfirsýn varðandi framsetningu 

gagna svo úr yrði ein samhangandi og rökleg heild. Textagreining er megineinkenni 

eigindlegra rannsókna ólíkt þeim megindlegu sem byggja á tölfræðilegum 

rannsóknarniðurstöðum. Greiningarferlið getur verið margslungið þar sem rannsakandi varð 

að þróa með sér ákveðna leikni í að túlka og setja textann í röklegt samhengi. Það hámarkar 

áreiðanleika félagsvísindalegrar rannsóknar ef rannsakandi hefur góð tök á að túlka 

hversdagslegt atferli, umræður og spjall. (Esteberg, 2002: 2-3).    

 Eigindlegar rannsóknir leitast við að skilgreina og skilja mannlegt atferli og  samhengi 

félagslegra atburða. Þessi rannsókn beinist að hvernig viðmælanda þykir til hafa tekist við 

samruna ólíkra menningartengdra rekstrareininga. Mismunandi reynsla og viðhorf hvers og 

eins viðmælanda eru því í forgrunni og þar af leiðandi rekstrarfyrirkomulag stofnananna. 

Hugað er að því hvaða þýðingu rannsóknarefnið hefur fyrir þá sem koma að stofnununum á 

einn eða annan hátt. Tekið er einnig mið af því að bakgrunnur og reynsla rannsakanda getur 

að einhverju leyti haft áhrif á afstöðu hans til þess sem kom fram í viðtölunum.   

 Félagsvísindin leggja mikið upp úr því að rannsókn sé bæði trúverðug og áreiðanleg.  

Rannsakandi þarf að vera hafinn yfir allan vafa um að hann leggi sig fram um að gæta 

hlutleysis þannig að skoðanir hans hafi ekki of mikil áhrif sem geti skekkt niðurstöður.  En 

þar sem rannsóknarverkfærið er manneskja og tilefni rannsóknarinnar byggir á félagslegum 

veruleika næst ekki fullkomin hlutlægni. Sjónarhorn, áhugi og forgangsröðun rannsakandans 

endurspeglast í hvernig ramminn utan um rannsóknir mótast (Esteberg, 2002: 11). 

 Bakgrunnur rannsakandans sem dómnefndarfulltrúi í hugmyndasamkeppni um kirkju 

og menningarhús í Mosfellsbæ kemur í veg fyrir fullkomið hlutleysi en allt kapp er lagt á að 

lágmarka hlutdrægnina. Það er fyrst og fremst gert með að útiloka ekki neitt og treysta því að 

fagleg afstaða gagnvart rannsóknarefninu skili sér. Ákveðnar efasemdir hafa skotið upp 

kollinum hjá rannsakanda um íhlutun kirkjunnar í frjóan jarðveg listrænnar sköpunar. Hversu 

langt hún eigi að teygja arma sína í þeim tilgangi að einangrast ekki sem eitthvert trúarlegt 

fyrirbæri án þátttöku í lífinu almennt.   

 

1.3      Aðgengi að gögnum og greining þeirra 

Rannsakandi aflaði gagna með því að taka samtals fjórtán viðtöl við bæði starfsmenn og aðila 

í ráðum og nefndum tengdum kirkjunum þremur. Greiðlega gekk að finna stað og stund fyrir 

viðtölin sem tóku að jafnaði um það bil klukkustund fyrir utan þrjú sem voru um 80 mínútna 

löng. Notast var bæði við upptökuvél og Express Scribe Software við að hljóðrita viðtölin 

sem síðan voru afrituð nákvæmlega. Viðtölin sem fóru fram í gegnum Skype voru tekin upp 

með MP3 skyperecorded.          

 Að því loknu hófst sjálft greiningarferlið með þemagreiningu (e. coding analysis) til 

að ná utan um heildaráhrif viðtalanna. Þessi aðferð krefst þess af rannsakanda að hann hafi 

góða yfirsýn og skýra sýn á heildarsamhengi gagna með hliðsjón af rannsóknarspurningum. 

Greiningin var gerð í sex þrepum og hófst með því að lesa vel yfir öll viðtölin til að ná 

heildarsamhenginu og merkja við þau atriði sem komu ítrekað fram. Stikkorð voru skrifuð og 

upp úr þeim lista voru unnin yfir- og undirþemu  sem lýsa innihaldinu og hverju þeirra gefinn 

ákveðinn litur. Síðan var farið yfir gögnin og þau skipulögð og flokkuð eftir þemum og lituð 

viðeigandi litum. Því næst var útbúið word-skjal fyrir hvert og eitt þema og allur 

viðtalstextinn flokkaður eftir þeim. Að lokum var hafist handa við að leita að skyldleika milli 

flokka og draga saman og túlka það helsta í textanum sem skilaði sér í samfelldum texta með 

kaflaskiptingum. (Creswell, 2003: 191-194).      

 Markmiðið með greiningu eigindlegra gagna (e. qualitative analysis) er að túlka 

hugsanlega merkingu þeirra. Ein aðferð er að draga fram þau atriði sem skipta máli þar næst 

að safna saman öllu því sem heyrir undir þau. Að lokum rýna  samantektina með því að finna 

út bæði sameiginlega fleti og ákveðin mynstur og þann mismun sem finna má í viðtölunum 

(Esteberg, 2002:158).           

 Litið var að mestu til þriggja viðtalsrannsókna sem fyrirmynda við greiningu og 

úrvinnslu viðtalanna. Tvær þeirra eru um íslenskan veruleika og sú þriðja birtist í European 

Journal of Cultural Studies og tekur á upplifun 40 kvenna í London á raunveruleikasjónvarpi.  

Þessar rannsóknir voru hafðar til hliðsjónar af þeirri einföldu ástæðu að þær á taka á 

félagslegum veruleika samtímans. Þær eru ágætt dæmi um hvernig hægt er að samtvinna 

beinar tilvitnanir og heildarsýn á afrakstur viðtalanna við þær forsendur sem lagðar voru til 

grundvallar rannsóknunum. Bryndís Björgvinsdóttir fjallar um þorrablót Bolvíkinga í sinni 

rannsókn. Hún gerir rannsókninni skil með að vísa í heimildir um menningararf frá ýmsum 

hliðum. Rannsóknina gerði hún í kjölfar fréttar um að einungis giftum og sambúðarfólki væri 

heimilt að mæta á þorrablót Bolvíkinga. Ung kona búsett í bænum skrifaði grein um þetta 

fyrirkomulag sem birtist í bæjarblaðinu  og viku seinna var greininni svarað af annarri konu á 

síðum sama blaðs þar sem hún réttlætti reglurnar. Rökin sem hún gaf fyrir því að halda í þessa 

reglu voru þau að þarna sé um að ræða hefð sem gefur bæjarfélaginu ákveðna sérstöðu. 

Áhugavert er að rýna hvernig Bryndís fléttar saman samtölum sem hún átti við valda 

bæjarbúa við leiðarstef rannsóknarinnar menningararfinn (Bryndís Björgvinsdóttir, 2010:100-

111).  

 Hin íslenska rannsóknin birtist í ritinu Uppeldi og menntun  þar sem rætt var við fimm 

viðmælendur úr þremur grunnskólum: Kennara, skólastjóra og deildarstjóra um viðhorf þeirra 

til samræmdra prófa í náttúrufræði. Þar tekst höfundi að láta raddir viðmælenda hljóma í 

gegnum textann og rekur einnig vel námsumhverfið út frá meðal annars aðalnámskrá og 

áherslum skólanna sem eru til rannsóknar (Rúnar Sigþórsson: 2005: 98-109). Það sama á við 

um erlendu rannsóknina sem notaði snjóboltaaðferðina til að ná til 40 kvenna  í suður London. 

Áhugavert er að sjá hvernig rannsakandi tekst á við að gera grein fyrir mismunandi  

viðbrögðum eftir stétt og stöðu þátttakenda (Skeggs, 2008:7-12).     

 Þessi tilviksrannsókn beitir sambærilegri aðferðafræði við úrvinnslu viðtalanna og 

ofangreindar rannsóknir. Markmiðið var að leiða lesandanum fyrir sjónir einstaklingsbundna 

sýn viðmælenda á einstaka þætti rannsóknarinnar. Til hliðsjónar var kenningalegur 

bakgrunnur rannsóknarinnar einkum um stefnumótun og þarfagreiningu.  



16 
 

Fræðilegar forsendur______________________________________ 

2.      Söguleg þróun, kenningar, stjórnskipulag og samtíminn 

Síðastliðna áratugi hefur hin íslenska Þjóðkirkja tekist á við margskonar samfélagslegar 

breytingar.  Rannsóknin er því sett í sögulegt samhengi í fyrri hluta þessa kafla með umfjöllun 

um byggðaþróun á tuttugustu öldinni sem er ætlað að varpa ljósi á tilurð safnaðarheimila. Í 

hnotskurn hafa þau náð fótfestu sem hluti af kirkjubyggingum til að mæta því fjölbreytta starfi 

sem fram fer á vegum kirkjunnar. Það eru ekki til margar ritaðar heimildir beinlínis um 

safnaðarheimili en stuðst er að mestu við bókaflokkinn Kristni á Íslandi IV. bindi. 

 Stefnumótun Þjóðkirkjunnar í menningarmálum er einnig gerð skil og leitast er við að 

varpa ljósi á stöðu hennar í samfélaginu. Til hliðsjónar eru hafðar fræðilegar heimildir um  

stefnumótun og þarfagreiningu. Hlutverk trúar- og almannarýma er svo yfirskrift fjórða og 

síðasta kaflahlutans en þar er rýnt í gildi kirkjunnar og hvernig hún tekst á við stöðu sína í 

samfélagslegu umróti. Farið er inná það sem hefur verið hvað mest í deiglunni hvað varðar 

framtíð Þjóðkirkjunnar, það er aðskilnað hennar frá ríkinu.  

 

2.1 Uppbygging  safnaðarheimila 

 

 Í nútímakirkjum er gert ráð fyrir að kirkjustarfið miði að sterkari samfélagsvitund 

 manna á meðal og þá stefnu eigi guðsþjónusturýmið að undirstrika en einnig 

 safnaðarheimilin. Þau fylgja kirkjum sem reistar voru á síðari hluta tuttugustu aldar;  

 þau eru bein afleiðing af kröfum um aukið safnaðarstarf og haldast í hendur við 

 ákveðna guðfræðilega hugsun sem að baki býr. Sú hugsun beinist að fjölþættu starfi 

 safnaðarins á sviði þjónustu, fræðslu og helgihalds (Pétur Pétursson: 325). 

 

 Þjóðkirkjunni sóttist hægt að halda í við breytt samfélagslegt landslag tuttugustu 

aldarinnar. Það skýrist að hluta til af því að það komst ekki skriður á uppbyggingu 

safnaðarheimila fyrr en á 8. áratugnum. Til að mynda var það ekki fyrr en á 5. og 6. áratug 

síðustu aldar sem kirkjan fór að halda úti markvissu barnastarfi (Torfi K. Stefánsson Hjaltalín, 

2012: 278).  

 Bændasamfélagið lét undan síga fyrir miklum uppgangi í sjávarútvegi á tuttugustu 

öldinni. Afleiðingin var sú að fólki fjölgaði við sjávarsíðuna og að sama skapi fækkaði í 

sveitunum. Samgöngur urðu betri og almenningur var því ekki eins bundinn átthagafjötrum. 

Þessar samfélagsbreytingar urðu til þess að forn sóknarmörk úreltust og staða kirkjunnar og 

prestanna breyttist. Þegar bændasamfélagið var og hét var kirkjan öflug og valdamikil og  

presturinn hafði mikil áhrif á söfnuðinn. Enda tók hann virkan þátt í lífi hvers einstaklings á 

tímum þegar kirkjan þjónaði eftir ákveðnum sóknarmörkum. Það breyttist við þéttingu 

byggðar. Kirkjunni reyndist erfitt að laga sig að öllum þessum samfélagshræringum. 

Bændasamfélagið var þannig uppbyggt að heimilið var sá staður sem fólk varði nánast öllum 

sínum stundum við leik og störf þegar ekki var verið að sinna bústörfum. Heimilið var 

íverustaður fólks frá vöggu til grafar en í samfélagi nútímans tóku stofnanir við menntun 

barna og unglinga, og hjúkrun sjúkra og aldraðra sem áður var inni á heimilunum (sr. 

Guðmundur Guðmundsson og dr. Sigurjón Árni Eyjólfsson, 1994: 9-10).   

 Kirkjan þurfti því að laga starfsemi sína að þörfum stækkandi hópa sem voru að 

myndast  í samfélaginu. Hún var orðin ein af þessum stofnunum nútímans sem almenningur  

leitaði til eftir þjónustu þegar á þurfti að halda á gleði- og sorgarstundum. Jafnframt færðist í 

vöxt að fólk héldi ekki fullkominni tryggð við sína sóknarkirkju heldur leitaði eftir þjónustu 

kirkna út fyrir sóknarmörkin (sr. Guðmundur og Sigurjón Árni, 1994: 9-10).   

 Þjónusta kirkjunnar var aukin til muna hvað varðar mannúðar-, félags- og fræðslustarf 

og tónlistin fékk meira vægi. Kirkjubyggingar á síðustu áratugum hafa tekið mið af þeim 

þörfum sem mynduðust við þessa þróun samfélagsins. Kirkjurnar urðu stærri og 

safnaðarheimili byggð til að bregðast við fjölþættari starfsemi sem þéttbýlismyndunin hafði í 

för með sér (Pétur Pétursson, 2000: 325-326).        

  Um miðbik tuttugustu aldar reis fyrsta safnaðarheimilið á vegum Þjóðkirkjunnar í 

Langholtsprestakalli í Reykjavík. Árið 1959 var það vígt en sjálf Langholtskirkja var ekki 

vígð fyrr en áratugum seinna eða árið 1984. Safnaðarheimilið er um 500 fermetrar, mjög 

rúmgott og skiptist í samkomusali, fundarherbergi og anddyri (Þjóðkirkjan, e.d.-a). Sama leið 

var farin þegar Grensáskirkja var byggð en þá var safnaðarheimilið fyrst tekið í notkun árið 

1972 og 24 árum seinna kirkjubyggingin (Þjóðkirkjan, e.d.-c).   

 

2.2 Stjórnskipulag og samfélagsleg áhrif  Þjóðkirkjunnar   

Þjóðkirkjan er ein af stofnunum ríkisins og til marks um umfang og áhrif kirkjunnar eru engin 

önnur frjáls félagasamtök með viðlíka marga félagsmenn og Þjóðkirkjan. Boðskapur 

kristinnar trúar teygir anga sína víðar og til að mynda eru KFUM og KFUK starfrækt með 

boðskap kristinnar trúar að leiðarljósi (Árni Daníel Júlíusson og Jón Ólafur Ísberg. 1993: 

206).            

 Hlutverk Þjóðkirkjunnar er  ávallt í deiglunni og sem ríkiskirkja er hún mótandi þáttur 

í samfélaginu. Af þeim sökum tekur hún mið af þróun samfélagsins á hverjum tíma og þeirri 

stofnanavæðingu sem mótar tilvist hennar. Kirkjan leitast við að tileinka sér sjálfsgagnrýni  og 

skoðanafrelsi sem er grundvallarþáttur í lýðræðissamfélagi (Sigurjón Árni Eyjólfsson.2006: 

123-148).         

 Mennta- og menningarmálaráðuneytið fer með menningar- og menntamál en 

innanríkisráðuneytið sér meðal annars um málefni Þjóðkirkjunnar. Ráðuneytin eru sjálfstæðar 

einingar sem setja ramma eða heildarstefnu fyrir sinn málaflokk (Forsetaúrskurður um 

skiptingu stjórnarmálefna milli ráðuneyta í Stjórnarráði Íslands 71/2013). Skilgreind eru 

markmið og það grundvallarskipulag sem mótar meðal annars menningarstefnu og 

fjárframlög til málaflokka sem heyra undir sérhvert ráðuneyti. Ráðuneytin útdeila fjármunum  

til stofnana á vegum ríkisins en hvernig þeim fjármunum er varið ákveða stofnanirnar sjálfar 

innan ákveðins lagaramma (Lög um stöðu, stjórn og starfshætti kirkjunnar 78/1997/ 

Reglugerð um framlög úr jöfnunarsjóði sveitarfélaga til eflingar tónlistarnámi og jöfnunar á 

aðstöðumun nemenda 23/2013).        

 Harry Hillmann-Chartrands og Claire McCaughey eru hagfræðingar sem unnu 

samanburðargreiningu á liststefnum stjórnvalda í Evrópu og Norður-Ameríku eftir seinni 

heimsstyrjöldina. Upp úr þessum samanburði  settu þau fram líkan sem skiptist í fjóra flokka: 

Miðlarann (e. facilitator), velgjörðamanninn (e. patron), arkitektinn (e. architect) og 

verkfræðinginn (e. engineer) (Duelund, 2003: 20-21). Þetta fjórskipta líkan skarast því að 

þjóðir skapa umgjörð utan um menninguna með mismikilli íhlutun og samstarfi stjórnvalda 

við þá sem vinna innan þess geira   (Bjarki Valtýsson, 2011: 62-63).  

 Arkitektamódelið (e. the architect) styðst við það grundvallarsjónarmið að 

menningarstefna eigi að þjóna lýðræðislegum markmiðum. Hlúð er að menningunni á 

Norðurlöndunum samkvæmt viðmiðum arkitektamódelsins. Listrænt frelsi á að ríkja og tryggt 

skal að almenningur hafi jafnan aðgang að menningu. Ríkið niðurgreiðir rekstur stofnana en 

starfsemin er þó algjörlega í höndum þeirra sem sjá um reksturinn. Áhersla er lögð á að 

stofnanir á vegum ríkisins hafi þannig frelsi til að móta starfsemina. Reglu hæfilegrar 

fjarlægðar (e. arm´s´ length) er beitt með því að stjórnvöld eiga reglulega samtal við samtök 

listamanna til að stuðla að heildarmarkmiði ásamt lagasetningum um þennan málaflokk  

(Duelund, 2003: 21/523).        

 Reglu hæfilegrar fjarlægðar (e. arm´s´ length principle) hefur verið beitt við 

stefnumótun í Evrópu til margra ára. Aðferðafræði hennar samræmist vestrænu lýðræði sem 

meðal annars má sjá á Norðurlöndunum og í Vestur-Evrópu (Duelund, 2003: 64).   

Norðurlöndin beita reglu hæfilegrar fjarlægðar (e. arm´s length principle) út frá ákveðnu 

samstarfi listamanna og menningarstofnana á vegum ríkisins. Listamenn hafa áhrif á hvaða 

ákvarðanir eru teknar í gegnum sína fulltrúa sem sitja í nefndum og ráðum á þeirra vegum.  

Menningarstofnanir og listamenn sitja þannig saman við borð sem fulltrúar yfirvalda og sem 

ráðgefandi sérfræðingar. Þessi nálgun kemur til af því að fámennar þjóðir búa við það að 

listheimurinn er lítill og flestir þekkjast innan hans. Þeir sem starfa innan menningargeirans 

eru oft virkir í stjórnmálum og vinna á sama tíma störf sem fela í sér listræna ráðgjöf byggða á 

faglegum grunni (Duelund, 2003: 427).        

 Regla hæfilegrar fjarlægðar á að tryggja listrænt frelsi án of mikilla afskipta 

stjórnvalda. Á Norðurlöndunum leggja yfirvöld mikla fjármuni í menninguna til að sporna við 

of mikilli markaðsvæðingu. Fagfólki er falið það verkefni að vinna að menningarmálum og 

útdeila fjármunum til listamanna (Gerður Jónsdóttir, 2009: 22). Til að koma í veg fyrir 

sérhagsmunapot pólitíkusa og annars konar vensla eiga ráð og nefndir að vera skipuð 

sérfræðingum sem gæta fyllsta hlutleysis.        

 Í sinni einföldustu mynd birtist regla hæfilegrar fjarlægðar í miðlaranum (e. 

facilitator). Markaðsöflin eru þar allsráðandi og hvorki lagasetningar né fjárframlög frá ríkinu 

ákvarða hvað verðskuldi að það sé dregið fram í sviðsljósið umfram annað. Einnig má sjá  

reglu hæfilegrar fjarlægðar birtast í líkaninu sem kennt er við velgjörðamanninn (e. patron). Í 

fjárlögum eru ákveðnir fjármunir eyrnamerktir menningunni sem listráð sjá um að útdeila 

með sem minnstum afskiptum stjórnvalda. Yfirlýst markmið er að gæði umfram magn sé það 

sem stefna beri að. Vöxtur og viðgangur menningarinnar byggist á hve móttækilegur 

markaðurinn er fyrir því sem í boði er og einnig með fjárframlögum frá einkaaðilum. Á hinum 

enda þessa fjórskipta líkans er verkfræðingurinn (e. engineer) en þar er hið opinbera 

algjörlega drottnandi og styður einungis við þá listrænu tjáningu sem er valdhöfunum að 

skapi. Listinni er ætlað að miða sköpunina við pólitískar forsendur valdhafanna. 

Listamaðurinn á allt undir hinu opinbera og þess er krafist að hann sé hliðhollur og hlýðinn 

þeirri pólitísku sýn sem stjórnvöld leggja upp með. Listastofnanir eru alfarið í eigu hins 

opinbera sem ræður því hvað fer fram innan veggja þeirra. Þetta módel er algengt í 

alræðisríkjum og  listrænt frelsi er að engu haft þar sem pólitísk sjónarmið ráða lögum og 

lofum (Duelund, 2003: 20-21).        

 Alþingi Íslendinga hefur verndarskyldu gagnvart Þjóðkirkjunni samkvæmt ákvæðum 

stjórnarskrárinnar frá árinu 1874. Í stjórnarskránni er jafnframt ákvæði um trúfrelsi Íslendinga 

og einnig ber Alþingi að setja þjóðkirkjunni ákveðinn lagaramma (Pétur Pétursson, 2000: 

199). Í lögum um stöðu, stjórn og starfshætti Þjóðkirkjunnar segir að hún njóti sjálfræðis 

gagnvart ríkisvaldinu innan lögmætra marka: 

 

  ... Þjóðkirkjan, einstaka sóknir og stofnanir hennar njóta sjálfstæðra eignhelgi og 

 koma fram sem sjálfstæðir aðilar gagnvart almannavaldinu eftir því sem við getur átt. 

 Íslenska ríkið greiðir þjóðkirkjunni árlegt framlag á grundvelli samninga um 

 kirkjueignir og prestsetur milli íslenska ríkisins og þjóðkirkjunnar til viðbótar öðrum 

 tekjustofnum hennar, lögbundnum sem ólögbundnum (Lög um stöðu, stjórn og 

 starfshætti þjóðkirkjunnar nr. 78/1997, 2. og 3.  gr). 

 

 Einn af tekjustofnum Þjóðkirkjunnar eru sóknargjöld sem innheimtast í gegnum 

opinber gjöld þ.e. tekjuskatt af ríkinu. Ríkið innheimtir fyrir þjóðkirkjusóknir og önnur skráð 

trúfélög þeim að kostnaðarlausu. Til viðbótar sóknargjöldum eru dregin frá tekjuskatti 18,5% 

í jöfnunarsjóð sókna. Sjóðurinn útdeilir fjármunum meðal annars til þeirra kirkna sem þykja 

frábrugðnar öðrum kirkjum á einn eða annan hátt einnig til að efla menningarstarfsemi á 

vegum kirkjunnar og greiða mótframlag til þeirra sókna þar sem lögmæltar tekjur duga ekki 

fyrir útgjöldum. Það er svo hlutverk kirkjuráðs að halda utan um jöfnunarsjóð sókna með gerð 

fjárhagsáætlunar fyrir sjóðinn. Dóms- og kirkjumálaráðuneytið, kirkjuþing, biskupsstofa og 

ríkisendurskoðun hafa jafnframt eftirlit með sjóðnum (Lög um sóknargjöld o.fl. nr. 91/1987, 

1., 2.,  5.,  6., og 7. gr.).         

 Á heimasíðu Þjóðkirkjunnar kemur fram að Þjóðkirkjan sé sjálfstæð stofnun og í 

stefnumótunarskjali 2004-2010 eru meginverkefni hennar; boðun, helgihald og kirkjutónlist, 

kærleiksþjónusta og hjálparstarf, fræðsla, menning og samstarf við aðrar kirkjur. Í kafla 8 til 

8,2 um menningu eru skilgreind markmið og verkefni Þjóðkirkjunnar og er tónlistinni gefinn 

veglegur sess með áherslu á nýsköpun og öflugt tónslistarstarf. Undir liðnum markmið 

Þjóðkirkjunnar segir: 

  

 „ ... og með nýbyggingu kirkna og nýsköpun í kirkjulist leggur hún sinn skerf til     

 menningarsögunnar. Þannig vill Þjóðkirkjan nýta menningu og listir til að koma  á       

 framfæri boðskap sínum og virkja og hvetja listamenn til samstarfs“ (Þjóðkirkjan e.d.-

 b). 

 

Hlutverk Þjóðkirkjunnar í menningarmálum er einnig skilgreint og þar segir að íslensk 

menning sé:  

  „ ... runnin af rótum vestrænnar, kristinnar hámenningar. Þjóðkirkjan hefur miklu 

 hlutverki að gegna að hlúa að grunnstoðum íslenskrar þjóðmenningar en styður 

 jafnframt að frjórri menningarstarfsemi, ekki síst drottningu listanna, tónlistinni“ 

 (Þjóðkirkjan, e.d.-b ). 

 

     

2.3 Stefna og þarfagreining  

Stefnu stofnana og fyrirtækja er hægt að greina með því að skoða umgjörð þeirra út frá innri 

og ytri þáttum. Stofnanamenning gefur ákveðna mynd af þeim áherslum og leiðum sem 

stofnununum er ætlað að fylgja. Tilgangur stefnu er að varða leið í átt að ákveðnu takmarki 

sem ætlunin er að ná með skammtíma eða langtíma markmiðum.  

 Hér verður sjónum beint að stjórnunarrannsóknum (e. management studies) kanadíska 

prófessorsins Henry Mintzberg sem snúa að stjórnun almennt og stofnana. Mintzberg bendir á 

að það sé ekki til einhlít skýring á hugtakinu stefna (e. strategy) þar sem bæði stjórnendur og 

þeir sem skrifa um efnið hafa á því mismunandi skoðanir. Til dæmis telja sumir að tilgangur 

og markmið sé hluti af stefnu meðan aðrir gera ákveðinn greinarmun þar á milli (Mintzberg, 

H, Lampel, J 2003:2).   

  Í hnotskurn leggur Mintzberg áherslu á eðli stjórnunar, stofnanategunda og ferli 

stefnumótunar (Mintzberg, H, Lampel, J, 2003:xvi). Hann ásamt James Waters setti fram og 

skilgreindi mismunandi stefnumótunaraðferðir eftir því hversu mikið stefna er mótuð eða 

áætluð. Fullmótuð stefna kallast forskrifuð (e. deliberate) en ómótuð stefna sjálfsprottin (e. 

emergent). Þær stefnur sem ekki komast til framkvæmda kallast óuppfylltar (e. unrealized) 

samkvæmt skilgreiningu Henry Mintzberg og James Waters.       

 Þeir leggja áherslu á að aldrei náist hrein skipting milli forskrifaðra eða sjálfsprottinna 

stefna. Um er að ræða sambland af hvorutveggja þar sem vægi þeirra er mismikið og fer eftir 

áherslum stefnumótunarinnar. Forskrifuð stefna er með bæði skýr og vel skilgreind markmið. 

Góð yfirsýn og þekking á innihaldi hennar er því nauðsynleg þeim sem eiga að framfylgja 

stefnunni. Takmarkið er að víkja ekki frá fastmótaðri stefnunni þrátt fyrir að ýmislegt í ytra 

umhverfi taki breytingum en það gengur í fæstum tilfellum algjörlega upp. Áætlunarstefnan 

(e. planned strategy) er ein af átta stefnugerðum fyrirtækja og stofnana. Hún er forskrifuð þar 

sem hún fylgir nákvæmum markmiðum. Sjálfsprottin stefna er opnari fyrir nýjum tækifærum 

og breytingum sem verða í samfélaginu. Hún byggir á að það sé ekki hægt að sporna við 

utanaðkomandi áhrifum eins og breytingum á markaði, tækninýjungum og pólitískum 

stefnubreytingum. En þrátt fyrir að vera mjög sveigjanleg er ekki þar með sagt að hún sé án 

alls skipulags. Það sem einkennir hana er að hún nýtir sér áunna reynslu og þekkingu til að 

byggja markvisst upp jafnvægi með reglu og samkvæmni. Engin ákveðin áætlun er sett fram 

fyrir framkvæmdum heldur á skipulagið að verða til jafnóðum.  

 Frumkvöðlastefnan (e. entrepreneurial strategy) er bæði sjálfsprottin og forskrifuð 

stefna. Óljós og persónuleg sýn eins leiðtoga er einkennandi fyrir hana. Hún er sveigjanleg og 

aðlagast því fljótt nýjum og óvæntum möguleikum. Hugsjónastefnan (e. ideological strategy)  

er forskrifuð líkt og áætlunarstefnan en í minna mæli. Í rekstarumhverfi sem er bæði flókið og 

ófyrirsjáanlegt er regnhlífarstefna (e. umbrella strategy) tilvalin. Umgjörð fyrirtækja og 

stofnana er látin fylgja ákveðinni forskrift en það sem fram fer innan hennar er sjálfsprottið. 

Ferilstefna (e. process strategy) er bæði forskrifuð og sjálfsprottin þar sem ramminn er skýr en 

innihaldið látið í hendur þeirra sem framfylgja stefnunni. Sundurlausastefna (e. disconnected 

strategy) einkennist hins vegar af því að hún skiptist í sjálfstæðar einingar. Hún er því bæði 

sjálfsprottin og forskrifuð. Starfsmenn stofnana mynda hópa sem hafa frelsi til að móta sínar 

forskrifuðu stefnur. Samkomulagsstefna (e. consensus strategy) er sjálfsprottin þar sem valdið 

einkennist ekki af miðlægri stjórnun heldur dreifist það jafnt á milli hlutaðeigandi. 

Sameiginleg sýn og markmið er drifkrafturinn sem fenginn er með samvinnu. Kvaðastefna (e. 

imposed strategy) er sú stefna sem er ef til vill hvað mest lýsandi fyrir það sem fyrirtæki og 

stofnanir standa frammi fyrir þegar forma á starfsemina. Ytri þættir setja kvaðir á stofnanirnar 

sem stýra starfseminni eftir þeim. Þar sem stefnan lagar sig að fjölbreytilegum 

umhverfisþáttum er hún sjálfsprottin en þegar hún hefur verið innleidd verður hún að 

forskrifaðri stefnu (Mintzberg & Waters, 1985: 257-272).    

 Stefnumótun í kringum starfsemi kirkna flokkast til kvaðastefnunnar (e. imposed 

strategy) en þó má sjá einkenni frumkvöðlastefnunnar (e. entrepreneurial strategy) birtast hjá 

kirkjum sem fara ótroðnar slóðir. Þjóðkirkjan er með vel skilgreind markmið á sinni 

stefnuskrá sem myndar ramma fyrir kirkjur landsins. Kirkjunum er síðan í sjálfsvald sett 

hvernig þær móta starfsemina innan ákveðins ramma sem byggður er á lögum og reglugerðum 

og stefnumótun hins opinbera.  

 Fimm flokka stefnugreining samkvæmt Mintzberg byrja allir á P: Plan, ploy, pattern, 

position, perspective sem útleggjast í sömu röð sem: Áætlunargerð, kænska, mynstur, staða, 

sjónarhorn. Áætlunargerð (e. plan) er meðvitað aðgerðaferli og því leiðarljós til að takast á við 

ákveðnar aðstæður. Megineinkennið er þróun markmiðsáætlunar sem gerð er áður en til 

framkvæmda kemur. Áætlun getur bæði verið almenns eðlis eða sértæk og sé hún í takt við 

síðari gerðina þá þarf kænsku (e. ploy) til að hrinda henni í framkvæmd. Það er gert með því 

að leika á samkeppnisaðilana eða andstæðinga til að komast í betri samkeppnisstöðu. Þriðja 

flokkurinn er ákveðið mynstur (e. pattern) sem birtist í röð aðgerða sem verður að 

aðgerðarmynstri hvort sem það er með ráðum gert eður ei. Fjórða skilgreiningin er stefna sem 

staða (e. position) það er hvernig stofnunin staðsetur sig til að mæta keppinautum með því að 

forðast þá eða grafa undan þeim. Hér er átt við landfræðilega staðsetningu og stöðu á 

samkeppnismarkaði. Hins vegar beinist fimmti stefnuflokkurinn inn á við. Markaðsímynd 

byggð í kringum viðskiptahugmynd út frá sjónarhorni (e. perspective) stjórnenda (Mintzberg, 

Lampel, Quinn, Ghoshal, 2003:2-9).    

 Mótunarferli fyrirtækja og stofnana snýst að hluta til um þarfagreiningu (e. needs 

assessment) sem á að greina göt (e. gap) í rekstrinum. Fyrirtæki og stofnanir finna þannig 

bilið á milli núverandi stöðu og þess sem þau telja sig þurfa að uppfylla til framtíðar. Ein af 

algengustu mistökum stjórnenda eru að beita skyndilausnum í stað þess að fá skýra mynd af 

þeim vandamálum sem verið er glíma við og þess sem ætlunin að uppfylla. Margir falla í þá 

gryfju að reyna að galdra fram lausnir með tímabundnum tískubólum en slíkt byggist ekki á 

nákvæmri þarfagreiningu (Kaufman, Oakle-Browne, Watkins, Leigh, 2003: 103-105).  

 Fullástæða þykir að greina þarfirnar til að koma auga á réttar lausnir og setja fram 

skýra stefnu. Þarfagreining leggur grunninn að fyrirbyggjandi skipulagi með því að greina 

vandamál og setja fram sem mælanlega framkvæmdarliði. Það kemur í veg fyrir að festast í að 

láta stjórnast of mikið af stöðugum  breytingum sem eiga sér stað í umhverfinu. Alltof oft eru 

lausnir valdar án þess að búið sé að ganga úr skugga um hvert vandamálið sé (Kaufman, 

Oakle-Browne,Watkins, Leigh, 2003: 123).           

 Gagnaöflun fyrir þarfagreiningu snýst bæði um áþreifanlega framkvæmd ásamt 

væntingum um vel afmarkaða útkomu og er fremur fastheldin nálgun (e. hard data). Einnig er 

um að ræða mýkri nálgun (e. soft data) byggða á skynjunum og viðhorfum sem einkenna 

útkomuna (Kaufman, Oakle-Browne,Watkins, Leigh, 2003: 107). Þessa mjúku og 

sveigjanlegu nálgun þarf þó að styðja með aðferðum sem reiða sig á mælanleika fastheldinnar  

nálgunar (e. hard data). Slík nálgun er háð ytri þáttum og mun ósveigjanlegri og línulegri 

samanborið við mýkri nálgun (e. soft data) (Kaufman, Oakle-Browne,Watkins, Leigh, 2003: 

109).  

 Íslensk stjórnvöld hafa á síðastliðnum árum látið gera úttekt á því hvernig haldið er á 

spöðunum í menningarmálum. Þetta er gert til að koma auga á hversu markviss stefnumótun 

ríkisins sé í þessum málaflokki og hvort þörf sé á frekari aðgerðum. Haukur F. Hannesson var 

fenginn til að vinna skýrslu um menningarstefnu fyrir mennta- og menningarmálaráðuneytið 

árið 2009, og er yfirskrift hennar: Er til menningarstefna á Íslandi?. Í skýrslunni er gerð 

greining á menningarstefnu ríkisins en um það hafa verið deildar meiningar hvort hún væri 

yfirhöfuð til. Höfundur skýrslunnar kemst að því að þegar menningarmálin eru sett í 

alþjóðlegt samhengi standist sú fullyrðing ekki skoðun. Benti hann á að lagasetningar og 

ákvarðanir sem mennta- og menningarmálaráðuneytið tekur séu leiðarstef fyrir 

menningarlífið. Útskýrt er í skýrslunni hvað liggur að baki þegar verið er að skilgreina 

menningu og menningarstefnu. Vikið er að framsetningu, framkvæmd og umgjörð hinnar 

íslensku menningarstefnu þar sem fram kemur að skapendur og neytendur menningar séu ef 

til vill stærstu áhrifavaldarnir (Haukur F. Hannesson, 2009:  4-8).    

 Í kjölfar skýrslu Hauks F. Hannessonar var efnt til ráðstefnu árið 2010 á vegum 

mennta- og menningarmálaráðuneytisins. Ráðstefnunni var ætlað að vera einn liður í að 

mynda samráðsvettvang um mótun fyrstu formgerðu menningarstefnu íslenska ríkisins. 

Menningarstefnunni er ætlað að vera ráðgefandi plagg fyrir þátttakendur á sviði  

menningarmála hvort sem um er að ræða þá sem starfa meðal annars innan opinberrar 

stjórnsýslu, í fjölmiðlum eða stofnunum svo fátt eitt sé nefnt. Árið 2013 var samþykkt 

þingsályktun um að mennta- og menningarmálaráðuneytið tæki að starfa samkvæmt þessari 

nýju menningarstefnu. Stefnan á að vera í takt við íslenska menningu  og stuðla að enn frekari 

uppgangi á því sviði (Mennta- og menningarmálaráðuneytið [MM], 2013: 5-6). Eftirfarandi 

fjórir þættir eru lagðir til grundvallar menningarstefnunni; sköpun og þátttaka í 

menningarlífinu, gott aðgengi að listum og menningararfi, samvinna stjórnvalda við þá 

fjölmörgu aðila sem starfa á sviði menningar og þátttaka barna og ungmenna í 

menningarlífinu (MM, 2013: 6).         

 Endurskoðun á að vera hluti af eftirfylgni og framkvæmd stefnunnar, hún á þannig að 

vera síkvik og breytingum háð. Fjárlög, lög og reglugerðir um meðal annars stofnanir, 

starfslaunasjóði og menningarsamningar við landshlutasamtök eru stefnumótandi þættir. 

Íþrótta- og æskulýðsmál eru hluti af menningarstefnunni sem og allt það sem ráðuneytin öll 

gera á sviði menningar (MM, 2013: 30-33).       

 Einkennandi fyrir stefnumótun hins opinbera í menningarmálum er áhersla á að hún 

þjóni víðtækum samfélagslegum hagsmunamálum og eru forvarnarmál eitt af því. Slík 

stefnumótun kallast þjónandi menningarstefna (e. instrumental cultural policy) þar sem hún 

felur í sér önnur gildi og markmið en það sem fellur undir menningarstarfsemi. Félagasamtök 

sem vinna að íþrótta- og æskulýðsmálum eru því skilgreind sem hluti af menningarstefnunni  

(Haukur F. Hannesson, 2009: 21-22).        

 Þjónandi menningarstefna er við lýði í mörgum löndum, meðal annars í Bretlandi. 

Ráðherra menningarmála þar í landi hefur gagnrýnt það að sífellt sé verið að tala um að styðja 

við menningu í samhengi við aðra þætti samfélagsins. Of mikil byrði sé þannig lögð á 

menningarstefnur með því að láta þær ganga þvert á alla kima samfélagsins. Það sé til of 

mikils ætlast að menningarstefnur séu lausnamiðaðar í efnahagslegu, félagslegu, 

stjórnmálalegu sem og hugmyndafræðilegu tilliti (Gray, 2007: 206-207).    

 Vísir að þessum grunngildum þjónandi menningarstefnu kemur fram í hinu nýja 

stefnumótunarplaggi íslenskra stjórnvalda. Þar kemur fram að þær stofnanir sem vinna á sviði 

menningar og njóta stuðnings frá hinu opinbera skuli meðal annars einbeita sér að æsku 

landsins (MM, 2013: 10). Þjóðkirkjan er þátttakandi í menningarlífinu, meðal annars í 

gegnum barnastarf, því ber ríkinu samkvæmt stefnumótun íslenska ríkisins að stuðla að 

samvinnu við hana. Einn af fjórum meginþáttum menningarstefnunnar er: „ ... samvinna 

stjórnvalda við þá fjölmörgu aðila sem starfa á sviði menningar“ (MM, 2013: 6). Þjóðkirkjan 

vill einnig stuðla að samstarfi  en undir lið 3.4 í stefnu hennar kemur fram að hún vill leiða 

saman hesta sína við meðal annars stofnanir og fyrirtæki (Þjóðkirkjan e.d.-b). 

 Markmið menningarstefnunnar hvað varðar stafsumhverfi menningarmála er að 

rannsóknir um: „mikilvægi menningar í atvinnulífi landsmanna verði studdar til að treysta 

grundvöll lista og menningar í atvinnu og þjóðlífi“ (MM, 2013: 22-23).  

Menningarstefnumótun íslenska ríkisins er því á þann hátt ætlað að vera þátttakandi á  ýmsum 

sviðum samfélagsins og þjóna sem flestum hagsmunum. 

 

2.4 Hlutverk trúar- og almannarýma 

 

 Kirkjan er trúarleg, menningarleg og samfélagsleg stofnun sem stöðugt er í 

 víxlverkandi sambandi við önnur sambærileg fyrirbæri. Stundum er þessi víxlverkun 

 jákvæð eða í jafnvægi. Stundum eru þó átök milli kirkjunnar og trúarlegs, 

 menningarlegs og samfélagslegs umhverfis hennar. Stundum gætir líka átaka innan 

 kirkjunnar sjálfrar (Hjalti Hugason, 2012: 9).     

  

 Átökin sem Þjóðkirkjan glímir við á hverjum tíma er visst krísuástand er mat Hjalta 

Hugasonar. Það sé hennar veruleiki sem hún tekst á við í dag. Í gegnum aldirnar hafi 

Þjóðkirkjan þurft að bregðast við umbrotatímum og átökum um ný og breytt gildi. Íslenska 

Þjóðkirkjan gekk í gegnum hugmyndafræðilega tilvistarkreppu fyrri hluta 20. aldar sem rekja 

má til þess að heimsmynd fólks var að breytast. Meðal annars fyrir tilstilli 

náttúruvísindakenningar Charles Darwin og þeirra þjóðfélagshræringa sem urðu í kjölfar 

seinni heimsstyrjaldarinnar (Hjalti Hugason, 2012: 9-11/17).     

 Fram kemur í setningarræðu sr. Karls Sigurbjörnssonar fráfarandi biskups á 

prestastefnu Íslands 2012 að samfélagsumræðan um málefni Þjóðkirkjunnar feli í sér að 

fjarlægja skuli ákvæði um Þjóðkirkjuna úr stjórnarskránni. Talar hann um að almenning þurfi 

að upplýsa áður en fyrirhuguð atkvæðagreiðsla um stjórnarskrána fari fram. Málefni 

þjóðkirkjunnar séu það samofin íslenskri menningu að um niðurstöðu kosninganna þurfi að 

skapast breið sátt bæði á sviði stjórnmálanna og úti í samfélaginu. Kirkjuráð hafi mælst til 

þess að ákvæðið um þjóðkirkjuna fái að standa óbreytt í nýrri stjórnarskrá og þannig njóta 

stuðnings ríkisins.           

 Þjóðkirkjan er opin fyrir umróti fjölmenningarinnar1 með því að virða önnur 

trúarbrögð og menningarheima og gefi því ákveðið fordæmi. Það sé styrkur Þjóðkirkjunnar 

sem ver þannig sín grundvallargildi með því að vera þátttakandi í samfélaginu á umvefjandi 

hátt. Mikilvægi Þjóðkirkjunnar til miðlunar menningar sé ótvírætt. Hún sinni ýmsum 

samfélagsmálum í samstarfi við þá sem vinna til að mynda að góðgerðarmálum og friði í 

heiminum. Markmið Þjóðkirkjunnar er að þjóna, fræða og boða með helgihaldi kristna trú og 

að það sé ekki aðskiljanlegt.        

 Íslenskir stjórnmálamenn, þar með talinn Ögmundur Jónasson fyrrverandi 

innanríkisráðherra, hafa margir verið sömu skoðunar og norsk stjórnvöld að þjóðkirkja sé 

mikilvæg fyrir  samfélagið (Guðrún Finnbjarnardóttir og Þorvaldur Karl Helgason, 2012: 7-

13). Í ávarpi fyrrverandi innanríkisráðherra á prestastefnunni kemur fram að trúfrelsi ríki á 

Íslandi. Samfélagið sé að verða opnara og hann telji að beint lýðræði muni verða krafa 

framtíðarinnar. Lýðræðislegt samfélag styður við ákvörðunarfrelsi manna að haga lífi sínu 

eftir mismunandi trúarskoðunum.        

 Fyrrverandi innanríkisráðherra bendir þó á að Þjóðkirkjan sé hluti af menningarlegum 

arfi og skipi því ákveðinn sess í íslensku samfélagi sem ákveðinn hópur vill ekki breyta.  

Sumir eru mótfallnir því að Þjóðkirkjan hafi þennan sess og vilja breyta því sem fyrst en aðrir 

vilja fara hægar í sakirnar og taka engar ákvarðanir nema að vel athuguðu máli. Hann sjálfur 

sé því ekki mótfallinn að Þjóðkirkjan hafi þessa stöðu í þjóðfélaginu.   

 

                                                           
1 Fjölmenning er angi af svokallaðri hnattvæðingu þar sem vörur, fjármagn og menning halda sig ekki innan 

landamæra þjóðríkja, ferðalög fólks heimshorna á milli fara stórvaxandi og síðast en ekki síst þá einkenna 

fólksflutningar samtímann (Ingólfur Ásgeir Jóhannsson, 2007: 2).  

 Virðing sé borin fyrir fjölbreytti flóru hins mannlega lífs af hálfu Þjóðkirkjunnar og 

hún slái ekki á gagnrýna umræðu um tilvist sína. Hann hafi lagt til nýtt frumvarp um jafna 

stöðu trúfélaga sem ekki náði fram að ganga. Vangaveltur hans um stöðu þjóðkirkjunnar eru á 

þá leið að hann telur að hún eigi að skoða hlutverk sitt út frá umróti fjölmenningarinnar og 

bregðast við breyttum aðstæðum með því að vera ekki  of fastheldin á óbreytanleika gamalla 

hefða (Guðrún Finnbjarnardóttir og Þorvaldur Karl Helgason, 2012 :14 - 20).   

 Þessi afstaða fyrrum innanríkisráðherra er í samræmi við greinarskrif Sigurðar Árna 

Þórðarsonar frá árinu 1997, þar sem hann segir að lúthersk trúarkenning geri ráð fyrir að 

samfélagið sé stöðugt að breytast og því þarf boðun fagnaðarerindisins að bregðast við. 

Hófstillt nálgun kenningar Lúthers gagnvart trúnni tekur mið af þeim margbreytileika sem 

einkennir samfélög manna. Valdsmannslegt yfirbragð og sjálfsupphafning samræmist ekki 

nálgun Lúthers gagnvart hinu sanna grunneðli kristinnar trúar. Kirkjan og kristin trú eru 

breytingum háðar í samræmi við þá þróun sem á sér stað í samfélaginu. Staða kirkjunnar og 

valdsvið gagnvart eðli hins opinbera og eðli þeirrar þjónustu sem kirkjunni er ætlað að inna af 

hendi í þágu samfélagsins þarfnast því stöðugrar endurskoðunar (dr. Sigurður Árni Þórðarson. 

1997: 47-48). 

 Hjalti Hugason álítur að samband ríkis og kirkju sé smám saman að rofna og kirkjan 

verði að setja sér stefnu hvernig hún vilji skilgreina sig óháð ríkisvaldinu. Stöðug endurnýjun 

sé í eðli kirkjunnar því hún lagar sig að ríkisvaldinu á hverjum tíma en er samt sem áður 

fastheldin á tengslin við fortíðina. Áhrifin eru gagnkvæm þar sem kirkjan hefur mótað sitt 

gildismat og þannig sett mark sitt á menninguna og þar með ríkisvaldið.   

 Samkeppni kirkjunnar er hörð við aðrar stofnanir samfélagsins sem áður lutu 

kirkjulegri stjórn eins og Hjalti bendir á í grein sinni í  Kirkjuritinu. Kirkjan þarf því að rækta 

tilfinningaleg og trúarleg tengsl við fólkið þar sem lögformleg trúarstefna er ekki trygging 

fyrir nánd kirkjunnar við almenning benti hann jafnframt á. Menningarleg fjölbreytni er 

staðreynd og fjölhyggjan einkennir vestræn samfélög. Eitt af megin viðfangsefnum boðbera 

kristinnar trúar í dag er því hvernig bregðast skuli við fjölhyggjunni án þess að missa sjónar á 

boðskap drottins (Hjalti Hugason, 1996: 2-7).  

 Í greininni Religion in the Public Sphere eftir Jürgen Habermas kemur fram að  við 

þeirri áskorun að stuðla að trúarlegri fjölhyggju sé hægt að bregðast með lögformlegum hætti. 

Þannig væri mögulega hægt að hindra ákveðinn ágreining milli fólks. Erfitt væri að koma í 

veg fyrir djúpstæðari trúarlega árekstra milli mismunandi trúarhópa og trúleysingja. Almennt 

trúfrelsi, eins og til dæmis þeirra sem tilheyra minnihlutahópum, verður ekki tryggt með því 

að treysta algjörlega á stefnubreytingu stjórnvalda gagnvart innleiðingu opnara og 

umburðarlyndara samfélags. Það næst fyrst og fremst með skýrri afstöðu og sýn gagnvart því 

jákvæða frelsi að allir trúarhópar sitji við sama borð til móts við hið neikvæða þar sem áhersla 

er lögð á að hóparnir hlífi hver öðrum við  trúariðkun sinni. Ef meginreglan er umburðarlyndi 

ýtir hið síðarnefnda frekar undir grunsemdir um skoðanakúgun (Habermas, 2006: 4).    

 Þjóðkirkjan gerir sér far um að vera opin fyrir tækifærum fjölmenningarsamfélagsins 

þetta kemur fram í stefnuskjali hennar undir liðnum, Starfsemi Þjóðkirkjunnar. Hún vill eiga 

góð samskipti við önnur trúarbrögð með því að stuðla að samvinnu við hina ýmsu trúarhópa. 

Einnig kemur fram í 7. kafla að Þjóðkirkjan vilji sinna fræðslumálum með heildstæðri 

fræðslustefnu fyrir alla aldurshópa. Vinna að forvarnarmálum og efla samstarf við skólakerfið 

og standa að ýmissi félagsþjónustu.  

 Þjóðkirkjan vill gera tónlistinni hátt undir höfði út frá kristilegum gildum.  Hún lítur 

svo á að eitt af hennar meginverkefnum sé að koma boðskap sínum á framfæri í gegnum 

menningu og listir. Trúarlega  menningararfleifð er henni einnig ætlað að varðveita og styðja 

við það sem viðkemur kirkjunni meðal annars í gegnum menningartengda ferðaþjónustu  

(Þjóðkirkjan e.d.-b).   

Viðtöl___________________________________________________ 

3.      Kirkja I 

Kirkja I er á höfuðborgarsvæðinu vígð um miðja 20. öldina en safnaðarheimilið var tekið í 

notkun í byrjun 21. aldar. Hugmyndin var að gera safnaðarheimilið að einskonar yfirbyggðu 

mannlífstorgi að erlendri fyrirmynd. Víða í evrópskum borgum má sjá torgin við kirkjur iða af 

fjölbreytilegu lífi þar sem auðvelt er að nálgast prestinn við að sinna skyldum sínum.  Ætlunin 

var að ná fram þessu lifandi mannlífi með því að gera safnaðarheimilið að einskonar lífæð 

hverfisins og kirkjunnar um leið. Það átti að nást meðal annars með rekstri kaffitorgs í 

safnaðarheimilinu og að ætla því það hlutverk að vera fjölnota rými fyrir: Félagsstarfsemi, 

kennslu, tónlist, samkomur,veislur og myndlistarsýningar. Prestarnir sem þar starfa eiga 

einnig að vera sýnilegir gestum og gangandi á leið til kirkju með því að hafa skrifstofurnar í 

opinni hliðarálmu í safnaðarheimilinu (prestur Kirkju I).  

 

3.1 Rekstrarþættir stofnunarinnar – innra og ytra umhverfi 

Framkvæmdastjóri Kirkju I, sagði að viðbyggingin hefði verið fjármögnuð með 

sóknargjöldum. En ítrekaði að það væri samt sem áður ekki beint framlag ríkisins og útskýrði 

það fyrir rannsakanda á eftirfarandi hátt: „ ... Ja, hún var bara fjármögnuð með sóknargjöldum 

sem eru náttúrlega ekki ríkisins þó að ríkið innheimti sóknargjöldin það eru félagsgjöld sem 

ríkið innheimtir af öllum og deilir síðan til trúfélaga“ (framkvæmdastjóri Kirkju I). Einnig 

kom fram hjá organistanum að byggingin hafi að einhverju leyti verið byggð fyrir opinbert 

fjármagn. Eitthvað hafi komið frá sveitarfélaginu og líka jöfnunarstyrkur sagði hann.  

 Að sögn prestsins er kirkjan að brjóta blað með því að hafa safnaðarheimilið svona 

opið og sagðist hvergi þekkja dæmi þess að það sé rekið veitingahús í safnaðarheimili  líkt og 

eigi við í þessu tilfelli. Það kom sér vel að hann hafði menntun og reynslu í uppbyggingu 

safnaðarheimila víða um land þegar kom að því að þróa þetta óhefðbundna rekstrarform á 

safnaðarheimilinu. Hann vildi meina að tengingar safnaðarheimila við kirkjur hafi ekki 

heppnast nægilega vel í mörgum tilfellum og að fenginni reynslu vissi hann hvað bæri að 

varast. Áður en hann tók til starfa við Kirkju I þjónaði hann sem prestur í annarri kirkju í sama 

sveitarfélagi. Sú kirkja hafði  hugmyndir um að byggja upp safnaðarheimili sem væri ekki 

eingöngu tengt kirkjulegum athöfnum heldur væri meira ætlað að þjóna sem almennt rými. 

Safnaðarheimilið átti að vera opið svæði þar sem sýnileiki prestsins og annarra starfsmanna er 



30 
 

hluti af hugmyndafræðinni. Presturinn sagðist hafa tekið  upp þessa hugmynd frá sínum fyrri 

vinnustað og lagað að þeim þörfum sem starfsemi Kirkju I á að sinna.  

 Þegar viðmælendur Kirkju I voru beðnir um lýsa aðstöðunni kom fram hjá þeim 

flestum að meira rými hafi myndast utan um starfsemina með tilkomu safnaðarheimilisins. 

Einnig sögðu viðmælendur að margvísleg starfsemi færi fram í stofnuninni og sagðist 

organistinn leggja áherslu á kirkjulega tónlist í kirkjunni en safnaðarheimilið væri lítið notað 

fyrir tónleikahald núorðið að hans sögn. Hann sé meira að hugsa um flutning kirkjulegrar 

tónlistar og honum finnst að hún eigi frekar heima í kirkjunni. Það skýrist að hluta til af því að 

ýmsir annmarkar eru á safnaðarheimilinu. Til dæmis þarf alltaf að vera að endurraða stólum 

og sviðið er einnig mjög óhentugt því það er of hátt. Hann skipuleggi því ekki tónleika í 

safnaðarheimilinu og vill frekar að þar sé veraldleg tónlist en ekki í kirkjunni þó svo að slík 

tónlist sé flutt þar líka. Safnaðarheimilið er skemmtilegra samhengi fyrir popptónleika og 

ástarballöður en kirkjan. Í dag er safnaðarheimilið nýtt að mestu undir kóra- og hópæfingar á 

tónlistarsviðinu enda umgjörðin allt önnur en í kirkjunni sjálfri benti organistinn á.  

 Myndlistarsýningar eru settar upp á kaffitorgi safnaðarheimilisins þar sem 

veitingareksturinn fer fram og stendur hver sýning yfir í nokkra mánuði. Einungis 

listamönnum búsettum í sókninni er boðið að sýna og eru engar kvaðir um trúarlega 

skírskotun listaverkanna. Biblíumáltíðir hafa einnig sett svip sinn á rekstur kaffitorgsins en 

heiðurinn af þeim á einn af prestunum sem vakið hefur athygli á kirkjunni og 

safnaðarheimilinu (Guðmundur í sjónlistarráði).       

 Prestur Kirkju I lítur á safnaðarheimilið sem ígildi menningarhúss en organistinn er 

ekki á sama máli. Þegar rannsakandi talaði um safnaðarheimilið sem menningarhús sagðist 

organistinn ekki skilja þá skilgreiningu. Í hans huga er þetta fyrst og fremst kirkja og 

safnaðarheimilið þjónar því sem söfnuðurinn kýs að sé partur af starfinu. Hann sjái 

menningarhús meira eins og Hof á Akureyri. Þessi nýlega viðbygging er byggð sem 

safnaðarheimili sem í hans huga er mjög vítt hugtak. Úr því að sýnd er myndlist og tónleikar 

haldnir af til megi vissulega færa rök fyrir menningarhúsi. En tilhneiging sé til að  líta á allt 

sem menningu hvort sem um er að ræða umferð eða það að kaupa sér kók. Hann veltir því 

einnig fyrir sér hvort heimili hans verði að menningarhúsi með því að æfa og spila í því 

tónlist.            

 Tvenns konar merking er lögð í hugtakið menning samkvæmt David Throsby sem er 

þá annað hvort gildis- eða mannfræðihugtak. Það fyrra er upphafin merking hugtaksins sem er 

gildishlaðin og snýst um það sem flokkast til lág- og hámenningar. Gildishugtakið felur í sér 

vissa virkni sem er framkvæmd af fólkinu sem nær yfir vitsmunalega, siðferðilega og listræna 

þætti mannlegs lífs. Menningin er því í þeim skilningi tengd starfsemi sem tengist 

upplýsingastefnu og menntun hugans frekar en tækni og verkkunnáttu. Henni er ætlað að skila 

til komandi kynslóða táknrænni merkingu og vitsmunalegri samsemd og eign.  

 Öðru máli gegnir um menningu sem mannfræðihugtak sem á við um hversdagslegar 

athafnir fólks. Það þýðir að allar athafnir manneskjunnar, hverju nafni sem þær nefnast, séu 

menning í sjálfu sér og þar af leiðandi eru til að mynda íþróttir menning. Nálgunin er því af 

félagsfræðilegum toga og lýsir viðhorfum, trú, siðferði og hefðum sem hópar deila með sér 

(Throsby, 2001: 3-5).      

 Safnaðarheimilið er órjúfanlega partur af kirkjunni sagði organistinn. Það er ekki 

aðskilin eining frá kirkjunni eins og er hjá mörgum kirkjum. Þar af leiðandi eru allar tengingar 

á þann hátt. Í hléum þegar haldnir eru tónleikar í kirkjunni er til að mynda safnaðarheimilið 

notað fyrir tónleikagesti. Þegar haldin eru barnakóramót nýtist það sem mötuneyti og 

æfingaraðstaða fyrir kórana útskýrði presturinn. Hann sagði einnig að safnaðarheimilið væri 

vel nýtt til að mynda fyrir æskulýðsstarf, námskeið, erfidrykkjur, veislur í tengslum við 

helgihald, fundi, kór eldri borgara, skrifstofuaðstöðu presta, æskulýðsstarf og prest 

innflytjenda, en þeir eru þarna með aðstöðu. Organistinn sagði einnig að engin skipulögð 

menningarstarfsemi sé á vegum kirkjunnar í safnaðarheimilinu það sé eingöngu notað sem 

safnaðarheimili, til útleigu og slíks. Hann sagðist hafa skipulagt tónlistarhátíð í 

safnaðarheimilinu og kirkjunni sem var árviss viðburður á vegum kirkjunnar. Eftir að því var 

hætt eru einstaka sinnum haldnir tónleikar í safnaðarheimilinu í dag (organisti Kirkju I).  

 Að sögn framkvæmdastjóra Kirkju I eru bæði kirkjan og safnaðarheimilið rekin af 

sóknarnefndinni. Kirkjan borgar fyrir þær myndlistarsýningar sem settar eru upp í 

safnaðarheimilinu og sjónlistarráðið sem sett var á laggirnar af prestunum sér um skipulagið. 

Það eru tveir prestar starfandi við stofnunina og annar þeirra er í sjónlistarráðinu en einnig eru 

í því listfræðingur, safnari og fulltrúar úr sóknarnefnd. Allt áhugafólk um myndlist sem vinnur 

að þessari uppbyggingu gerir það í sjálfboðastarfi. Safnaðarheimilið gerir kirkjunni kleift að 

geta þjónað söfnuðinum betur með fjölbreyttara starfi útskýrði hann. Stórbætt aðstaða sé fyrir 

starfsfólk og starf kirkjunnar hefur margfaldast þar sem auðveldara er að sinna betur félags- 

og fræðslustarfi. Heilmikið er um nýjungar eins og til dæmis þetta kaffitorg sem rekið er eins 

og hvert annað kaffihús. Háskólanum í hverfinu er leigð aðstaða í safnaðarheimilinu og eins 

er það leigt út fyrir veislur, ráðstefnur og námskeiðahald kom einnig fram hjá 

framkvæmdastjóranum. Safnaðarheimilið er ekki mikið notað til tónlistarflutnings hélt  

framkvæmdastjórinn áfram að útskýra það er helst að kórarnir æfi þarna. Í hverfinu er stór og 

góður tónlistarsalur þannig að ætlunin var aldrei að bæta við hann með byggingu 

safnaðarheimilisins. Það styður við tónleikahald í kirkjunni þar sem hægt er að fara í hléinu í 

safnaðarheimilið. Hin síðustu ár hefur eftirspurn aukist eftir tónleikahaldi í kirkjum landsins 

og þar með er kirkjan orðin eitthvað meira en kirkja benti hann jafnframt á.  

 Finnur er menntaður listfræðingur og eini starfandi fagaðilinn í sjónlistarráðinu á 

vegum kirkjunnar. Að hans sögn endurspeglar öll myndlist samfélag og það sé alltaf ákveðinn 

umræðugrundvöllur. Aðspurður um reksturinn sagðist hann ekki sjá að reksturinn á 

safnaðarheimilinu væri rekstur á menningarstarfsemi til dæmis á myndlistarsýningum eða 

tónleikum. Annars vissi hann ekkert um fólkið í söfnuðinum og lítið um kirkjuna og það sem 

sneri að honum væri bara jákvætt. Hann telur að það gagnist kirkjunni að leggja áherslu á 

samtímamyndlist sem hreyfi við fólki. Kirkjan nær þannig frekar til yngra fólks og jafnvel til 

nýrra hópa sem annars hefðu ekki velt fyrir sér starfseminni sem þar fer fram. Samtíma 

myndlist fær fólk til að velta fyrir sér hverskonar vettvangur þetta sé og í hvaða samhengi, 

hver niðurstaðan verður vitum við svo ekki (Finnur í sjónlistarráði).    

 Það kom fram hjá öllum viðmælendunum sem tengdust Kirkju I, að fjölbreytileikinn 

er allsráðandi varðandi notkun á safnaðarheimilinu. Þetta hafi valdið einhverjum árekstrum þá 

sérstaklega í sambandi við eina myndlistarsýningu sem gekk út á að fjalla um biblíumáltíðir. 

Presturinn útskýrði umgjörð sýningarinnar fyrir rannsakanda á þann veg að 

myndlistarmaðurinn hafi látið reisa skúr utandyra sem áfastur var við stóra glugga 

safnaðarheimilisins og blasti því við gestum og gangandi. Skúrinn þótti lítið augnayndi og 

þegar haldin var brúðkaupsveisla á sama tíma og sýningin var uppi olli hún einhverri óánægju 

(prestur Kirkju I).          

 Ýmis sjálfboðliðastörf eru unnin við stofnanirnar bæði í nefndum og ráðum. 

Sjónlistarráðið sem starfrækt er við Kirkju I er skipað fólki sem tengist kirkjunni eftir ólíkum 

leiðum og allir gefa vinnu sína. Í því eru tveir prestar, tveir úr sóknarnefnd, forstöðumaður 

listasafns og listaverkasafnari (prestur Kirkju I). Guðmundur í sjónlistarráðinu sagðist 

umgangast húsnæðið mikið þar sem hann væri einnig í kirkjukórnum. Fundir sjónlistarráðs 

færu fram í safnaðarheimilinu og eins væri barna- og unglingastarfi stýrt þaðan vegna þess að 

æskulýðspresturinn hefði þar aðstöðu og sæi um allt það starf. Starfandi organisti er 

tónlistarstjóri kirkjunnar og hann nýtir einnig safnaðarheimilið benti Guðmundur á. 

 Kirkjurýmið er á forsjá sóknarprestsins útskýrði Guðmundur ennfremur og sagði að 

hlutverk sjónlistarráðsins væri að halda utan um myndlistarsýningarnar. Guðmundur taldi upp 

þá sem eru í ráðinu og fór yfir hlutverk ráðsins. Í því væri annar af tveimur starfandi prestum 

stofnunarinnar, sóknarnefndarfulltrúi, listfræðingur/Finnur, kirkjukórsfélagi/Guðmundur og 

listaverkasafnari. Starf nefndarinnar er að vera ráðgefandi aðili vegna listaverkasýninga og 

almennt vegna myndlistar í stofnuninni (Guðmundur í sjónlistarráði). Organistinn sagðist sjá 

að mestu um tónlistarhliðina í kirkjunni sjálfri og þar er áhersla lögð á kirkjutónlist. Óhentug 

hönnun safnaðarheimilis og lélegur hljómburður hefur aftrað honum frá að nota mikið 

safnaðarheimilið. Þar hefði hann viljað skipuleggja, ef hljómburðurinn hefði verið eins og 

best verður á kosið, meira af allskyns tónlistaruppákomum ekki bara því sem er kirkjutengt 

(organisti Kirkju I). 

 

3.2 Áhrif arkitektúrsins og staðsetningar á reksturinn 

Bæði prestur og framkvæmdastjóri Kirkju I bentu á að staðsetning hennar sé vel í sveit sett 

því mikið líf sé í kringum skólasamfélagið í hverfinu. Nokkrir skólar eru þarna í næsta 

nágrenni sem bæði leigja aðstöðu í safnaðarheimilinu og nýta sér veitingasöluna í hádeginu. 

Þá getur fólk komið og sest niður á kaffihúsinu og keypt sér hádegismat og virt fyrir sér 

myndlist í leiðinni.          

 Heildarfermetrafjöldi kirkju og safnaðarheimilis er 2400 fermetrar sem hefur rúmað 

vel þá starfsemi sem þar fer fram. Það var baráttumál prestsins að fá safnaðarheimilið tengt 

forkirkju þannig að eftir helgihald gengi fólk fyrst út úr kirkjunni í forkirkju og þaðan beint 

inn í safnaðarheimilið. Hann sá þetta sem  ákveðið flæði, það er að fólk gengi inn á pall þar 

sem það sér yfir allt safnaðarheimilið áður en það gengi þangað niður tröppur (prestur Kirkju 

I). Orðrétt sagði presturinn: 

 

 ... ég er prestur og ég er hirðir og ég rek hjarðir. Hjarðir fara ekki þar sem miklar 

 hindranir eru. Hjarðir eru eins og ... fólk er eins og vatn, það vill flæða með 

 eðlilegum hætti á milli bygginga eða um götur og allt þetta (prestur  Kirkju 1). 

 

 Kirkjan sjálf er dimm og lokuð benti presturinn á líkt og bjarg og safnaðarheimilinu 

því ætlað að draga fram ákveðinn léttleika. Það er hægt að ganga inn í safnaðarheimilið án 

þess að eiga erindi inn í kirkjuna frá bílastæði sem liggur að þeim inngangi. Þetta nýtir fólk 

sér í nágrenninu sérstaklega í hádeginu þegar það kaupir sér hádegismat (prestur Kirkju I). 

 Hugmyndin sem lögð var til grundvallar var að safnaðarheimilið væri einskonar miðja 

eða torg í anda mið-evrópskra torga. Starfsemin á þannig að vera öllum sýnileg og tilfinningin 

fyrir gegnumstreymi og lifandi samfélagi allsráðandi. Þannig eru skrifstofur hafðar í opnu 

rými sem blasir við öllum þeim sem eiga erindi í safnaðarheimilið og kaffihúsastemning með 

veitingasölu sem er öllum opin. Þetta er opinn vinnustaður þar sem presturinn er sýnilegur við 

störf sín. Í safnaðarheimilinu eru seldar veitingar og haldnar myndlistarsýningar í opnu björtu 

rými þar sem stórir gluggar hleypa dagsbirtunni inn. Það er ekki hægt að sjá inn í kirkjuna 

utan frá en öðru máli gegnir um safnaðarheimilið sem blasir við í gegnum stóra glugga. 

Tenging safnaðarheimilisins við kirkjuna styður vel við starfsemi hennar og er mjög 

sveigjanlegt sem auðveldlega má breyta með þar tilgerðum skilrúmum. Með lítilli fyrirhöfn er 

því hægt að búa til nokkra sali og kennslustofur sem gerir það kleift að margt getur verið í 

gangi samtímis (prestur Kirkju I). 

 

3.3 Viðhorf þátttakenda til samþættingar hins helgaða rýmis og þess 

 almenna  

Heildarrými kirkju og safnaðarheimilis Kirkju I hefur þann kost, að sögn Guðmundar í 

sjónlistarráðinu, að ekki er innangengt úr kirkjunni í safnaðarheimilið heldur úr anddyri 

hennar. Þetta þykir hagkvæm lausn vegna þess að fólk hefur val um hvort það fer úr kirkjunni 

inn í safnaðarheimilið og öfugt. Öll smáatriði skipta máli í slíku félagslegu rými eins og rými 

safnaðarheimilisins, allt frá uppröðun borða uppá passlega nánd milli fólks til stærri 

hönnunarmála eins og hljóðvistar. Kaffihúsið í safnaðarheimilinu er starfrækt á sama hátt og 

önnur kaffihús. Það eina sem getur háð rekstrinum eru almennir fordómar gagnvart kirkjunni 

sumir vilja hreinlega ekki stíga inn fyrir dyr kirkjustofnana sagði Guðmundur.   

 Finnur í sjónlistarráðinu lýsir hlutverki safnaðarheimilisins á þann hátt að því sé ætlað 

að vera líkt og önnur almannarými sem hafi til að bera að fólk eigi þangað erindi af ýmsum 

ástæðum. Jafnvel sé eina erindið að hafa átt leið um hverfið og þannig rambað inn í 

safnaðarheimilið. Myndlistin sem sett er inn í safnaðarheimilið sníður sig að hluta til 

innihaldslega að því formi sem er á rekstri þess. Henni er þannig boðið inn í safnaðarheimilið 

sem er ekki beint vettvangur myndlistarinnar sagði Finnur ennfremur. Prestur Kirkju I hefur 

sömu sögu að segja um safnaðarheimilið sem samfélagslegt rými og þannig opið fyrir gesti og 

gangandi. Tenging þess við kirkjuna á að skapa flæði bæði úr anddyri/forkirkju hennar og eins 

á aðkoman að vera opin og aðlaðandi frá bílastæði í safnaðarheimilið sagði hann. 

  Fulltrúi sóknarnefndar sagði það skipta máli að kirkjurýmið sem er helgað, sé á 

forsendum sóknarprestsins því hann beri ábyrgð á því. Stundum falast listamenn eftir að vinna 

með kirkjuna í sínum listaverkum. Að vinna með mörkin er mjög mismunandi eftir 

einstaklingum og fer eftir kirkjuskilningi hvers og eins. Slíkt getur valdið vanhelgun eins og 

gerðist í Hallgrímskirkju þegar einn listamaður ákvað að beina athyglinni að kynfærum fígúra 

í kirkjulistaverkum. Presturinn sagði að sú sýning hafi farið yfir strikið og sýningin var 



35 
 

skemmandi fyrir kirkjuna að hans mati. Það hljóta að vera einhver mörk því trúin er tjáning, 

hún er lofgjörð, hún er bæn því að nærvera guðdómsins er þar sagði hann. Sumir listamenn 

nýta sér sýningarnar í trúarlegar tengingar og samtöl við fólk í rýminu auk þess sem þær hafa 

verið uppspretta í predikun útskýrði presturinn ennfremur.      

 Hið helgaða rými er mjög ólíkt almannarými en takmark kirkjunnar er að fara inn í 

almannarýmið með það helgaða sagði presturinn. Kirkjan fer út fyrir sitt eigið 

guðsþjónusturými og helgar almannarýmið. Til að útskýra þetta frekar sagði hann að með því 

að halda hátíðir um landið og þar sem kirkjuklukkur hringja er helgað rými. Mikil átök eru í 

samfélaginu hélt hann áfram hvort kirkjan eigi ekki bara að vera inni í sínu guðsþjónusturými 

með sínar bækur og helgisiði. Skóla- og menningarstefna sveitarfélagsins segi að ekki sé 

viðeigandi að kirkjan komi inn í skólana því það sé trúboð. Samtök eins og Vantrú og 

Siðmennt berjast gegn kirkjunni með því að ögra sagði hann. Vantrú beiti ákveðnum 

myndmætti til að brjóta niður helgimyndina, samtökin settu til dæmis upp tombólu fyrir 

framan Alþingishúsið og Dómkirkjuna útskýrði presturinn. Með því vildu þau brjóta 

forsendur hugmyndafræði kirkjunnar og setja eitthvað annað í staðinn. Eitt af því sem listin 

dregur fram er einmitt listin og hið opinbera rými vildi hann meina.    

 Organisti Kirkju I lítur svo á að safnaðarheimilið sé ekki kirkjurými þar af leiðandi sé 

það mun opnara rými en kirkjan.  Það er opið öllum nema þeim sem vilja hafa skemmandi 

áhrif á kirkjuna. Í kirkjunni er altari og það eitt og sér gerir hana að helgari stað en 

safnaðarheimilið. Sumir líta á það sem part af kirkjunni en helsti munurinn er sá að kirkjan er 

trúarstaður og þá verður fólk að bera virðingu fyrir því þó að það deili ekki þeirri trú líkt og 

gert er með kynhneigð, kyn og ætterni (organisti Kirkju I).     

 Finnur í sjónlistarráði Kirkju I talaði um hver ávinningur kirkjunnar af því að opna 

safnaðarheimilið fyrir samtímamyndlist. Að kalla fram ólík umræðuefni sagði hann geta 

fengið fólk til að hugleiða hluti í gegnum myndlistina. Sýningarrýmið sé ákveðið áreiti í 

umhverfinu sem ýtir við fólki að velta fyrir sér hlutum sem það annars hefði ekki gert. Það er 

mikilvægt fyrir kirkjuna að fá þessa tengingu milli myndlistar og þess rýmis sem tilheyrir 

kirkjunni. Að setja fram hugmyndir í rými sem tilheyri kirkjunni hefði annars ekki komið upp 

við aðrar kringumstæður. Hann sagði ennfremur að sjónlistarráðið leggi áherslu á að ákveðnar 

trúarlegar og heimspekilegar spurningar séu viðfangsefni listamanna. Að þetta séu verk sem 

hafi áhrif og sýningarnar fjölbreytilegar. Fólk á vissulega misauðvelt með að ná í slíka 

upplifun í verkunum en markmiðið er að umfjöllunarefni myndlistarmanna sé á 

heimspekilegum nótum. Texti er látinn fylgja með hverri sýningu sem útskýrir hugmyndina 

að baki verkunum. Sjónlistarráðið lítur svo á að það sé nauðsynlegt vegna þess að 

safnaðarheimilið er ekki beint vettvangur myndlistarinnar. Þarna skapast tækifæri að opna 

augu fólks fyrir sjónrænni upplifun sem það annars myndi ekki kynnast. Það er misjafnt 

hversu langt er gengið í því að leita eftir trúarlegu innihaldi í sýningarhugmyndum 

listamannanna kom einnig fram hjá honum. Hins vegar hafa sýningar verið nýttar í þeim 

tilgangi að vera með innsetningar sem hafa verið ákveðnar útleggingar á markmiðum 

kirkjunnar (Finnur í sjónlistarráði).       

 Framkvæmdastjóri Kirkju I segir að samtímamyndlist sé að mestu leyti sýnd í 

safnaðarheimilinu. Fjármögnun menningarviðburða komi frá kirkjunni í gegnum 

sóknargjöldin þannig að ítök kirkjunnar eru talsverð. Það verður því alltaf að vera 

samræðugrundvöllur við trúna bæði leynt og ljóst. Oft hefur skapast skemmtilegt samtal 

einmitt byggt á trúarlegum forsendum. Þannig að það þarf að taka tillit til þess að trúarlegar 

forsendur eru lagðar til grundvallar starfseminni allri. Sóknarnefndin sér um reksturinn á 

safnaðarheimilinu og í sjónlistarráðinu eru bæði prestur og tveir fulltrúar úr sóknarnefndinni 

(framkvæmdastjóri Kirkju I).       

 Organisti Kirkju I er á því að það sé eðlilegast að það sé kirkjutónlist í kirkjunni og 

veraldleg tónlist í veraldlega rýminu þó svo að það hafi verið haldnir popptónleikar í 

kirkjunni. Fyrir sumum er kirkjan bara hús og oft er það þannig út á landi að kirkjan er það 

eina sem getur boðið uppá aðstöðu fyrir tónleika. Í kirkjunni er allt sem þar fer fram undir 

hennar formerkjum en í safnaðarheimilinu er frekar hægt að vera með viðburði undir öðrum 

formerkjum en trúarlegum. Kirkjan er stofnun sem er ekki alltaf að predika um trúna hún er 

að reyna að sinna mörgu öðru en helgihaldi því hennar nálgun á samfélagið er á víðari 

grundvelli (organisti Kirkju I).         

 Fulltrúi sóknarnefndar Kirkju I  sagði að það væri hætt við að fólk hætti að láta sig 

kirkjuna varða. Ef kirkjan er úr tengslum við lífið og menninguna er hún ekki að sinna sínu 

hlutverki og að sumu leyti má tengja þetta trúboðshlutverkinu. Kirkjan ber ábyrgð á því sem 

fram fer í húsnæði á hennar vegum og ef eitthvað er andstætt kristinni trú á það ekki þarna 

heima. Það þarf ekki endilega að vera helgihald annarra trúarhópa, þetta gæti allt eins verið 

einhver félagsskapur sem ekki á samleið með gildum kirkjunnar.  Kirkjan og safnaðarheimilið 

er ekki opið fyrir hvern sem er hann sem formaður sóknarnefndar setur fyrirvara á það ef 

múslímar myndu vilja vera með sitt trúboð í kirkjunni. Aftur á móti fræðsla og umfjöllun um 

Islam og aðrar trúarkenningar eiga vel upp á pallborðið innan kirkjunnar. Sumir guðfræðingar 

sjá ekkert athugavert við að mismunandi trúarbrögð fái húsaskjól í kirkjubyggingum. Um 

þetta eru deildar meiningar innan kirkjunnar hann veit af þeim sjónarmiðum að sumir líta svo 

á að um vanhelgun sé að ræða ef kirkjan sé svona galopin (sóknarnefndarfulltrúi Kirkju I). 

 Tónlistarlega séð eru áhrif kirkjunnar mikil sagði organistinn, þetta er allt útfrá 

forsendum hennar. Sjónlistarráðið er  óháðara, en kirkja er alltaf kirkja þó svo að listsýningar 

séu ekki settar í einhverja spennitreyju að þær þurfi að vera eitthvað trúarlegar. Þess er gætt að 

ekki sé verið að koma með inn fyrir dyr stofnunarinnar eitthvað sem gerir lítið úr fólki eða að 

listamaðurinn sé að ögra með verkum sínum á einn eða annan hátt vill organistinn meina. Að 

hans mati er mikið verið að ögra í þjóðfélaginu ekki síst listamenn.  Sífellt er verið að höggva 

í stofnanir eins og kirkjuna sem á undir högg að sækja þar á meðal listamenn. Kirkjan er að 

berjast fyrir boðskap sem á ekki mikið upp á pallborðið. Kirkjan er ein af fáum stofnunum 

sem er óháð ríkinu er stendur fyrir menningarstarfsemi og setur í það mikla fjármuni. 

Listamenn eiga að vera óháðir er hið algilda viðhorf en listamenn geta verið að skapa list fyrir 

sjálfa sig eða að skapa list í einhverju samhengi sagði organistinn. Í stofnuninni eru gerðar 

kröfur um að þetta sé innan velsæmismarka þó svo að þetta sé frjálst í kringum myndlistina. 

Veraldlegir hlutir eru ekki í eins miklum mæli inni í kirkjunni eins og í safnaðarheimilinu og 

tónlistin er ekki mikið inni í safnaðarheimilinu. Hann hugsi tónlistina inn í kirkjuna meira á 

trúarlegum nótum en finnst eðlilegra að vera með popptónleika og þvíumlíkt í 

safnaðarheimilinu það er eðlilegra samhengi að hans mati (organisti Kirkju I).   

 

3.4     Áhrif hins opinbera og Þjóðkirkjunnar á stefnumótun 

 stofnunarinnar 

Andúð stjórnmálamanna á þjóðkirkjunni hefur að mati organistans og framkvæmdastjóra 

Kirkju I færst í aukana á allra síðustu árum í sveitarfélaginu. Slík þróun er ekki til þess fallin 

að auka samræðugrundvöll á milli stofnunarinnar og sveitarfélagsins í menningarmálum. 

Kirkjan hefur því ekki tekið mið af stefnumótun sveitarfélagsins hvorki í aðdraganda að 

byggingu safnaðarheimilisins né í þeirri þróunarvinnu sem hefur átt sér stað í gegnum árin. 

Guðmundur í sjónlistarráði sagði í þessu sambandi „ ... nei þetta er kirkja en áherslur okkar 

eru stefnumörkun þó að ekkert sé fest á blað“. Presturinn sagði einnig að það væri ekki 

meðvitað verið að sækja í stefnumótun sveitarfélagsins ef það er gert sé það vegna þess að 

kirkjan hafi það hlutverk að ná til fólks og það skiptir máli að kirkja vinni á almennum nótum. 

Menningaratburður sem laðar að fólk vekur athygli á henni um leið þó svo að viðburðurinn 

tengist ekki helgihaldi. Búið væri að endurskoða stefnuna en ekki með eins veglegum hætti og 

gert var í upphafi en tími sé kominn til að staldra við og meta stöðuna. Þegar stefnan verður 

endurskoðuð mun stefnumótun Þjóðkirkjunnar og hugsanlega sveitarfélagsins verða höfð til 

hliðsjónar. Sérstaða þessarar stofnunar sé þó nokkuð afgerandi því að honum vitanlega hafa 

ekki verið byggð safnaðarheimili sem eru hugsuð sem torg með veitingasölu og sölum 

(prestur Kirkju I).         

 Framkvæmdastjórinn telur að erfitt reynist að meta það sem þegar hafi áunnist því það 

sé svo margt að gerast í einu. Það séu ólíkar áherslur í safnaðarstarfi, kirkjunni, og í 

tónlistinni. Erfitt sé að meta hvað sé orsök og hvað sé afleiðing og hvað sé upphafið að 

einhverju. Margt hafi gerst á skömmum tíma sem á upphaf sitt í stefnumótunarferli sem lætur 

húsið virka sem best vegna þess að áherslur hafa tekið mið af skipulagi þess sagði 

framkvæmdastjórinn. 

  Organistinn segir starfið vera að aukast og stöðug endurnýjun eigi sér stað, mikið starf 

sé fyrir aldraða, æskulýðsstarf og kórastarfið er að sprengja utan af sér. Aðbúnaður er með 

besta móti enda erfitt að byggja upp starf ef hætt er við árekstrum á milli mismunandi 

starfsemi. Þessi nýja bygging hefur opnað fyrir möguleika á miklu fjölbreyttara og öflugra 

starfi en var til staðar. Aðspurður um stefnumótun kirkjunnar vildi hann meina að hún væri 

ekki mjög stjórnsýsluleg og ekki allt sett í formúlur. Listrænu starfi væru því ekki settar fastar 

skorður með fastmótuðu stefnuskjali (organisti Kirkju I).       

 Prestur Kirkju I og Guðmundur og Finnur fulltrúar í sjónlistarráði sögðu að frá byrjun 

hafi stefnan verið skýr að leita fanga hjá þeim listamönnum sem búa í sókninni. Hingað til 

hafi það gengið og listamenn tekið vel í að sýna og þar spilli ekki fyrir skemmtilegt 

sýningarrými. Sjónlistarviðburðirnir eru hugsaðir sem samtal við trúarlífið, trúarlegar víddir 

sögðu þeir. Guðmundur í sjónlistarráðinu sagði að stefnumótun stofnunarinnar tæki ekki mið 

af menningarstefnu Reykjavíkurborgar þar sem þetta væri kirkjulegt rými og sem slíkt ekki 

fyrir hvað sem er. 

 

 

 

 

 

 



39 
 

4.      Kirkja II 

Kirkja II sem vígð var um aldamótin 2000 er staðsett í fámennum byggðarkjarna úti á landi. 

Hugmyndin um fjölnota rými er útfærð á þann hátt að enginn greinarmunur er gerður á 

kirkjunni og menningarhlutanum. Hönnun byggingarinnar tók mið af því að um tónleikahús 

væri að ræða enda hönnun byggingarinnar fremur óhefðbundin. Kirkjan er því byggð á þann 

hátt að hún á að þjóna bæði sem kirkja og tónleikahús.  

 

4.1 Rekstrarþættir stofnunarinnar – innra og ytra umhverfi 

Ríkið ásamt sveitarfélaginu veittu fjármagn til byggingarinnar og í reksturinn sagði prestur 

Kirkju II og starfsmaður menningarráðs. Ríkið lagði til fjármagn vegna þess að það hafði 

skuldbundið sig með menningarsamningi við fjórðunginn að byggja þar upp fjölbreytta 

menningarstarfsemi. Slíkur samningur var nýr af nálinni og nýttist við uppbyggingu til að 

mynda: Sviðslista, tónlistar og myndlistar. Fram kom hjá prestinum að ríkið lagði til 20% 

fjármagn í stofnkostnað en það fjármagns var eyrnamerkt menningarmiðstöðinni að sögn 

fulltrúa menningarráðs. Fjármögnun ríkisins var hluti af fyrrnefndum menningarsamningi sem 

skuldbatt sig til að byggja upp menningarmiðstöðvar víðsvegar um fjórðunginn 

(prestur/menningarráðsfulltrúi Kirkju II).         

 Að sögn fulltrúa menningarmálanefndar og menningarráðs var gerður þríhliða 

samningur milli sveitarfélaga, menningarráðs og menningarmiðstöðvarinnar. Ríkið og 

sveitarfélagið leggja í menningarráðið ákveðna fjárhæð á ári sem það síðan sér um að úthluta, 

meðal annars til menningarmiðstöðva í fjórðungnum. Þannig fær menningarmiðstöðin þar 

sem prestur Kirkju II starfar fjórar miljónir frá ríkinu og aðrar fjórar frá sveitarfélaginu í 

beinan rekstrarstyrk á hverju ári.        

 Menningarráðið sem ríkið styrkir leggur þannig til fjórar miljónir og sveitarfélagið 

sömu upphæð á móti og rennur þessi upphæð í rekstur menningarmiðstöðvarinnar og viðburði 

á hennar vegum. Menningarráðið býr til úthlutunarreglur og ber ábyrgð gagnvart ríkinu 

hvernig fjármununum er varið. Einu sinni á ári funda formaður menningarráðsins og 

starfsmaður menningarráðs þar sem farið er yfir fjárhagsstöðuna. Einnig fundar menningarráð 

reglulega með forstöðumönnum allra menningarmiðstöðvanna. Starfsmaður menningarráðsins 

tók það fram að enginn úr bæjarstjórninni er í menningarráðinu en hins vegar eru þrír í ráðinu 

pólitískt kjörnir en hinir fjórir koma úr menningargeiranum (starfsmaður menningarráðs). 

 Áhrif menningarráðsins eru talsverð miðað við ofantalið og nær hlutverk þess ekki 

eingöngu til fjárúthlutana. Það kom einnig fram hjá starfsmanni menningarráðsins að hlutverk 

þess væri einnig að huga að tengslauppbyggingu og hverskonar þróunarstarfi ásamt erlendu 

samstarfi. Það fer ekki á milli mála hjá starfsmanni menningarráðs að hann álítur stofnunina 

nýta mjög vel það ráðstöfunarfé sem hún hefur yfir að ráða. Til marks um það nefndi hann að  

stofnunin nái að skila afgangi ár hvert. Fjármagnið sem stofnunin hefur úr að spila nái að 

standa fyrir um 40 viðburðum á ári sagði hann. Megin uppistaða starfseminnar fyrir utan allt 

helgihald eru tónlistaruppákomur og eins eru haldnar myndlistarsýningar að minnsta kosti 

einu sinni á ári (starfsmaður menningarráðs).      

 Organisti Kirkju II var fremur ósáttur með það rekstrafé sem stofnunin hefur úr að 

moða og telur að tvöfalda þurfi þá upphæð. Aðspurður um hvernig byggingin hafi verið 

fjármögnuð sagðist hann halda að miðað við kynni sín af prestinum væri líklegt að hann hafi 

leitað víða fanga. Hann hlyti að hafa notið stuðnings þjóðkirkjunnar og sveitarfélaganna í 

fjórðungnum benti organistinn á.        

  Það er lítill söngur í skólum og almennt standa sveitarfélög illa að söngmennt sagði 

presturinn. Hann telur þó að kirkjan sinni þessu hlutverki mjög vel og hryggjarstykkið í 

kórastarfi byggðarlagsins eru kirkjukórarnir og samstarf þeirra sem fram fer innan veggja 

menningarmiðstöðvarinnar. Hann sagði að fólk átti sig ekki á að helsta uppeldisstofnun í 

kórastarfi er kirkjan,og að tónlistarhefð á Íslandi væri ekki með sama móti ef kirkjunnar hefði 

ekki notið við sagði presturinn.          

 Húsið er um 1000 fermetrar og því rúmgott og aðstaðan með besta móti fyrir alla þá 

starfsemi sem fram fer í húsinu að mati fulltrúa menningarmálanefndar. Hann sagði engan 

greinarmun gerðan á kirkjunni og tónlistarmiðstöðinni en það sé ekki nóg til að allir finni sig 

velkomna þangað inn. Skýringin liggur ef til vill í því að kalla stofnunina kirkju vegna þess að 

það eru ekki allir í þjóðkirkjunni. Markvisst hafi verið unnið að því að taka kirkjunafnið í 

burtu og kalla stofnunina tónlistarmiðstöð. Kirkjustofnunin verður þar með opnari og 

aðgengilegri öllum þeim sem áhuga hafa að nýta sér aðstöðuna óháð því hvort þeir tilheyri 

einhverjum trúarbrögðum (fulltrúi menningarmálanefndar Kirkju II).        

 Starfsemi stofnunarinnar á ekki að snúast um starfsemi kirkjunnar á móti 

menningarstarfseminni þannig að hvort fyrir sig lifi án hins annars sagði fulltrúi 

menningarmálanefndar. Hann sagði í þessu sambandi: 

 

  ... í rauninni er kirkjan inni í tónlistarmiðstöðinni og auðvitað verður þetta aldrei 

 þannig að þú, þú veist verðir þarna með þungarokkstónleika eða eitthvað svoleiðis en 

 það samt sem áður þarf stundum að passa sig mér finnst við mega vera miklu meira 

 opnari fyrir því að taka þessa helgislepju aðeins í burtu og hérna og þú veist afsakaðu 

 þetta orðbragð ég er ekki að meina það neikvætt fólk þarf að geta fyrir því þú veist það 

 er allt í lagi að fá sér eitt léttvínsglas hvítvín eða eitthvað slíkt. Ég meina fólk er 

 náttúrulega bara að gera vel við sig er að fara á tónleika fer út að borða og það er 

 svolítið svona það svona óskýr mörk finnst mér eins og allavega í dag hvort maður 

 má vera búinn að þú veist undir einhverjum áhrifum eða eitthvað. Af því að þú ert í 

 rauninni að fara inn í kirkjuna þú veist líka þannig að þetta er svona 

 stefnumótunarhugsun held ég, hvað við viljum að þetta sé. Hvort við viljum að þetta 

 sé kirkja með menningu eða hvort við viljum að þetta sé bara menningarhús og sem 

 tengist náttúrulega verður aldrei, kirkjan verður alltaf hluti af þessu húsi það breytist 

 ekki neitt. Ég held að það sé rétt skref að byrja að kalla þetta tónlistarmiðstöð, 

 tónlistarhús (fulltrúi menningarmálanefndar Kirkju II). 

 

 Organisti Kirkju II sagði það geta verið snúið hver eigi að taka leiguna fyrir 

salinn/opna rýmið hingað til hefur kirkjan verið að fá leigutekjurnar. Ýmsir flottir tónleikar 

fara þarna fram og má þar nefna Frostrósir og tónleika með Víkingi Heiðari. Þarna eru 

kjöraðstæður fyrir hann enda væri hann mjög ánægður með aðstæður sagði organistinn. 

 Fulltrúi menningarmálanefndar sagði að sú starfsemi sem á sér stað í opna rýminu séu 

hefðbundin kirkjustörf, messur, æskulýðsstarf, ásamt ráðstefnum, veislum og málþingum. 

Einnig eru hljómsveitanámskeið, allskyns viðburðir og klassísk tónlist. Safnaðarheimilið er 

hliðarsalur og nýtist einnig mjög vel. Það sem fulltrúi menningarmálanefndar hefur fundið  

fyrir er að of klassísk stemning og hátíðleiki svífi þarna yfir. Einhverjir myndu einnig vilja sjá 

skarpari skil á milli kirkju og menningar að það þurfi ekki að skilgreina það innan kirkjunnar 

sem slíkt. Um það hefur verið rætt í sambandi við rekstrarkostnað hversu mikinn hlut 

menningarmiðstöðin eigi að taka yfir í rekstrinum. Fulltrúa menningarmálanefndar finnst  

byggingin bæði falleg og hentug fyrir allskyns viðburði. Kirkjan sjálf stendur oft fyrir 

tónleikum og ýmsum viðburðum það er ekki eingöngu tónlistarmiðstöðin sem sér um slíkt.  

Kóramótin eru hins vegar oftast að frumkvæði kirkjunnar. Sameiginleg kóraverkefni sem fela 

í sér þátttöku í hverjum byggðarkjarna eru sett upp í stofnuninni þannig að það er verið að 

vinna að sameiginlegum markmiðum (fulltrúi menningarmálanefndar).   

 Presturinn, starfsmaður menningarráðs og fulltrúi menningarmálanefndar eru þess 

fullvissir að um mikil og góð áhrif stofnunarinnar á bæði tónlistarmenntun og iðkun í 

byggðarlaginu sé að ræða. Að þeirra sögn gefst bæði atvinnumönnum og áhugafólki tækifæri 

að koma fram í sérhönnuðu tónleikahúsi sem renni styrkari stoðum undir bæði faglega 

þekkingu og reynslu. Aðstæður voru frumstæðar þannig að byltingin er mikil. Fastir viðburðir 

sem ekki voru í boði áður eins og Frostrósatónleikar, djasshátíðir, gospelnámskeið og 

kórahátíðir hafa jákvæð áhrif á byggðarlagið. Margt af því sem fer fram í stofnuninni hefði 

ekki verið hægt að setja upp í hefðbundinni kirkju og húsið er því ótvíræð viðbót fyrir 

listalífið (prestur, fulltrúi menningarmálanefndar, fulltrúi menningarráðs). 

4.2 Áhrif arkitektúrsins og staðsetningar á reksturinn 

Ekki eru allir viðmælendurnir sem komu að Kirkju II  á eitt sáttir  um hönnunarlega útfærslu 

stofnunarinnar einna helst er kvartað yfir hljómburði. Starfsmaður menningarráðs og prestur 

stofnunarinnar eru báðir  ánægðir með hvernig til hefur tekist ef marka má svör þeirra. Þeir 

viti ekki betur en að almenn ánægja sé með húsið og hljómburðinn. Stærð húsnæðisins er 

tæpir 1000 fermetrar og að ósk prestsins var sviðið haft það stórt að Sinfóníuhljómsveit 

Íslands getur auðveldlega komist þar fyrir. Lýsing starfsmanns menningarráðs á þeim 

ávinning sem honum finnst hafa náðst: 

 

 ... Það er náttúrulega verið að nýta þarna hús sem annars væri eingöngu notað fyrir 

 kirkjulega starfsemi. Veit ekki hvort þú hefur komið þarna en það er hægt að 

 fjarlægja allt úr altarinu sem er kirkjulegt þannig að þarna getur staðið hús sem er 

 nánast kross og þetta er það stórt hús þó svo að það sé á mörkunum, þá hefur það hýst 

 sinfóníuna. Það voru á fjórða hundrað manns á sinfóníutónleikum þarna eða um fimm  

 hundruð, þar var einhver ótrúlegur fjöldi, því það er hægt að opna inn í 

 millibyggingarnar. Það ber öllum saman um að þetta er mjög gott „konserthús“

 (menningarráðsfulltrúi Kirkju II). 

 

 Presturinn var spurður út í hvort aðstaða væri fyrir myndlistarsýningar og hvernig 

húsnæðið hafi reynst. Hann sagði húsnæðið hafa í alla staði reynst frábærlega og mjög góð 

aðstaða væri fyrir myndlist. Að jafnaði væru haldnar tvær sýningar á ári með verkum 

samtímalistamanna. Húsið væri mjög sveigjanlegt og auðvelt að rýma altarið til að mæta 

fjölbreytilegum aðstæðum og kröfum. Hljóðhönnunin hafi einnig tekist vel því það væri 

sérhannað frá upphafi.         

 Fulltrúi menningarmálanefndar er einnig almennt sáttur hann skynji ekki annað en að 

almenn sátt sé um bygginguna. Hvað ásókn varðar er stofnunin staðsett í tæplega fimm 

þúsund manna byggðarlagi og það hafi vissulega áhrif. Það megi ekki vera mælikvarði í sjálfu 

sér þó að einhverjir viðburðir nái ekki að standa undir sér. Það megi teljast ásættanlegt að ná 

ekki  húsfylli þó svo að um fræga íslenska tónlistarmenn sé að ræða. Síðustu misseri hefur 

nýting hússins færst í aukana og tónlistarfólk sé að koma frá öðrum stöðum til að spila í 

húsinu. Hann sé að sjá yngra tónlistarfólk í auknum mæli koma inn í húsið til að halda 

tónleika.             

 Að hans mati er hönnun byggingarinnar fremur ókirkjuleg því enginn greinarmunur er 

gerður á menningarmiðstöðinni og kirkjunni. En safnaðarheimilið sé að vísu hliðarsalur sem 

hægt er að opna inn í kirkjurýmið. Engin listræn starfsemi eigi sér því í raun stað í 

safnaðarheimilinu. Færanlegt altari og þegar halda á tónleika er það fjarlægt ásamt krossi og 

öllu sem tilheyrir helgihaldi. Honum finnst hið ókirkjulega yfirbragð stundum óþægilegt til 

dæmis þegar um jarðarfarir er að ræða einnig þurfi að venjast öðrum venjulegum 

kirkjuviðburðum. Ástæðan er sú að fólk sem situr framarlega í kirkjunni situr á móti hvert 

öðru vegna þess að þetta er opið rými þar sem sætum er raðað í hálfhring. Á móti kemur að 

þetta fyrirkomulag brýtur upp yfirleitt hefðbundið og viðtekið skipulag kirkna sem sé af 

hinum góða af því að fólk upplifi þá að það geti verið létt og skemmtileg stemning í kirkjunni 

(fulltrúi menningarmálanefndar).     

 Organistinn/tónlistarstjórinn við Kirkju II er ekki á sama máli  og hinir þátttakendurnir 

sem rannsakandi ræddi við um virkni húsnæðisins. Hann segir húsið vera ágætt aðallega fyrir 

harmonikku- og kóratónlist en henti hvorki rafmagnaðri né órafmagnaðri tónlist.  Ástæðan sé 

upptekið loft húsnæðisins sem í upprunalegri hönnun átti að vera slétt. Að ósk prestsins var 

sléttu þaki skipt út fyrir turnlaga þak sem henti ekki rafmagnaðri tónlist. Hljóðið sæki upp og 

skilar sér því ekki nægilega vel út í rýmið. Þeir sem flytja slíka tónlist vilja helst ekki koma 

aftur eftir að hafa verið með sinn flutning í húsinu og fara því eitthvað annað.   

 Hann segir húsið ekki vera sérlega heppilegt sem fjölnota rými og ef turninn hefði ekki 

verið settur á þakið hefði þetta verið mun betra tónleikahús. Jafnframt sagði hann að ef 

byggingunni væri einungis ætlað að vera tónleika- og veitingahús væri hönnun húsnæðisins 

heppilegri. Húsið væri mjög takmarkað og sem menningarmiðstöð ætti það að geta staðið 

fyrir fjölbreyttara starfi. Til að mynda nýtist það illa til kennslu og henti ekki allri tónlist. 

Aðstaða starfsmanna er ekki góð því að skrifstofuálman er það lítil að ekki er pláss fyrir 

húsvörð, forstöðumann og prest. Hluti af vandamálinu að hans mati er hve stór byggingin er  

en hún rúmar 300 manns í sæti og þeir sem vilja halda smærri tónleika sækja því í minna 

húsnæði. Einnig er stofnunin ekki nægilega vel búin tækjum. Dýrt sé að keyra um langan veg 

með tæki og tól til tónleikahalds um erfiða fjallvegi í svo lítið sveitarfélag. Það liggur því 

beinast við að tónleikahaldarar velji hentugri staðsetningu í byggðarlaginu eins og dæmin 

sanna.           

 Vandamál og takmarkanir húsnæðisins liggi ekki einungis í hljómburðinum og 

tækjakosti. Tónlistarkennslu sé ekki hægt að sinna með góðu móti í stofnuninni vegna þess að 

ekki var gert ráð fyrir kennslustofum en ráðstefnur og fundir eiga vel heima þarna. Það er því 

mat hans að takmarkanir stofnunarinnar séu verulegar miðað við þá starfsemi sem hún ætti að 

geta staðið fyrir. Húsnæðið hentar ágætlega fyrir fyrirlestra þó að aðstaðan sé að mörgu leyti 

snúin og fyrirferðamikil. Það eru samt sem áður ekki margir sem sækjast eftir því að halda 

fyrirlestra í stofnuninni. Sá möguleiki er fyrir hendi að leigja bæði út salinn og 

safnaðarheimilið en ásóknin mætti vera meiri (organisti Kirkju II). 

4.3 Viðhorf þátttakenda til samþættingar hins helgaða rýmis og þess 

 almenna    

Starfsemi Kirkju II hefur verið í heilmikilli naflaskoðun síðustu misseri og verið er að leita 

leiða til að láta samþættinguna ganga upp. Ákveðið skref hafi verið tekið árið 2012 með því 

að nefna stofnunina tónlistarmiðstöð. Þetta kom fram hjá fulltrúa menningarmálanefndar og 

organistanum. Organistinn sagðist ekki vera með það á hreinu hvort stofnuninni sé ætlað að 

þjóna sem almennt rými. Það væri verið að skoða hvort menningin eigi að hafa meira vægi til 

móts við kirkjuna sagði hann. Að hans mati er ákveðinn veikleiki að kalla stofnunina kirkju af 

því að fólk er ekki endilega að tengja hana við kirkju. Ef hún á að geta skilað sínu margþætta 

menningarhlutverki hafi verið ákveðið að kalla hana tónlistarmiðstöð því að húsið eigi að vera 

fyrir alla trúarhópa og líka þá vantrúuðu. Hugmyndin að baki stofnuninni er ekki kirkja á móti 

menningu því að hvort fyrir sig lifi ekki án hins annars. 

 Eins og húsið er skipulagt er kirkjan og menningarstofnunin ein heild og af þeim 

sökum er ekki hægt að bjóða uppá hvaða tónlist sem er. Þungarokk er til dæmis ekki vel séð 

en þó er vilji til þess að áhrif frá helgidómi kirkjunnar ráði ekki of miklu um hvað geti farið 

fram í húsinu. Í þeim samningi sem gerður var milli kirkjunnar og menningarmiðstöðvarinnar 

er þess því hvergi getið að einhver ákveðin tegund tónlistar eða menningarviðburður sé 

bannaður eða óæskilegur. Fólk ætti að átta sig á að tónleikahús leyfa áfengi því að þegar farið 

er á tónleika vill fólk geta gert vel við sig í mat og drykk. En gestir á tónleikum þessara 

tilteknu stofnunar eru líka að fara inn í kirkju þannig að þetta er hluti af stefnumótun 

stofnunarinnar: Hvort á húsið að vera kirkja með menningu eða menningarhús sem tengist 

kirkjunni því hún verður alltaf hluti af stofnuninni (fulltrúi menningarmálanefndar). 

 Presturinn er sá aðili sem hefur hvað mest sett mark sitt á bæði hönnun og starfsemina 

alla sagði organisti/tónlistarstjóri stofnunarinnar. Þetta er hús prestsins sagði hann og 

presturinn er einnig í stjórn stofnunarinnar sem gerir það að verkum að ítök hans verða enn 

meiri. Þetta er fyrst og fremst kirkja og það verður því alltaf álitamál hvaða viðburði  er farið  

með inn í húsið, það hefur alltaf áhrif á umgjörðina að þetta er kirkja að hans mati. Hún er 

ekki hentugur vettvangur til að laða að listamenn því kirkjan hefur áhrif á alla starfsemina. 

Langflestir sem velja að koma þarna inn með sína tónlist er útfrá kirkjunni en ekki 

tónlistarmiðstöðinni. Fólk gengur öðruvísi um kirkjur en aðrar stofnanir og það hefur sína 

kosti því húsnæðinu er sýnd meiri virðing og umgengnin verður því betri. Ásókn listamanna í 

að nýta húnæðið mætti þó vera meiri þannig að ekki er mikið um að verið sé að hafna 

listamönnum sem vilja  troða þarna upp.  Hann sem stjórnandi kýs frekar annað húsnæði undir 

suma viðburði og sem dæmi þá hentar húsnæðið ekkert sérstaklega vel til tónlistarkennslu 

(organisti Kirkju II).          

 Fulltrúi menningarráðs og menningarmálanefndar Kirkju II sögðu að stofnunin  eigi að 

vera hús sem allir trúarhópar geti sótt. Og þar sem kirkjan er inni í menningarmiðstöðinni sé 

umhverfi hennar opnara en ella ef kirkjan hefði verið alveg sér. Til dæmis fannst fulltrúa 

menningarmálanefndar það ekkert athugavert þótt leyft yrði að bjóða upp á léttvín. Í dag er  

stofnunin rekin á hefðbundinn hátt hvað varðar allt helgihald ásamt hinum ýmsu 

tónlistarviðburðum, fundum, veisluhöldum og svo framvegis. Áhrif kirkjunnar á tónlistina eru 

að mati fulltrúa menningarmálanefndar þau að hún hafi verið á hátíðlegum og klassískum 

nótum. Rætt hefur verið um að til að breyta þessu þyrftu að koma til skarpari skil á milli 

kirkju og menningar sagði hann. Það er að segja að það sem fram fer í húsinu þurfi ekki að 

vera allt skilgreint innan kirkjunnar eins og verið hefur (fulltrúi menningarmálanefndar). 

 

4.4 Áhrif  hins opinbera og Þjóðkirkjunnar á stefnumótun     

 stofnunarinnar 

Allir rekstrarþættir stofnunarinnar voru skoðaðir sem ákveðin samtenging sagði prestur Kirkju 

II, mikil áhersla var lögð á hljómburð og aðstöðu fyrir fólk. Organistinn/tónlistarstjórinn sagði 

að þörf hafi verið fyrir nýja kirkju og tónleikahús. Þá spratt upp sú hugmynd í framhaldinu að 

tengja þetta tvennt saman. Félagsheimilin sem voru notuð til tónleikahalds í byggðarlaginu 

voru mörg hver illa farin og í dag er einungis eitt þeirra í notkun. Aðspurður um hvernig 

stefnumótuninni sé háttað sagði tónlistarstjórinn að í viðaukum fyrir menningarmiðstöðvarnar 

í fjórðungnum er stiklað á því hver stefnan sé. Einnig eru einhverjar línur lagðar í 

samningnum sem gerður var um menningarmiðstöðvarnar milli ríkis og sveitarfélaga. Að 

hans mati getur stofnunin ekki staðið að öllu leyti undir þeim væntingum sem til hennar eru 

gerðar því að mikið af þeirri starfsemi sem henni er ætlað að sinna fer fram fyrir utan 

stofnunina. Hann sagði samstöðuna vanta og ýmislegt væri við stofnunina að athuga. Það 

kæmi fram þegar hann sæti fundi með kjörnum fulltrúum í menningarmálanefnd og er að 

verja fyrirkomulag starfseminnar. Sveitarfélagið væri ekki að öllu leyti ánægt með stofnunina 

frekar en hann sjálfur og því stæði það ekki alveg með stofnuninni þrátt fyrir að vera 

fjárhagslegur bakhjarl. Honum finnst til að mynda skrítið að hann sem tónlistarstjóri borgi 

kirkjunni leigu fyrir aðgang  að húsinu. Sveitarfélagið skilur líka ekkert í þessu heldur að 

partur af þeirra fjármagni fari í leigu til kirkjunnar því að sem þjóðkirkja hljóti hún að vera 

rekstrarhæf ein og sér (organisti/tónlistarstjóri Kirkju II).        

 Frásögn starfsmanns menningarráðs bendir til að miklu hafi verið til tjaldað svo 

menningarlífið fengi að blómstra í fjórðungnum. Hann sagði að þegar menningarráðið hóf 

starfsemi sína voru þegar starfræktar fjórar menningarmiðstöðvar í byggðarlaginu að 

meðtalinni þeirri sem hér er til rannsóknar. Þegar menningarsamningurinn var gerður fyrir 

fjórðunginn sameinuðust öll sveitarfélögin um eina menningarstefnu sem starfsmaður 

menningarráðs telur of yfirgripsmikla. Markvissara væri að vinna hana áfram inni í hverju 

sveitarfélagi fyrir sig og aðgerðamiða þar. Vilji hafi verið fyrir því af hálfu sveitarfélagsins að 

breyta um stefnu og ráða menningarfulltrúa sveitarfélagsins sem framkvæmdastjóra yfir 

stofnuninni í stað prestsins. Frá þessu var horfið þar sem presturinn lagðist gegn þeirri 

breytingu á þeim forsendum að þá væri hætt við því að sveitarfélagið tæki alveg yfir 

reksturinn (fulltrúi menningarráðs).         

 Fulltrúi menningarmálanefndar svaraði því til, aðspurður um hvort kirkju- og 

menningarmiðstöðin tæki mið af menningarstefnu sveitarfélagsins, að hún gerði það að 

stórum hluta. Mikil samvinna ríkti á milli tónlistarskólans sem rekinn er af sveitarfélaginu og 

menningarmiðstöðvarinnar. Tónleikahald sem er sérstaklega á vegum tónlistarskólans er 

heilmikið inni í menningarmiðstöðinni. Og í stærra samhengi er menningarráðið á vegum 

sveitarfélagsins þannig að allt tekur þetta mið hvert af öðru og vinnur saman í einhverju 

samhengi. Menningarmálanefndin er samt sem áður með sína stefnu og áherslur í samhljómi 

við menningarstefnu sveitarfélagsins. Menningarmiðstöðin/tónlistarmiðstöðin fer eftir 

ákveðinni stefnu og samningi við menningarráð og sveitarfélögin í byggðarlaginu, kirkjan 

hinsvegar  er alveg sér dæmi. Mikil og góð fagleg vinna hefur átt sér stað í kringum 

stofnunina til dæmis eru haldnir fundir um það hvernig til hafi tekist með viðburði og fyrir 

hverja þeir eru. Það er unnið mjög markvist eftir þeirri stefnu sem mörkuð er á þessum 

fundum og menningarmiðstöðinni er ætlað að uppfylla ákveðin markmið. Þau eru 

árangursmæld á hverju ári því það sé mikilvægt fyrir þá sem eru í stjórn að hafa einhverja 

mælistiku. Fundir eru fáir og verði því markvissari með ákveðinni mælingu. Mikilvægt er að 

geta sýnt bæði ríkinu og sveitarfélaginu hvernig starfsemin var skipulögð og hvernig 

markmiðum var framfylgt (fulltrúi menningarmálanefndar).    

 Starfsmaður menningaráðsins var á öðru máli um ágæti stefnumótunar sveitafélagsins 

í sveitarfélagsins og sagði hana ekki til. Ástæðuna sagði hann  vera  að menningarstefnan 

kæmi fram í almennri atvinnustefnu og því væri hún einungis hliðargrein. Gera þyrfti 

verulega bragarbót á menningarstefnum í sveitarfélaginu að hans mati. Organisti kirkjunnar 

talaði um að menn væru ekki sammála um hverjar áherslur menningarmiðstöðvarinnar ættu að 

vera og sagðist sjálfur vera á allt annarri skoðun en presturinn.   

5.      Kirkja III  

Kirkjan tilheyrir jaðarbyggð höfuðborgarsvæðisins og áherslur hennar eru á tengingu við 

tónlistarskóla. Þessar tvær rekstrareiningar tónlistarskólinn og kirkjan tengjast saman með 

fjölnota safnaðarheimili sem þær báðar hafa aðgang að. Safnaðarheimilissalurinn er leigður út 

að mestu fyrir tónleika, veislur og margskonar félags- og menningarstarf.   

 

5.1 Rekstrarþættir stofnunarinnar – innra og ytra umhverfi  

Organistinn sagðist þess fullviss að íslenska ríkið hafi ekki fjármagnað bygginguna heldur 

söfnuðurinn í samstarfi við sveitarfélagið. Presturinn, starfsmaður tónlistarskólans og fulltrúi 

sóknarnefndar tóku í sama streng. Þeir sögðu að jöfnunarsjóður kirkna hefði styrkt 

bygginguna að hluta til einnig einkaaðilar og sveitarfélagið með því að fyrirframgreiða tólf 

ára leigusamning við kirkjuna. Leigusamningurinn var eins konar styrkur til tónlistarskólans 

og inni í honum var notkunarkvóti í fjölnotasalinn, um það bil 20 tímar á viku, sem skólinn 

getur nýtt að vild undir sína starfsemi. Þetta framlag sveitarfélagsins réði úrslitum þannig að 

það tókst að klára bygginguna. Áframhaldandi stuðningur hefur gert kirkjunni kleift að 

fjárfesta í tveimur nýjum orgelum og ráðast í endurbætur á kirkjunni. Nemur samanlögð 

fjárhæð sveitarfélagsins til endurbóta og kaupa á orgelunum um 250 milljónum en restin var 

tekin að láni útskýrðu þeir.           

 Það er mikil eftirspurn eftir húsnæðinu sögðu viðmælendur Kirkju III.  Líkt og hjá 

Kirkju  I og II er mikið um að safnaðarheimilið/fjölnota rýmin séu leigð út fyrir allskyns 

fundi, námskeið, fræðslustarf, veislur og svo kjarnastarf í kringum hjónavígslur og útfarir, 

erfidrykkjur. Fullorðinsfræðsla um hjónabönd og sambúð er á vegum kirkjunnar sagði 

presturinn og eins eru haldin námskeið um trúarleg og söguleg málefni. Svo eru hefðbundin 

fræðslustörf eins og fermingarfræðsla og foreldrastarf fyrir fermingarbörnin í 

safnaðarheimilinu. Athafnir kirkjunnar hafa einnig aukist ár frá ári eins og útfarir sem fara 

fram daglega. Hins vegar er engin föst veitingastarfsemi eða kaffihús starfrækt í stofnuninni. 

Öflugt kóra- og æskulýðsstarf og tónleikar eru bæði haldnir i kirkjunni og 

safnaðarheimilinu/fjölnota rýminu. Ýmsir klúbbar, hópar og félagasamtök hafa einnig afnot af 

húsnæðinu. Kirkjan þjónar tíu þúsund manna söfnuði og er með helgihald alla sunnudaga og 

einnig alla miðvikudagsmorgna og eins eru sérstakar barnamessur. Allt tengist þetta 

safnaðarheimilinu á einn eða annan hátt því að fólk fer inn í safnaðarheimilið eftir að 

messuhaldi er lokið (prestur Kirkju III).        

 Fulltrúi sóknarnefndar sagði að kirkjutónlist hafi alltaf verið stór þáttur í tónlistarstarfi 

kirkjunnar. Nýbúið sé að endurnýja kirkjuna og orgelkost hennar sem er bæði nýttur við 

helgihald og tónleika. Organistinn sagði mikið vera um tónleika inni í kirkjunni en hann viti 

ekki til þess að unnin hafi verið þarfagreining fyrir tónlistarlífið. Áherslur hans sem organista 

liggja í kirkjulegri tónlist en veraldleg tónlist sé líka velkomin svo fremi sem hún er innan 

siðferðilegra marka sagði hann án þess að útskýra það nánar.     

 Veraldleg tónlist er stór hluti af  því sem flutt er við hjónavígslur og útfarir. Kirkjan 

hefur lækkað sinn þröskuld verulega hvað þetta varðar því hún sé opin fyrir öllum 

tónlistarstefnum sagði hann. Það er ekki vel séð að fólk spili tónlist af diskum en stundum 

verður ekki hjá því komist. Ástæðan er áhersla á lifandi flutning þar sem um lifandi athöfn er 

að ræða útskýrði hann. Almenningur og kirkjan sjálf gerir miklar kröfur til athafna á hennar 

vegum. Tónlistin skiptir þar miklu máli þegar fólk kemur saman í gleði og sorg.  Þegar verið 

er að kveðja ástvin eru miklar kröfur um að tónlistin sé vel flutt að allt sé í lagi bæði í kórsöng 

og orgelleik. Öðruvísi notkun er á safnaðarheimilinu og það sé ekki á hans færi að meta 

hverjar kröfurnar eru þar (organisti Kirkju III).        

 Presturinn sagði salinn vera fyrir 250 manns og hann væri ánægður með hann.  

Kirkjan á salinn útskýrðu bæði presturinn og starfsmaður tónlistarskólans. Haldnir eru 

nemenda- og kennaratónleikar á vegum tónlistarskólans í salnum sem leigi hann af kirkjunni 

útskýrðu þeir. Það kom einnig fram hjá þeim að tónlistarskólinn er með fastan kvóta  fyrir 

tónleika á þeirra vegum. Það er svo hlutverk framkvæmdastjóra stofnunarinnar að halda utan 

um alla dagskrá og skipuleggja heilt ár fram í tímann. Samið var um að þegar eitthvað er 

aðkallandi á vegum kirkjunnar til dæmis erfidrykkjur verði tónlistarskólinn að víkja nema að 

það sé búið að skipuleggja einhverja tónleika sögðu þeir.     

 Presturinn sagði að það sé þrískipt skipulag í rekstrinum, í fyrsta lagi sé það 

hugmyndafræðin að safnaðarheimilinu þar vinnur hann og sóknarnefnd náið saman. 

Framkvæmdastjórinn sér um veitingar og sér um bókanir í stofnunina og svo er það 

tónlistarskólinn sem er í umsjón skólastjóra en hann og framkvæmdastjóri funda tvisvar á ári 

og skipuleggja árið. Í þriðja lagi er það svo tónlistararmurinn sem organistinn ber ábyrgð á.  

Til dæmis hefur hann þróað hádegistónleika sem hafa þótt takast vel. Undir hann heyra 

kórstjórarnir sem reka sína barna- og unglingakóra (prestur Kirkju III).      

 Starfsmaður tónlistarskólans sagði skólann vera fyrst og fremst fræðslustofnun en um 

leið menningarstofnun þar sem allir tónleikarnir eru haldnir í fjölnota salnum. Nemendur 

skólans hafa einnig einstaka sinnum tekið þátt í tónleikum í kirkjunni sjálfri. Að því leyti 

sagði hann skólann vera opið menningarfyrirbæri með því að bjóða uppá tónleika. Listrænt 

starf skólans sér hann um að skipuleggja ásamt skólastjóra og deildarstjóra. Einstaka sinnum 

er menningarviðburður skipulagður í samráði við organistann en það er engin sameiginleg 

áætlun gerð á milli tónlistarskólans og kirkjunnar (starfsmaður tónlistarskólans).   

 Organisti kirkjunnar sagðist ekki vera einráður í sínu starfi hann vinni sitt starf í góðu 

samstarfi við presta og sóknarnefnd. En það er ekkert listráð og það samráð sem er til staðar 

er óformlegt samstarf um skipulag tónfunda og nemendatónleika í kirkjunni útskýrði hann enn 

fremur. Organistinn sagði verkaskiptingu nokkuð skýra, tónlistarskólinn skipuleggi það sem 

snýr að skólanum, en hann  í samstarfi við presta og sóknarnefnd, sér um tónlist kirkjunnar. 

Samráð við skólann felist einna helst í samráðsfundum um skipulag tónfunda og 

nemendatónleika í kirkju. Áherslur hans hvað varðar tónlistina eru á lútherska kirkjutónlist. 

Framkvæmdastjórinn skipuleggur og annast daglegan rekstur en messuhald og 

tónlistaruppákomur eru ekki innan hans starfssviðs (organisti Kirkju III).    

 

5.2 Áhrif arkitektúrsins og staðsetningar á reksturinn 

Starfsmaður tónlistarskólans sagðist telja almennt menningarstarf  í bæjarfélaginu líða fyrir 

nálægðina við höfuðborgina. Jaðarbæjarfélög sjá sér hag í að eyða minni peningum í 

menningu eins og leikhús, tónlist og fleira þar sem hægt er að sækja ýmsa menningarviðburði 

rétt við bæjarmörkin.          

 Viðmælendur Kirkju III eru almennt ánægðir með hvernig til hefur tekist með 

arkitektúrinn en byggingin þykir falla vel að bæjarmyndinni. Það skipti máli því hún sé 

staðsett í hjarta bæjarins og mikilvægur partur af ímynd hans að sögn prestsins og organistans. 

Byggingin sem er miðsvæðis er lágreist og fellur vel að umhverfinu og skyggir ekki á  

byggðina í hlíðinni fyrir ofan sem rennur út í hafflötinn sem þykir kostur þar sem útsýni sé til 

sjávar. Margverðlaunaðir arkitektar sáu um hönnunina og tengdu kirkjuna og tónlistarskólann 

saman meðal annars með fjölnota tónleikasal/safnaðarheimili. Innangengt er úr 

tónleikasalnum/safnaðarheimilinu í tónlistarskólann og einnig í annað safnaðarheimilis rými 

sem byggt er við hliðarinngang kirkjunnar. Presturinn nefndi þó að hljómburðurinn í 

safnaðarheimilinu hefði mátt vera betri fyrir talað mál en hann sé einstaklega velheppnaður 

tónleikasalur. Erfitt er að flytja ræður þar inni án hljóðnema og það geti verið hamlandi sagði 

hann. Organistinn sagði að sóknarfæri hafi skapast við uppbyggingu á margskonar starfsemi. 

Þrátt fyrir nánd helgidómsins við tónleikasalinn/safnaðarheimilið eru þessar tvær einingar 

ekki að flækjast fyrir hvor annarri að hans mati.        

 Hingað til hafi ekki komið til neinna stórvægilegra árekstra var samdóma álit allra sem 

rætt var við vegna Kirkju III. Húsnæðið sé mjög vel nýtt og ekki margar dauðar stundir enda 

er salurinn ásetinn bæði af kirkjunni og tónlistarskólanum. Allt hafi þetta gengið 

stóráfallalaust fyrir sig ekki síst fyrir það að framkvæmdastjórinn sé einstaklega 

hæfileikaríkur maður í að sætta ólík sjónarmið. Starfsmaður tónlistarskóla Kirkju III og 

organistinn eru ánægðir með bygginguna og segja hana standa vel fyrir sínu. Starfsemin og  

samtengingin við kirkjuna er vel heppnuð og samstarfið gangi vel höfðu þeir báðir á orði. 

Bæði kirkjan og tónlistarskólinn hafi aðgang að fjölnota salnum fyrir tónleika. Kirkjan hafi 

einnig hleypt sjónlistum, bæði málverkum og ljósmyndum inn í hana sögðu þeir. Fjölnota 

salinn hefði mátt nýta meira fyrir almenna tónleika af listamönnum búsettum í sveitarfélaginu 

er mat starfsmanns tónlistarskólans. Organistinn er aftur á móti  ánægður með nýtinguna og 

segir hana gríðarlega mikla. Húsið sé fjölnota og sem slíkt mjög vel heppnað og nýtist ólíkum 

þörfum og aldurshópum. Það sé kostur þrátt fyrir mikla vinnu og flækjustig að rýmið nýtist á 

fjölbreytilegan hátt og því þurfi ekki að byggja mörg sérhæfð hús sagði organistinn. 

 Staðsetning stofnunarinnar er í hjarta bæjarins og það gefur henni ákveðna stöðu í 

hjörtum bæjarbúa að sögn prestsins. Fólk fylgist vel með hvernig fáninn er dreginn að húni og 

lætur vita ef klukkan sem er á kirkjuturninum er ekki rétt stillt. Starfsemin og byggingin er 

hugsuð þannig að hún sé í sem mestri sátt við umhverfi sitt. Honum hugnast til að mynda ekki 

að sett verði upp útilistaverk í tengslum við kirkjuna sem bæjarbúar eru ekki sáttir við. 

Safnaðarheimilissalurinn sé miðja tónlistarskólans og kirkjunnar. Hann er ánægður með salinn 

þó svo að hljómburðurinn fyrir hið talaða mál sé ekki nógu góður. Eins var ekki hugsað 

nægilega vel út í tæknimál sem hefur þurft að gera úrbætur á með talsverðri fyrirhöfn til að 

mynda að koma fyrir ljósleiðurum. Geymslupláss mætti vera meira og eins geta tröppurnar 

verið þreytandi þar sem byggingin er á tveimur hæðum. Salurinn sé vel nýttur að hans mati og 

framkvæmdastjórinn heldur utan um alla dagskrá og gerir áætlun fyrir heilt ár. 

Safnaðarheimilið sem slíkt sé í raun fjórir salir eða rými og svo eru skrifstofur. Salirnir eru 

einnig fullbókaðir undir námskeið, veislur og félagsstarf en sá stærsti er hugsaður fyrir 

tónleika og er nýttur að mestu fyrir þá og veislur (prestur Kirkju III).    

 Það mæðir talsvert á starfsfólki við að standsetja stóra salinn fyrir veislur og tónleika 

þar sem færa þarf til stóla og borð. Það væri heppilegra að mati prestsins ef það hefði verið 

kvikmynda- og fyrirlestrasalur á einum stað og kaffisala á enn öðrum svo dæmi sé tekið. 

Tónlistarfélag er starfrækt við kirkjuna útskýrði presturinn enn frekar sem stofnað var í 

kringum vígslu tveggja orgela sem keypt voru árið 2008. Fyrsta þriðjudag hvers mánaðar eru 

svo haldnir stórtónleikar þar sem fólki er boðið að koma og hlýða á flutning innlendra og 

erlendra listamanna. Tónleikarnir sem haldnir eru í kirkjunni hafa verið vel sóttir og er 

vaxandi aðsókn (prestur Kirkju III).  

 

5.3 Viðhorf þátttakenda til samþættingar hins helgaða rýmis og þess 

 almenna  

Það ber öllum saman um það hjá viðmælendum Kirkju III líkt og hjá Kirkju I að kirkjurýmið 

sé fyrst og fremst hús bæna og tilbeiðslu. Kirkjan er vígð og heilög í þeirri merkingu að hún er 

frátekin fyrir vissa hluti og safnaðarheimilið í annað. Helgidómurinn ætti að vera sem mest í 

friði fyrir veraldlegu vafstri.         

 Organisti Kirkju III segir að þar sem safnaðarheimilið sé fjölnota sé það almannarými 

í þeim skilningi að margir hópar hafi þar skjól. Hvaða hópur sem er getur komið og átt sinn 

fund til dæmis hafa nafnagiftir Ásatrúarfólks farið þar fram. Presturinn hins vegar var ekki 

sömu skoðunar og sagði að það væri grundvallarmunur á til dæmis bíósal og 

safnaðarheimilinu. Sú staðreynd að safnaðarheimilið sé vígt geri það að verkum að það er 

takmörkunum háð hvað fer þarna inn sagði hann.      

 Kvikmyndahús er almannarými sagði hann sem almenningur hefur aðgang að og getur 

leigt undir hvað sem er fyrir borgun og án eyðilegginga. Safnaðarheimilið er almannarými 

sem er helgað ákveðinni hugmyndafræði og trú. Þar er boðið uppá þjónustu við söfnuðinn í 

margskonar mynd meðal annars menningarstarfsemi, veislur og annað sem snertir mannlífið. 

Ekkert af því sem þar fer inn benti hann jafnframt á má fara yfir þessi mörk að vera eitthvað 

andstætt því sem kirkjan stendur fyrir (prestur Kirkju III).   

 Kirkjurýmið sjálft er sér á báti því það er fyrst og fremst frátekið til helgihalds en 

þangað fer ekkert inn sem óvirðir það. Önnur trúfélög fá ekki þar inni en gerð hefur verið  

undantekning í safnaðarheimilinu og þá í samráði við kirkjuna. Orðrétt sagði presturinn:  

 

 ... það er líka vígt líka til þjónustunnar við guðsríki á jörðu en það er kannski 

 opnara það er ekki til helgihaldsins það er líka nýtt til þjónustunnar í víðari skilningi 

 fyrir allt svona allt það sem snertir mannlífið og hérna getum gert miklu meiri hluti í 

 safnaðarheimilinu. En aftur það eru ákveðin mörk sem við förum ekki yfir við förum 

 ekki að gera beint það sem er í andstöðu við kristnina (prestur Kirkju III). 

 

 Þrátt fyrir þann sveigjanleika sem hlýst af að byggja starfsemina á því að 

safnaðarheimilið sé fjölnota er margt sem er hamlandi. Rekstur og skipulagið á húsnæðinu 

getur verið erfitt sem og framkvæmd þess að samþætta mismunandi starfsemi. Það jákvæða er 

að það er sparnaður að geta breytt rýminu fyrir margbreytilegar uppákomur og myndar meiri 

umferð um stofnunina (prestur Kirkju III).      

 Safnaðarheimilið er almannarými og sem slíkt opið fyrir böll, partý og 

tónlistaruppákomur. Þannig sjá fulltrúi sóknarnefndar og fulltrúi tónlistarskólans megin 

muninn á því og hinu helga rými kirkjunnar. Tónlistarskólinn miðar alla sína notkun á sal 

safnaðarheimilisins við þarfir skólans og er því um framlengingu á skólarýminu að ræða. 

Önnur er aðkoma skólans ekki enda salurinn undir forsjá kirkjunnar og skólinn er einungis 

leigjandi sagði fulltrúi tónlistarskólans. Fulltrúi sóknarnefndar lítur svo á að ekki sé ýkja 

mikill munur á kirkjurýminu og safnaðarheimilinu. Það samræmist til að mynda vígslu 

kirkjurýmisins að það séu allskyns námskeið, fræðsla, myndlistarsýningar og flutningur 

veraldlegrar tónlistar líkt og í safnaðarheimilinu. Allt sé mögulegt þar inni svo fremi sem ekki 

er um klám eða aðra niðurrifsstarfsemi að ræða (fulltrúi sóknarnefndar).   

 Organisti Kirkju III segir að það megi alltaf takast á við rökin fyrir því að byggja 

fjölnota hús. Í þessu tilfelli sé það vel heppnað og uppfyllir ólíkar þarfir og áherslur ýmissa 

aldurshópa. En hann sé þeirrar skoðunar að helgidómurinn, guðshúsið sjálft, eigi að vera 

einangraður  tilbeiðslusalur. Og hið veraldlega athæfi eigi líka á sama hátt að fá að vera í friði. 

Kirkja og fjölnota rými sem eitt rými undir hverskonar menningarstarfsemi á að hans mati 

ekki vel saman. Af þeirri einföldu ástæðu að verið er að gera svo ólíka hluti í helgidómnum 

þar sem verið er að nálgast Guð í söng, tilbeiðslu og bæn. Í safnaðarheimilinu/fjölnota rýminu 

er fólk að sækja í félagsskap hvert annars og fá sér veitingar og svo framvegis benti 

organistinn einnig á. Þarfir kirkjunnar og safnaðarheimilisins eru mjög ólíkar og samþættingin 

verður því viðkvæm. Bæði safnaðarheimilið og kirkjan eru vígð með blessun í trúarlegum 

tilgangi sagði hann. Sú staðreynd hefur vissulega þau áhrif að ekki getur hvað sem er verið í 

stofnuninni. Presturinn ber lögformlega ábyrgð á kirkjunni og því sem henni tengist það 

skiptir því máli hvernig sýn hans er á samþættingarmöguleika kirkna og fjölnota rýma 

(organisti Kirkju III).             

 Að mati organistans er Þjóðkirkjan frjálslyndari en almennt er talið þó svo að í 

kenningunni sé hún stíf, þjóðfélagsumræðan er henni ekki hliðholl og oft ósanngjörn. Hún vill 

eiga samleið með almenningi og leitast við að vera mjög afslöppuð gagnvart alþýðu manna. 

Þegar verið er að skipuleggja dagskrána þá er hann tengiliður milli kirkjunnar og 

tónlistarskólans. Tónlistarstarf kirkjunnar byggir á lútherskum kirkjutónlistararfi og 

kirkjulegum hefðum í bland við nýsköpunina. Sérstaða kirkjunnar liggur í nýjum orgelkosti 

sem hefur gert hana eftirsóknaverða fyrir orgeltónleika út fyrir landsteinana sagði organistinn. 

Tónlistaráherslur kirkjunnar eru byggðar á kirkjulegri tónlist kom fram hjá fulltrúa 

sóknarnefndar. Organisti stofnunarinnar stýrir listastefnunni og kirkjan er því  leiðandi og hún 

hefur hafnað uppákomum sem ekki þykja samræmast vígslu hennar (organisti Kirkju III).  

 Miðstýringin er ekki mikil, þeim sem fá leigt er treyst fyrir að ganga um helgidóminn 

með virðingu. Hins vegar hefur reynslan sýnt að brúðkaupsveislur og afmælispartý á kvöldin  

hafa farið úr böndunum vegna áfengisneyslu gesta og því er það ekki leyft lengur sagði 

organistinn. Það sama sagði prestur Kirkju III, það væri fullreynt að leyfa slíkt einnig sagði 

hann að það giltu ákveðnar reglur um hvers konar tónlist fer þarna inn. Þá er ekki átt við að 

tónlistin verði öll að vera trúarlegs eðlis heldur innan ákveðins siðferðisramma. 

Yfirmarkmiðið starfseminnar er að þjóna Guði til dýrðar með því að breiða út hans boðskap. 

Kirkjan á að þjóna söfnuðinum og þegar eitthvað er í andstöðu við það sem hann stendur fyrir 

og í andstöðu við að þjóna Guði er það ekki vel séð innan í stofnunarinnar (prestur Kirkju III). 

 Breiddin er talsverð í tónlistinni allt frá því sem er alfarið í umsjón kirkjunnar eins og 

til dæmis hádegistónleikar og rekstur barnakóra til hátíða og uppákoma sem eru á forsendum 

tónlistarskólans. Einnig er  safnaðarheimilið/fjölnota rýmið leigt út fyrir tónleikaflutning sem 

skipuleggjendur sjá sjálfir um óháð kirkjunni og tónlistarskólanum. Þetta eru áfengislausir og 

fjölskylduvænir tónleikar og það sem flutt er í safnaðarheimilinu/fjölnota rýminu er því ekki 

allt trúarlegs eðlis. Eins í kirkjunni sjálfri er tónlistin sem þar er flutt ekki öll á trúarlegum 

nótum. Safnaðarheimilið/fjölnota rýmið er ekki leigt út fyrir eitthvað sem beinlínis er andstætt 

kristinni trú til dæmis fengi Vantrú ekki þar inni. Aftur á móti hafa önnur trúfélög eins og 

kaþólska kirkjan og Ásatrúarfélagið fengið inni. Það er leyft vegna þess að fullt samráð er haft 

við kirkjuna  og er því  á hennar forsendum (prestur Kirkju III). 

 Fulltrúi tónlistarskólans fullyrti að engin teljandi vandamál hafi komið upp á milli 

kirkjunnar og tónlistarskólans. Slíkt væri leiðinlegt og því megi kannski segja að skólinn geri 

sér grein fyrir að hann fari ekki inn í salinn eins og hann eigi hann. Það geti kirkjan frekar 

vegna þess að skólinn er leigjandi og verður að skipuleggja sig vel. Óánægja kennara með 

þetta fyrirkomulag beinist helst að því að erfitt er að komast að með stuttum fyrirvara ef 

kirkjan er búin að skipuleggja einhvern viðburð. Listráð skólans skipa yfirmenn hans og það 

leggur línurnar hvað varðar listrænar áherslur. Einstaka sinnum er leitað til organistans ef á 

þarf að halda en kirkjan og skólinn gera ekki sameiginlega áætlun um menningarviðburði í 

salnum. Skólinn hefur ekkert um það að segja hvað kirkjan skipuleggur inn í salinn og öfugt. 

Ekki er um það að ræða að skólinn fari með eitthvað sem orkar tvímælis inn í hann (fulltrúi 

tónlistarskólans). 

5.4 Áhrif  hins opinbera og Þjóðkirkjunnar á stefnumótun 

 stofnunarinnar  

Að mati starfsmanns tónlistarskóla Kirkju III er lítill metnaður  ríkjandi í menningarmálum og 

lítill stuðningur við listamenn í sveitarfélaginu. Menningarstefnan sé ómarkviss og ekki haldið 

utan um neina heildarstefnu og því ekki vert að styðjast við hana á nokkurn hátt. 

 Tónlistarstefnan sem nú er við lýði var mótuð árið 2006 þegar núverandi organisti 

kom til starfa upplýsti fulltrúi sóknarnefndar. Þá voru tvö ný orgel keypt fyrir kirkjuna sem 

áttu þátt í að gera hana að einni af best búnu kirkjum landsins. Kirkjunni er ætlað að vera 

tónlistarhof og heljarmikil stefnumótun átti sér stað milli trúar og listar þegar safnaðarheimilið 

var tekið í notkun árið 1994. Listnefnd var sett á laggirnar sem lagði ríka áherslu á myndlist, 

leiklist og tónlist. Í dag er lítið verið að sinna myndlistinni innan veggja hennar þar sem 

ætlunin er að listasafn sveitarfélagsins sjái um þann þátt. Alþjóðlegt samstarf var og er í dag  

eitt af því sem kirkjan leggur metnað sinn í að viðhalda. Kirkjan á að vera alþjóðleg 

friðarmiðstöð og haldnar hafa verið alþjóðlegar ráðstefnur um frið í heiminum. Tónlistin var 

sett á hærra plan með tilkomu atvinnumannakórs sem leysti af hólmi kór sem skipaður var 

áhugamönnum. Lykilþættirnir í starfseminni eru þessi tónlistarstarfsemi hvort sem hún er á 

vegum tónlistarskólans eða kirkjunnar. Einnig er mikið lagt upp úr almennu safnaðarstarfi, 

útfararþjónustu og erfidrykkju (fulltrúi sóknarnefndar).    

 Tekin var ákvörðun um að nýta húsið meira undir erfidrykkjur eftir að núverandi 

framkvæmdastjóri var ráðinn til starfa að sögn prestsins. Á undanförnum árum hefur kirkjan 

verið í samvinnu við sveitarfélagið þegar mikið stendur til í bænum eins og til dæmis á 

afmælisdegi bæjarins er stofnunin opin gestum og gangandi. En þessu hefur ekki fylgt aukið 

fjármagn í formi styrkja til stofnunarinnar. Sótt hefur verið til að mynda um fjármagn til 

tónlistaruppbyggingar en því hefur verið hafnað af hálfu sveitarfélagsins (prestur Kirkju III).  

 6.      Samanburður á milli Kirkju I, Kirkju II, Kirkju III 

Stofnanirnar eru hver með sínu sniði en hafa það allar að markmiði að vilja innleiða í 

starfsemina meiri fjölbreytni og samstarf við listamenn. Nokkuð misjafnt er hversu langt þær 

ganga í að opna kirkjurýmið upp á gátt í því skyni. Prestarnir hafa haft ákveðnu hlutverki að 

gegna í aðdraganda byggingar þeirra og leggja áherslu á að þær verði lifandi afl í samfélaginu. 

Mismunandi aðkoma viðmælenda að stofnununum kemur fram í viðhorfum þeirra til  

skipulags starfseminnar. Mestan stöðugleika má greina hjá Kirkju I sem virðist miðað við 

svör viðmælenda hafa í allflestum tilfellum náð að sigla lygnan sjó. Samanburðartaflan sem 

hér fer á eftir lýsir  í hnotskurn hvernig þykir hafa tiltekist. 

 

Tafla 3. Samanburðargreining 

 Kirkja I Kirkja II Kirkja III 

Samleið trúar og 
almenns 
menningarstarfs. 

Fyrst og fremst áhersla 
á trúarlega tónlist.  
Einnig samtímamynd-
list þar  sem  
viðfangsefnið er gefið 
frjálst. 
  
 

Samskiptaörðugleikar          
ekki fullkomin sátt um 
hvaða tónlistarform sé 
við hæfi þar sem um  
kirkju er að ræða.  
Ekki nægilega nýtt af 
fjölbreytilegri flóru 
listamanna. 

Kirkjan hefur forgang 
að fjölnota rými sem 
hentar ekki fyrir allar 
tónlistarstefnur. 
Árekstrar um notkun á 
fjölnota tónlistarsal. 
Hæfu starfsfólki tekst 
að koma í veg fyrir 
hagsmunaárekstra. 

Er samræmi milli 
stefnumótunar 
hins opinbera og 
þjóðkirkjunnar.  

Áhrif  stefnumótunar 
þjóðkirkjunnar lítil á 
starfsemina. Ekki var 
tekið mið af 
stefnumótun 
sveitarfélagsins. 

Áhrif  stefnumótunar 
þjóðkirkjunnar lítil á 
starfsemina. Unnið var 
eftir stefnumótun 
sveitarfélagsins í 
menningarmálum. 

Áhrif stefnumótunar 
þjóðkirkjunnar lítil á 
starfsemina. Almenn 
menningarstefna ekki 
talin passa stofnuninni. 
Kirkjuleg stefna. 

Hlutverk 
þjóðkirkjunnar  í 
stefnumótun hins 
opinbera. 

Menningarstefna 
ríkisins leggur áherslu 
á að hlúa að  þeim 
sem starfa á sviði 
menningar. 

Menningarstefna 
ríkisins leggur áherslu 
á að hlúa að þeim sem 
starfa á sviði 
menningar. 

Menningarstefna 
ríkisins leggur áherslu á 
að hlúa að þeim sem 
starfa á sviði 
menningar. 

Samtenging 
kirkju og annarra 
menningarstofn- 
ana, er það 
æskilegt eða 
óæskilegt? 

Safnaðarheimilið er 
ígildi menningarhúss. 
Ótvíræður kostur að 
mati viðmælenda að 
opna fyrir margskonar  
menningarstarf. 

Erfiðleikar í 
samskiptum milli 
þeirra sem sjá um 
listræna starfsemi 
stofnunarinnar  og 
þess trúarlega. 
Gagnast ekki listrænu 
starfi nema að 
áherslurnar séu fyrst 
og fremst á því en ekki 
hinu trúarlega. 

Vandkvæðum bundið 
að opna húsnæðið fyrir 
fylgifisk 
skemmtanahalds, 
áfengið, þykir ekki 
sæma kirkjunni. Hentar 
ekki fyrir allar 
tónlistartegundir. En 
opin fyrir ýmsa 
trúarhópa og ýmist 
félagsstarf. 

6.1 Rekstrarfyrirkomulag 

Síðustu ár hafa verið erfið hjá stofnununum, sóknargjöldin hafa verið skorin niður um tuttugu 

prósent og það hefur haft áhrif. Dregið hefur verið úr þjónustunni einkum æskulýðsstarfi og 

enn er verið að leita leiða til að hagræða í rekstrinum. Viðmælendur rannsóknarinnar sem 

höfðu þekkingu á hvernig staðið var að fjármögnuninni voru missáttir við framlag 

sveitarfélaganna.           

 Að sögn prestanna þriggja sem rætt var við er meginmarkmið kirknanna að sinna bæði 

menningarlegu og félagslegu hlutverki.  Með því móti ná þær að vera lifandi afl í samfélaginu  

að þeirra mati. Kirkjurnar eiga að vera opnar fyrir margbreytilegri flóru lífsins sem skapar 

þannig umgjörð að stór hópur fólks eigi þangað erindi. Markmiðið var að forða kirkjunum frá 

því að einangrast og sporna þannig við dvínandi áhuga almennings á starfsemi þjóðkirkjunnar. 

 Það er áberandi hvað viðmælendurnir leggja ríka áherslu á mikilvægi þess að 

kirkjurnar sinni ekki eingöngu helgihaldi. Samt sem áður vitnuðu allir prestarnir í Guðs orð 

þegar þeir rökstuddu menningarlegt gildi kirkjunnar. Til að mynda sagði prestur Kirkju II í 

framhaldi af umræðu um það hvort greinarmunur væri gerður á menningarhlutanum og 

kirkjunni sjálfri:  

 

 Þar sem að Kristur stóð upp og predikaði og væri bæði og sinnti svona bæði 

 félagslegu og menningarlegu hlutverki ... í þá daga. Það kom fólk á daginn og það 

 voru ýmsar uppákomur og fólk hafði þarna samneyti og allt slíkt. Þarna voru helgihöld 

 líka þannig að kannski var þetta  samtvinnað líka. Þetta að kirkjur alveg frá fornu fari 

 hafa verið miðstöðvar lista eins og þær fara hæst. Hafa bæði verið menningarhús 

 viðburða og listasöfn, skilurðu  (prestur Kirkju II). 

 

 Trúarleg skírskotun kemur einnig fram í svari hjá presti Kirkju I þegar hann var 

spurður nánar út í hönnunarlega útfærslu safnaðarheimilisins. Þar var honum tíðrætt um að 

byggingin ætti að stuðla að ákveðnu flæði á milli safnaðarheimilisins og kirkjunnar. Í því 

sambandi sagði hann meðal annars: 

 

  ...  Já, myndist þetta flæði ... ég er prestur og ég er hirðir og ég rek hjarðir. Og 

 hjarðir fara ekki þar sem miklar hindranir eru. Hjarðir eru eins og, fólk er eins og 

 vatn, það vill flæða með eðlilegum hætti á milli bygginga eða um götur og allt þetta 

 (prestur Kirkju I). 

 Ákvörðunarvald prestanna virðist á svörum viðmælenda hafa ráðið úrslitum um 

byggingu stofnananna. Tveir þeirra áttu hugmyndina að umræddri samþættingu og í tilviki 

Kirkju III kom presturinn til starfa eftir að byrjað var að byggja tengibygginguna við kirkjuna 

en fyrirrennari hans var ein aðalsprautan í að sá samruni varð að veruleika. Reynsla og 

þekking annarra þátttakenda af hugmyndinni sem lögð var til grundvallar safnaðarheimilinu er 

mismikil. Einhverjir þekkja lítið sem ekkert söguna meðan aðrir þekkja allt ferlið í hnotskurn. 

Þeir sem þekkja vel til tóku þátt í hugmyndavinnunni og unnu meðal annars að gerð 

stefnumótunar.            

 Organistarnir þrír sem rætt var við þekktu til sögunnar að einhverju leyti en voru ekki 

þátttakendur í hönnunar- og byggingarferlinu. Hið sama á við um starfsmann menningarráðs 

en Guðmundur og Finnur fulltrúar í sjónlistarráði og fulltrúi í menningarmálanefnd höfðu 

takmarkaða vitneskju um undirbúningsferlið. Framkvæmdastjórinn og starfsmaður 

tónlistarskólans gátu rakið söguna frá upphafi til enda að baki byggingu stofnananna þar sem 

þeir  starfa. Að þeirra sögn voru prestarnir ekki einráðir í allri ákvarðanatöku, að stefnumótun 

og allri hugmyndavinnu komu meðal annars einnig fulltrúar úr sóknarnefndum og þeir sjálfir. 

 Ein kirknanna sker sig þó úr á vissan hátt því margoft kom fram hjá viðmælendum að 

prestur Kirkju II væri nokkuð ráðríkur. Það virðist koma fram í einhverjum 

samskiptaörðugleikum en þó fer ekki á milli mála að viðmælendur bera virðingu fyrir eldmóði 

hans og dugnaði. Umræddur prestur sagði að fyrst og fremst aðstöðuleysi til tónleikahalds 

hafi orðið til þess að hann hafi einsett sér að með byggingu nýrrar kirkju yrði einnig hugsað 

fyrir tónleikahúsi. Hann var búinn að vinna ötullega að tónlistarmálum í sveitarfélaginu og 

vissi að það vantaði betri aðstöðu. Orðrétt sagði hann sem svar við spurningu rannsakanda um 

tilurð hugmyndarinnar að tengja saman kirkju og tónleikahús:   

 

 ... Það er náttúrulega, sko hérna, þegar ég kem hérna sjötíu og sjö þá gerist ég strax    

 tónlistarskólastjóri (....).  Og sinni því starfi í þrettán ár og hafði mikinn áhuga á 

 tónlist og var uppalinn í tónlist og var í lúðrasveit í 6 ár og ... og var í háskólakórnum 

 og var í kór hérna á staðnum, blönduðum kór, héldum tónleika og svoleiðis, og svo 

 flutti ég hingað inn bæði tónlistarkennara erlendis frá og ýmsa „performera“. Vorum 

 með tónleika og viðburði nema það að það var ekkert hús hérna sem var boðlegt. Það 

 var verið að koma fram og halda tónleika í steindauðum húsum, samkomuhúsum sem 

 voru ekki byggð fyrir neinn hljóm. Og engin aðstaða fyrir þá sem komu fram og þeir 

 hírðust á klósettum. Ég eiginlega hét því að ef ég kæmi að því að það yrði byggð hérna 

 ný kirkja þá skyldi ég sjá til þess að það yrði tónleikahús um leið (Prestur Kirkju II). 

 Kirkja II og Kirkja III taka ef til vill fjölnota  hugmyndina enn lengra en Kirkja I.  

Kirkja II er byggð á þann hátt að henni er ætlað að vera bæði kirkja og tónlistarmiðstöð og 

Kirkja III er sambyggð við tónlistarskóla. Hönnun Kirkju II tók mið af því að um tónleikahús 

væri að ræða enda er byggingin fremur óhefðbundin. Kirkja III er útfærð á þann hátt að á milli 

kirkju og tónlistarskóla er fjölnota safnaðarheimili sem þessar stofnanir hafa aðgang að. 

Einnig er salurinn leigður út til tónleikahalds, veisluhalda og fyrir margskonar menningar- og 

félagsstarf.        

 Viðmælendur eru misjafnlega sáttir með hvernig til hefur tekist með hönnunarlega 

útfærslu kirkjustofnananna. Viðhorf þeirra fór eftir aðkomu þeirra að þeim og hvort þeir tóku 

þátt í undirbúningsferlinu. Stundum bar mikið í milli en hjá öðrum virtist ríkja fullkomin 

eining og sátt um hvernig haldið var á spöðunum. Það er nokkuð sláandi að hljóðvistarleg 

útfærsla virðist ekki hafa tekist sem skyldi miðað við svör nokkurra viðmælenda.  

 Hlutverk organistanna er nokkuð misjafnt á milli stofnananna. Organisti Kirkju II er 

titlaður forstöðumaður tónlistarmiðstöðvar en hinir titlaðir organistar við Kirkju I og Kirkju 

III. Framkvæmdastjórar Kirkju I og Kirkju III annast daglegan rekstur og almennt skipulag en 

þeir koma ekki nálægt því að stjórna tónlistaruppákomum eða messuhaldi. Slíkt er í höndum 

bæði prestanna og organistanna í Kirkju I og Kirkju III. Miðað við það sem fram kom hjá 

viðmælendum sem tengjast Kirkju III mæðir töluvert á framkvæmdastjóranum að stýra 

starfseminni án meiriháttar vandkvæða.        

 Organistar Kirkju I og Kirkju III sjá að mestu um tónlistaruppákomur í kirkjunni 

sjálfri og er áhersla lögð á lútherska kirkjutónlist. Hins vegar er verksvið organista Kirkju II 

talsvert frábrugðið þar sem öll tónlistarstarfsemi kirkjunnar og tónlistarmiðstöðvarinnar er í 

hans umsjón. Einnig öll umsýsla fyrir utan bókhaldið sem starfsmaður menningarráðs sér um. 

Það sem felst í starfi hans er listræn stjórnun yfir öllu tónlistarstarfinu þar með talinni þeirri 

trúarlegu upplifun sem fólki er ætlað að ná í gegnum kirkjulega tónlist. Alla viðburði og öll 

samskipti við sveitarfélögin, ríki og menningarfulltrúa sér hann um. Til stendur einnig að 

stofna skilgreint fagráð sem setur saman viðburðadagskrá ásamt honum. Í dag er það 

óformlegt þannig að hann setur sig í samband við þá aðila sem vinna að menningamálum í 

byggðarlaginu sem fara yfir viðburðina með honum ásamt stjórn stofnunarinnar. Það sé 

aðallega presturinn sem hefur einhver afskipti af dagskránni. Að sögn organistans er hlutverk 

stjórnarinnar ekki skýrt annað en bara að hjálpa til vegna ýmissa mála eins og aðkomu ríkisins 

að hljóðkerfismálum.           

 Eðli málsins samkvæmt annast prestarnir fyrst og fremst helgihald. Væntingar þeirra 

til samþættingarinnar miðast við kristileg gildi. Það er svo að skilja að þeir hafi mikil áhrif á 

hvernig starfsemin er skipulögð. Samráðsfundir eru haldnir reglulega í Kirkju III sem 

presturinn tekur þátt í  en í Kirkju I og II sitja þeir í nefndum, ráðum og stjórn. 

 Viðmælendur Kirkju II sögðust setja spurningarmerki við veru prestsins í stjórn 

stofnunarinnar, en hann er stjórnarformaður. Áhrif hans væru of mikil vegna þess að hann ætti 

einnig sæti í menningarráðinu. Það dylst þó engum að presturinn er þungamiðjan í þeirri 

uppbyggingu tónlistar sem hefur átt sér stað á vegum stofnunarinnar. Þær raddir eru farnar að 

heyrast að hann ætti að hleypa öðrum að. Erfitt væri fyrir þá sem vilja vinna að mótun 

stofnunarinnar að hafa einhver afgerandi áhrif á reksturinn ef hann færi ekki að stíga til hliðar. 

          

6.2 Þarfagreining og stefnumótun  

Í þessum hluta rannsóknarinnar er leitast við að greina þá þætti sem lagðir voru til grundvallar 

byggingu kirkjustofnananna. Rannsakandi spurði þátttakendur um aðferðafræðina að baki 

útfærslu þeirra og hversu markviss hún var. Meðal annars voru spurningar um hvort og 

hvernig menningarstefnumótun sveitarfélaganna og þjóðkirkjunnar hafi sett mark sitt á 

stefnumótun og hönnun. Svör viðmælenda voru margvísleg, eitt tengir þau saman, ef marka 

má svörin, að menningarstefna þjóðkirkjunnar hafði lítil sem engin áhrif á stefnumarkandi 

þarfagreiningu þeirra.  Ástæðan er sú að þjóðkirkjan var ekki búin að vinna sína stefnumótun í 

menningarmálum þegar þessar stofnanir risu. Prestur Kirkju I telur að þjóðkirkjan hafi jafnvel 

horft til þess frumkvöðlastarfs sem unnið var í stofnuninni þegar hún mótaði sína 

menningarstefnu. Meðvituð notkun hugtaksins þarfagreining var heldur ekki inni í myndinni 

þegar verið var að undirbúa byggingu stofnananna. Almenn notkun þess varð til nokkrum 

árum seinna kom einnig fram hjá viðmælendum.         

 Sambærileg svör fengust hjá Kirkju I og Kirkju III við spurningunni um áhrif 

menningarstefnu sveitarfélaganna á stefnumótun stofnananna. Viðmælendur sögðu að það 

hafi ekki verið stuðst við menningarstefnu sveitarfélaganna. Ástæðan sem kom fram hjá 

viðmælendum Kirkju III var að menningarstefna sveitarfélagsins væri hvorki nægilega 

markviss né metnaðarfull svo mark væri á henni takandi. Organisti Kirkju III benti jafnframt á 

að þar sem um kirkju væri að ræða væri um kirkjulega stefnu að ræða. Það væri því ekki 

sjálfgefið að almenn menningarstefna sveitarfélagsins passaði þeim en þau væru vakandi fyrir 

góðum ábendingum og það gæti verið á báða bóga.   Menningarstefna sveitarfélags Kirkju II 

er hins vegar höfð til hliðsjónar við rekstur stofnunarinnar.    

 Þrátt fyrir að meðvitaðri notkun á hugtakinu þarfagreining hafi ekki verið beitt í 

aðdraganda byggingar stofnananna er ekki þar með sagt að undirbúningsaðilar hafi ekki rýnt í 

þarfirnar. Stefnumótun stofnananna endurspeglar þarfirnar kom fram hjá þeim viðmælendum 

sem tóku þátt í undirbúningsferlinu. Sú vinna var markviss að mati þeirra og hvergi slegið af 

kröfunum. Þannig voru línur lagðar um starfsemina strax í upphafi og með reynslunni og  

nýju fólki hafi áherslur verið að þróast. Það má helst greina togstreitu hjá Kirkju II og er svo 

að skilja að presturinn hafi ráðið fullmiklu. Almenn sátt virðist ríkja hjá Kirkju I og Kirkju III 

hvernig staðið var að stefnumótun stofnananna.       

 Kirkjurnar eiga það sammerkt að fjölnota hugmyndin hafi kviknað í kjölfar þess að 

það vantaði hentugra húsnæði fyrir safnaðarstarf. Einnig kom fram að í sveitarfélaginu þar 

sem prestur Kirkju II starfar vantaði tilfinnanlega tónleikahús og nýja kirkju. Það var því 

ákveðið að ráðast í að tengja þessar tvær stofnanir saman. Í tilfelli Kirkju III vantaði hins 

vegar bæði tónlistarskóla og viðunandi safnaðarheimili í sveitarfélagið. Meðal þess sem kom 

fram hjá viðmælendum var að áhersla var lögð á að greina þarfir safnaðarheimilanna/fjölnota 

rýmanna út frá meðal annars æskulýðsstarfi og kennslustarfi. Einnig fullnægjandi 

starfsaðstöðu fyrir alla þá rekstrarþætti sem stofnanirnar áttu að standa undir. 

Framkvæmdastjóri Kirkju I sagði í þessu sambandi:  

 

  ... það tók alveg tvö ár að undirbúa bygginguna þannig að hérna ... þá var unnið í 

 heilt ár bara í stefnumótun fyrir kirkjuna þar sem þörfin var metin hvernig við litum 

 á starfið og hvað þyrfti og síðan eftir það þá fór alveg heilt ár í það bara að hanna 

 húsið (framkvæmdastjóri Kirkju I). 

 

 Hann sagði jafnframt að þessi undirbúningsvinna hafi átt að koma í veg fyrir það sem 

svo mörg safnaðarheimili stæðu frammi fyrir að ónógur undirbúningur kæmi í veg fyrir 

fullkomna nýtingu. Hér gengur allt út á góða nýtingu að það yrði hægt að breyta húsnæðinu 

og hafa ýmsa starfsemi í gangi á sama tíma til dæmis samkomur og kennslu 

(framkvæmdastjóri Kirkju I). 

 

6.3 Tengsl stofnananna og nærsamfélagsins   

Fram kom hjá presti Kirkju I og  Kirkju II  að þeir væru upphafsmennirnir að því að tengja og 

opna starfsemi kirknanna fyrir menningarstarfi. Það voru þáverandi bæjarstjóri og prestur sem 

voru aðalsprauturnar í að samtengja jafn ólíkar stofnanir og kirkju og tónlistarskóla í tilviki 

Kirkju III. En prestur Kirkju III kom til starfa eftir að búið var að formgera grundvallar 

starfsemina og allri hönnunarvinnu var að fullu lokið.    

 Fjölgun heimsókna í stofnanirnar er markmiðið.  Ætlunin er að gera starfsemi þeirra 

sýnilegri og virkari í samfélaginu með fjölnota nálgun þeirra. Tónlistin skipar stóran sess í 

öllu helgihaldi og almennt í starfsemi stofnananna. Það er gert með samnýtingu og 

samtengingu kirknanna við menningarstofnanir sem meðal annars annast tónleikahald og 

kennslu.   

 Drifkrafturinn með myndlistarsýningum í Kirkju I er þó ekki að sögn Finns í 

sjónlistarráðinu fjölgun heimsókna. Þetta sé einn vettvangur fyrir myndlistina að koma inn á 

án þess að það sé hlutverk kirkjunnar að breiða hana sérstaklega út. Prestur Kirkju I er á öðru 

máli þrátt fyrir að greina megi listrænan metnað er honum tíðrætt um sýningarrýmið sem 

mannlífstorg. Hann og aðrir viðmælendur tengdir stofnuninni vilja laða að gesti og gangandi 

með hinum ýmsu uppákomum meðal annars með umræddum myndlistarsýningum. 

 Bæði Finnur og Guðmundur í sjónlistarráðinu eru þeirrar skoðunar að starfsemi 

safnaðarheimilisins hafi jákvæð áhrif á hverfið. Slíkur óformlegur vettvangur að geta sest 

niður og fengið sér kaffi auðveldar prestum að fylgja starfinu eftir. Tengslin við kirkjuna 

verða sterkari þegar fólk sest niður til að spjalla. Samfélag fólks eftir messu þar sem 

safnaðarheimilið spilar stóra rullu er kirkjutengt starf og mjög vel nýtt í þeim tilgangi. Kirkjan 

sem stofnun varðveitir ákveðinn menningararf og þessi umrædda kirkja leggur sitt af mörkum 

til að uppfræða almenning. Það hefur menntunargildi að sýna myndlist og það sama á við um 

tónlistarstarfið. Kostirnir eru ótvírætt þeir að þarna myndast vettvangur fyrir fólk að koma 

saman í ólíku samhengi.           

  Vissulega séu margir sem ekki vilja stíga þarna inn vegna þess að þetta er kirkja sagði 

Guðmundur í sjónlistarráði.  Presturinn sagðist sannfærður um að kirkjan hafi komist á kortið 

með nýjum hætti með safnaðarheimilinu og öflugu safnaðarstarfi. Umræðan um kirkjuna 

hefur verið jákvæð og umgengnin um hana hefur margfaldast.  Að ná inn fólki með því að 

starf safnaðarins sé eitthvað meira en messa er markmiðið og lækkar þannig þröskuldinn hjá 

fólki að koma þarna inn sagði hann. Framkvæmdastjórinn sagði einnig í þessu sambandi að: 

 

  ...  við verðum líka miklu frekar ... einhverskonar félagsmiðstöð ... opið hús fyrir 

 fólk en auðvitað er stór hluti kirkjustarfs menningarstarf líka ... ég meina messa er 

 hluti af menningu það er flutningur á tónlist og slíku. Ég meina þetta hérna þessar 

 sýningar sem eru hér  eru að reyna að tengja einhverskonar eins og ég segi við erum að 

 nota fólkið í hverfinu þetta eru allt listamenn úr hverfinu. Þannig að við erum ... að 

 tengja hverfið við húsið  (framkvæmdastjóri Kirkju I). 

 Í hverfinu er ýmis önnur starfsemi, háskóli, kvikmyndahús, hótel og tónlistarskóli. 

Kirkjan er ekki í samkeppni við alla þá starfsemi, heldur styður við hana með því að leigja út 

aðstöðuna til þeirra sem þurfa. Til að mynda er tónlistarskólinn með alla sína tónleika í 

safnaðarheimilinu og útskriftir sem tengist kirkjunni ekki beint. Organisti Kirkju I telur að 

auka megi samstarfið milli kirkju og grunnskólanna þeir séu markvisst að draga sig frá 

kirkjunni. Þróun síðustu ára hefur verið sú að skólastofnanir almennt eru að slíta tengsl við 

þjóðkirkjuna. Það hjálpi heldur ekki til að stórt hlutfall trúleysingja sem eru að berjast fyrir 

minni áhrifum kirkjunnar býr í þessu hverfi sagði hann. Þetta er vandamál allra kirkna í dag 

að verið er að tortryggja hana sem stofnun. Hún ætti að vera meira áberandi í hverfinu og 

tilkomu safnaðarheimilisins hefur ekki aukið listalífið í hverfinu nægilega mikið að hans mati.

 Þrátt fyrir það sagði organistinn að það væri miklu meira um að vera og kirkjan hefur 

verið að fá meiri athygli í sambandi við tónlist og tónleikahald. Haldnir hafa verið 

stórtónleikar sem ekki færri en þrjú hundruð manns sækja. Mikill vöxtur hefur verið í kóra og 

æskulýðsstarfi og safnaðarheimilið gerir allt þetta starf auðveldara. Ef gamla rýmið undir 

safnaðarstarf hefði enn verið í notkun væri erfiðara að halda úti þeirri starfsemi sem nú er í 

gangi. Til dæmis væri ekki hægt að halda þau námskeið sem nú eru haldin vegna plássleysis 

benti organistinn á. Fólk er oft með fyrirframgefnar skoðanir vildi hann meina vegna þess að 

það þekkir ekki kirkjuna af öðru en þeirri neikvæðu umfjöllun sem birtist í fjölmiðlum. Flestir 

sem hingað koma eru jákvæðir og hissa á því öfluga starfi sem fer fram. Er kannski ekki hrifið 

af messum en sækir síðar í aðra starfsemi á vegum kirkjunnar eins og kóra og námskeið. 

 Þeir viðmælendur sem rætt var við vegna Kirkju II hafa svipaða skoðun á mikilvægi 

hennar fyrir samfélagið. Organistinn sker sig þó úr hópnum sökum þess að hann segir að 

tónlistarmenn sem búa í byggðarlaginu noti húsið lítið sem ekkert. Það finnst honum 

óásættanlegt og ekki til þess fallið að auka tiltrú fólks á stofnuninni. Það sé í raun einn maður 

í byggðarlaginu sem hefur frumkvæði að því að nýta sér aðstöðuna að einhverju ráði fyrir 

hinar ýmsu tónlistaruppákomur. Hann sem organisti og tónlistarmaður ætti að hafa meiri áhrif 

og geta boðið uppá meiri fjölbreytni en nú er til staðar. Skýringuna á dræmum viðbrögðum 

tónlistarmanna í byggðarlaginu má rekja til bæði hljómburðar og þeirrar stemningar sem er í 

húsinu. Húsið sé stórt og sem kirkja hefur það truflandi áhrif á suma sem annars hefðu gjarnan 

viljað nýta sér aðstöðuna. Sumir hreinlega neita að koma þarna inn vegna þess að þetta er 

kirkja. Samstöðuna vantar um stofnunina vegna þess að partur af starfseminni passar ekki 

þarna inn þó er fólk ánægt fyrir hönd miðstöðvarinnar. Það er dugnaði prestsins að þakka að  

náðst hefur að halda þessu gangandi þar sem hann er með puttana í öllu. Organistinn lýsir 

ánægju fólksins á eftirfarandi hátt: 

 ... sumir samt sem eru alveg hrifnir af þessu sko kannski sérstaklega eldra fólk sem 

 ... gerir sér heldur ekki alveg grein fyrir heildarmynd miðstöðvarinnar ... er þarna 

 með kirkju sem er að halda tónleika sem að það kýs að sækja ... bara svo ánægð með 

 húsið ...  oftar en ekki eitthvað kórastarf sem eldra fólkið sækir að komast í ... og 

 svoleiðis tónlist nýtur sín ljómandi vel þarna inni ... (organisti Kirkju II).    

        

 Aðsóknin sé góð miðað við íbúafjölda hjá Kirkju II og fólk kemur um langan veg  til 

að sækja viðburði kom fram hjá fulltrúa menningarráðs. Stofnunin nýtist þó best þeim sem 

búa í sveitarfélaginu og í næsta nágrenni, það eru hóparnir sem sækja viðburðina að mestu 

sagði hann. Ávinningurinn að mati flestra viðmælenda Kirkju II er ótvíræður fyrir 

byggðarlagið að hafa slíkt hús þar sem hægt er að njóta tónlistar. Ungt menntað tónlistarfólk í 

byggðarlaginu er búið að fá með þessu húsi metnaðarfullan vettvang til tónlistarflutnings. 

Þessi stórbætta aðstaða hefur orðið til þess að hæfileikar tónlistarmanna hafa náð að þroskast 

og dafna. Áhersla er lögð á þann samfélagslega ávinning að fá fólk til samvinnu, þannig næst 

að efla listflutning og sköpun. Margfeldisáhrif stofnunarinnar hvað varðar afleidd störf í 

byggðarlaginu eru allnokkur því fyrir hvert eitt starf á sviði lista verði til fimm önnur ársverk. 

 Yfirlýst stefna sveitarfélagsins í menningarmálum er að efla listir og menningu í 

sveitarfélaginu. Þetta hús er einn liður í því og falleg hönnun og góður hljómur hefur stuðlað 

að vellíðan fólksins í húsinu og fólkið nýtur þess að hlusta á tónlistina kom fram hjá hluta 

viðmælenda. Þau ungmenni sem stunda tónlistarnám fá þarna tækifæri til að upplifa stóra 

viðburði í flutningi atvinnumanna. Þarna fá þau stóra fyrirmynd og áform þeirra um að fá að 

spila í húsinu eru þeim hvatning. Ef um hefðbundna kirkju hefði verið að ræða er óvíst að slík 

stemning hefði myndast því að í þessari stofnun er fátt sem minnir á kirkju (fulltrúi 

menningarmálanefndar).         

 Organisti Kirkju III segist þess fullviss að bæjarbúar myndu finna fyrir því ef þess 

tónlistarstarfs sem er í kirkjunni og skólanum nyti ekki við. Hann álítur að tónlistarskólinn sé 

mikilvægt fyrirbæri og gegni lykilhlutverki í menningarstarfi bæjarins.  Bæjarbúar fylgist með 

því sem fram fer á vegum stofnunarinnar. Kirkjan sjálf sem tekur þátt í gleði og 

sorgarstundum í lífi fólks á sér aldar langa sögu á þessum stað og það gefi henni ákveðinn 

sess í samhengi bæjarins. Samtenging jafn ólíkra stofnana og er hjá Kirkju III gangi upp 

vegna þess að  þær eru aðskildar en eigi þó á vissan hátt samleið. Áhrifin eru jákvæð finnst 

honum, ekki síst fyrir það að margir og ólíkir hópar úr ólíkum kimum samfélagsins nýta sér 

aðstöðuna. Presturinn er sömu skoðunar að því leyti að þar sem kirkjan sé í hjarta bæjarins er 

hún áberandi í bæjarfélaginu og fólk láti sig hana varða. Fólki þyki vænt um hana þó því sé 

ekki annt um Þjóðkirkjuna sem slíka sagði presturinn. Hann álítur að fólk sé almennt á móti 

henni sem stofnun. Kirkjan nái að vera meira inn í samfélaginu og hluti af lífinu í bænum þó 

svo að fólk sé ekki alltaf að hugsa um hana þá veit það af henni þegar eitthvað gerist og leitar 

til hennar í sorg og í gleði. Sveitarfélagið hefur unnið með kirkjunni en ekki á móti þegar 

kemur að því að börnin komi í kirkjuna við ýmis tækifæri í gegnum skólana og enginn hefur 

mótmælt því sagði presturinn.        

 Til marks um hversu vel er fylgst með er kirkjuklukkan því ef henni seinkar fylgist 

fólk með og lætur vita og eins ef fáninn er ekki réttur sagði presturinn. Kirkjan reynir að halda 

því þannig að bæjarbúar séu sáttir við það sem fram fer í stofnuninni og forðast það sem þykir 

umdeilt. Hún hafi þann kost að vera með þessari samþættingu lifandi afl í samfélaginu því 

hún sinnir ekki bara trúarlegum athöfnum. Hjartað slær með sveitarfélaginu og menn eru oft 

ekki að velta fyrir sér sagði hann hvort þetta er kirkjulegt eða trúarlegt, hvort þetta sé á vegum 

kirkjunnar sem verið er að bera á borð. Presturinn telur að bæjarbúar geti ekki hugsað sér 

bæinn án þessa húss. Starfsemin er mikil og víðfeðm í þessari stofnun margskonar félagsstarf, 

hjálparstarf og mikið af krökkum sem stíga á stokk í söng, tónlist og framkomu. 

Tónlistarskólinn er mikið nýttur sem sýnir ánægju fólks með stofnunina. Í sama streng tekur 

presturinn og fulltrúi sóknarnefndar sem segir mikla ásókn í tónlistarskólann og í gegnum 

kirkjuna og safnaðarheimilið fari tugir þúsunda fólks tengt kirkjulegum athöfnum.  

 Kirkjan er ein af máttarstólpum bæjarins og mæti fólki á gleði og sorgarstundum og 

svo hafi verið í áratugi. Kirkjukórinn er öflugur og enginn af þeim fjölmörgu kórum sem 

starfræktir eru í bænum séu líkt því eins stórir. Þrátt fyrir að traust á öllum opinberum 

stofnunum sé í sögulegu lágmarki þar með talin viðhorf þjóðarinnar til þjóðkirkjunnar er 

enginn sem gagnrýnir þessa samlegð tónlistarskólans og kirkjunnar benti presturinn á. 

 Starfsmaður tónlistarskólans segir tónlistarskólann sem fræðslustofnun vera opið 

menningarfyrirbæri í sveitarfélaginu og hann hafi meðbyr. Skoðanakannanir á vegum 

sveitarfélagsins sýna að viðhorf bæjarbúa sé jákvætt til stofnunarinnar. Fjölnota salurinn sem 

tengi kirkjuna og skólann saman er nýttur fyrir nemendatónleika og í einstaka tilvikum hafa 

nemendur komið fram á vegum kirkjunnar. Gífurlegur áhugi sé á tónlistarskólanum og þegar 

haldnir eru tónleikar mæta á þá fleiri hundruð manns.  

 

6.4 Framtíðarsýn viðmælenda – styrkleikar og veikleikar  

Flestir viðmælendurnir minntust á hljóðvistarleg vandamál. Allir viðmælendurnir í Kirkju I 

nema fulltrúi sóknarnefndar og Guðmundur í sjónlistarráði sögðu að hljómburði í 

safnaðarheimilinu væri verulega ábótavant. Það lýsti sér þannig að ef margir eru inni í rýminu 

í einu bergmálaði hið talaða mál svo mikið að það myndast mikill kliður. Einnig kom fram að  

nær ógerlegt væri að nýta rýmið til tónlistarflutning svo lélegur væri hljómburðurinn. 

 Sveigjanleiki stofnananna og bætt aðstaða eru að mati allra viðmælendanna einn af 

hornsteinum samþættingarinnar þar sem fjölnota rýmin nýtast á mjög fjölbreyttan hátt. Í 

sumum tilfellum er mögulegt að vera með margt í gangi í einu góð hljóðeinangrun og 

færanlegir veggir voru nefndir í þessu sambandi hjá Kirkju I og III. Það kom fram hjá Kirkju 

III að með slíkri fjölnota hugsun  þarf  ekki að byggja mörg sérhæfð hús.   

  Flækjustigin eru hins vegar mörg þegar verið er að samþætta fjölbreytilega starfsemi. 

Hingað til hafi stofnununum tekist nokkuð auðveldlega að lágmarka slíkt fyrir tilstilli 

hæfileikaríks starfsfólks kom fram hjá allflestum viðmælendunum. Tvíbókanir og 

áhersluágreiningur er það helsta sem viðmælendur nefna yfir vandamál sem koma upp. Til 

dæmis sögðu prestur og organisti Kirkju III að búið væri að taka fyrir það að haldnar væru 

brúðkaupsveislur í fjölnota rýminu. Veislum af þessu tagi fylgdi mikil víndrykkja og það 

passaði hreinlega ekki kirkjum. Veislugestir yrðu margir hverjir ofurölvi og  endanlega var 

tekið fyrir þetta þegar kalla þurfti til lögreglu þegar ofurölvuð brúður réðst á tengdamömmu 

sína upplýsti presturinn.        

 Almenningur hefur sífellt minni tíma aflögu til að sinna hugðarefnum sínum kom fram 

hjá prestum Kirkju I og Kirkju III. Þessi nálgun kirkjunnar gefur henni því ákveðið forskot í 

harðnandi samkeppni um tíma fólks. Þeir sem sæki viðburði í húsnæði á hennar vegum eigi 

ekki endilega stefnumót við trúarleg gildi kirkjunnar en uppgötvi oft ýmislegt sem hún 

stendur fyrir í leiðinni. Einnig sé það lyftistöng fyrir þær að virkja safnaðarheimilin á þann 

hátt að þau styðji ekki einungis við helgihald heldur opni á margskonar nýtingu. Kirkjan 

verður þannig mun virkari í nærsamfélaginu og líklegri til að spegla sig í því. Hún verður þó 

ávallt fyrst og fremst rými tilbeiðslu þrátt fyrir að fjölnota rýmin séu einnig ætluð öðru en því 

sem tengist trúarlegri iðkun.          

 Kirkja II og Kirkja III hafa haft af þessu bæði fjárhagslegan og samfélagslegan 

ávinning að samnýta krafta tveggja menningarstofnana í eina byggingarheild. Umtalsverðar 

leigutekjur renna til þeirra en tónlistarmiðstöðin og tónlistarskólinn borga kirkjunum leigu 

fyrir afnotin. Fjármögnun og rekstur Kirkju I er á annan veg en hjá Kirkju II og III. Þar sér 

kirkjan alfarið um rekstur safnaðarheimilisins en engin önnur menningarstofnun hefur fastan 

aðgang að því. Stofnunin fær þannig ekki óbeina styrki í formi leigutekna frá sveitarfélaginu 

líkt og á við um hinar stofnanirnar. En Kirkja I fær leigutekjur með því að leigja hinum ýmsu 

félagasamtökum, skólum og einstaklingum aðstöðuna í safnaðarheimilinu.  

 Organisti Kirkju I nefndi það sem ókost að stærri yfirbygging og meiri umsvif í 

starfseminni reyni meira á skipulagsþættina. Aðallega sé það þó fjárhagslega hliðin sem standi 

stofnuninni fyrir þrifum. Skuldbindingin sé meiri svo sem hvað varðar þrif, viðhald og ýmsan 

annan mannskap. Að hans mati er þetta vel rekin stofnun það sé helst við ríkið að sakast að 

hún hefur þurft að draga úr þjónustunni undanfarin misseri.      

  Samhljómur er í skoðunum organista Kirkju I og II hvað varðar nýtingu á húsnæðinu. 

Að þeirra mati hefði það átt að geta sinnt, ef öll hönnunin hefði gengið upp, mun öflugra 

tónlistarstarfi. Organisti Kirkju II segir að helst sé það órafmögnuð tónlist, klassískir tónleikar 

og kórastarf sem passi hljómburði hússins en hvorki djass, popp, rokk eða blús. Organisti 

Kirkju III er sáttari en þeir fyrrnefndu og segist almennt ánægður með hvernig náðst hafi að 

spila úr þessari samþættingu. Styrkleikarnir eru meiri en veikleikarnir sagði hann en það verði 

alltaf undirliggjandi spenna í kerfinu. Þessi fjölnota hugsun er vandmeðfarin og viðkvæm, 

þetta er tvíeggja sverð sagði hann ennfremur. Árekstrar verða alltaf til staðar og það reyni því 

verulega á fólk að vinna saman. Þetta er fjölnota hús með aðskildum rýmum, tónleikasalurinn 

sem jafnframt er safnaðarheimili er aðskilinn frá kirkjunni en samt mjög tengdur henni sagði 

hann. Tónlistarstarfið er gott að hans mati en að vísu sé hann meira með hugann við þarfir 

kirkjunnar hvað það varðar. Sérstaða stofnunarinnar liggur í miklu kórastarfi og tveimur 

barokkorgelum. Haldnar hafa verið velheppnaðar orgelmessur og tónlistarhátíðir sem stílaðar 

hafa verið inn á orgeltónlist.          

 Fulltrúi sóknarnefndar lítur einnig jákvæðum augum á stofnunina og segir að nýtingin 

sé góð og aðsókn fari vaxandi. Safnaðarheimili sem er fjórir misstórir salir er bókað undir 

ýmsar uppákomur og félagsstarfsemi. Samstarf við listamennina hefur gengið vel og einnig 

við tónlistarskólann. Þó hafa orðið einhverjir árekstrar við tónlistarskólann og félagasamtök 

um nýtingu á safnaðarheimilinu.  Það sé heldur ekki gott að síðustu ár hefur þurft að draga 

mikið úr félagsstarf. Starfsmaður tónlistarskólans Kirkju III er á öðru máli því hann hefði 

viljað sjá safnaðarheimilið/tónlistarsalinn meira nýttan.  Safnaðarheimilið henti einfaldlega 

ekki fyrir allar tegundir tónlistar. Til að mynda eru stórir popptónleikar frekar haldnir í 

íþróttahúsi sveitarfélagsins vegna þess að endurómunin er of mikil í salnum fyrir þesskonar 

tónlist.           

 Organisti Kirkju III segir að aðstaðan fyrir söfnuðinn sé mun betri til að setjast niður 

og eiga samfélag eins og hann orðaði það. En það hefði mátt huga betur að vinnuaðstöðu 

starfsmanna og of mikið af fermetrum fer í lofthæð sem hefði getað verið tvær hæðir. Það er  

jákvætt fyrir kirkjuna að hafa aðgang að skólanum það nýtist vel til dæmis þegar haldnir eru 

tónleikar í kirkjunni. Áherslur kirkjunnar eru samt fyrst og fremst á kirkjutónlist og allt starfið 

byggist á kirkjuhefðinni í bland við nýsköpun. Samstarfið á milli tónlistarskólans og 

kirkjunnar er fremur óformlegt með reglulegum samtölum og samráðsfundum. Þar er 

samstarfið rætt og skipulag tónfunda og nemendatónleika í kirkjunni skipulagt sem hingað til 

hefur gengið mjög vel sagði organisti Kirkju III.       

 Sérstaða kirkjunnar liggur í tveimur nýjum orgelum sem eru í barokk og rómantískum 

stíl sagði organistinn jafnframt. Mikil áhersla er því lögð á orgelmúsík en líka á kórastarf 

barna og fullorðinna. Kirkjan var valin vettvangur fyrir orgeltónleika í samvinnu við hin 

Norðurlöndin sem er til marks um það hvað þessi orgel eru viðurkennd benti hann á. Honum 

hugnast samt sem áður ekki svona fjölnota hugsun því hún sé of flókin.  Þegar hann var 

beðinn um að útskýra þetta nánar sagði hann: 

 

  Ja, þú veist að þessi árekstrar verða alltaf til staðar ... þetta reynir svo mikið á 

 hæfileika fólksins til þess að vinna saman og það getur verið tvíeggja sverð, sko.  Það 

 hefur oft gosið en þetta er fjölnotahús ... það er aðskilið samt inn í sér að það reynir 

 ekki á,  sko, ... Maður finnur varla fyrir því að safnaðarheimilið sé tengt kirkjunni 

 samt er það mjög tengt sko, ég held að þessi fjölnotahugsun sé mjög vandmeðfarin 

 þetta er mjög viðkvæm hugmyndafræði ... (organisti Kirkju III) 

 

 Prestur sömu stofnunar er ekki heldur alveg sannfærður um ágæti þessa fyrirkomulags. 

Hann sagði meðal annars að menn ættu að ígrunda það vel hvort þetta sé rétta lausnin. Erfitt 

sé að búa til notalega stemningu þegar sífellt er verið að færa til og hagræða hlutum. Auðvelt 

sé þó að hafa margt í gangi í hinum ýmsu rýmum því hljóðeinangrunin sé góð. En aðstaða 

fyrir starfsfólk er ekki alveg nógu góð vegna þess að of mikið er um stiga og flakk á milli 

hæða með græjur og húsbúnað. Að öðru leyti nýtist húsið vel og sé í vaxandi notkun sagði 

hann. Í þessu sambandi sagði hann ennfremur:   

 

  ... en sko húsnæðið sjálft „fúnkerar“  mjög vel það er náttúrulega fallegt og fólki 

 líður vel hérna ...  salurinn líður fyrir það að það er búið að vera reyna að vera bæði 

 með tónleikasal og safnaðasal ... tónlist heyrist mjög vel en aftur á móti hið talaða orð  

 drukknar dálítið þarna inni.  Ég er nú mjög mikið með námskeið þarna en það verður 

 að vera með stórt hátalarakerfi og bara svo að það heyrist ég hef verið í mörgum 

 veislum þar sem að maður heyrir ekki neitt maður veit ekkert það er einhver 

 ræðumaður sem muldrar í hljóðnemann og maður bíður eftir að það sé búið

 (prestur Kirkju III).  

 

 Fram kom hjá sumum viðmælendum stofnananna þriggja að það getur reynst erfitt að 

samræma allt það sem þeim sé ætlað að sinna. Ástæðurnar eru sagðar annmarkar í hönnun 

sem og flókið samspil allrar þeirrar ólíku starfsemi sem á að þrífast innan veggja stofnananna. 

Þátttakendur Kirkju I og Kirkju III telja að með viljann að vopni og með samskiptar- og 

skipulagshæfileikum hafi þetta gengið án verulegra átaka. Framkvæmdastjóri Kirkju III var 

nefndur í þessu sambandi sem lykilpersóna við að koma í veg fyrir árekstra. Hæfileiki hans í 

að sætta ólík sjónarmið væri honum í blóð borinn og nýtist við að leysa úr þeim 

ágreiningsmálum sem upp koma. Aðallega er hér um að ræða tvíbókanir í fjölnotasalinn og 

hvernig best sé að nýta hann.  Þetta er því mjög mikill línudans upplýsti organisti Kirkju III og 

gallinn við þetta fyrirkomulag er að ekki er hægt að ganga út frá því að eiga fastan tíma. 

Stöðugt er verið að breyta og finna upp hjólið í hverju rými fyrir sig sem hefur sína kosti og 

galla.            

 Rannsakandi varð var við metnað og jákvæðni gagnvart þeirri sýningaraðstöðu sem 

Kirkja I hefur yfir að ráða fyrir myndlist. Allir fulltrúar í sjónlistarráðinu sem skipað er 

tveimur prestum, forstöðumanni listasafns og tveimur úr sóknarnefnd sögðu það vera með 

besta móti. Í sýningarrýminu væri góð birta þar sem bæði væri vítt til veggja og hátt til lofts. 

Þrjár til fjórar myndlistarsýningar eru haldnar á ári og er listamönnum í hverfinu boðið að 

sýna. Aðeins einu sinni hefur það komið upp að óánægja hafi skapast vegna sýningar því hún 

þótti ljót og ögrandi. Á sama tíma og hún var uppi fór fram brúðkaup og það olli árekstrum.

 Organisti Kirkju I segir að það vanti frumkvæði frá fólkinu í hverfinu það hafi ekki 

náðst að gera úr þessu þá félagsmiðstöð sem stefnt var að. Staðsetning sé fullkomin  því 

stofnunin sé miðsvæðis í hverfinu og margar stofnanir staðsettar á  svæðinu. 

 

 Ég er ekkert rosalega jákvæður með kirkjurými sem fjölnotarými ... það er 

 náttúrulega bara frábært að geta verið með allskonar starf í staðinn fyrir að vera bara 

 að byggja eitthvað safnaðarheimili sem er bara hugsað fyrir erfidrykkju og búið, hérna 

 er bara allskonar starf og allskonar fundir. Inni í kirkjunni ...  eru fundir þar við 

 nýtum þá í fundi við nýtum þá í tónleikahald nýtum það í helgihald það er náttúrulega 

 fjölnota líka en það er ekki alveg jafn opið bara uppá hvernig það er byggt náttúrulega 

 rýmið sjálft. Þannig að það hlýtur að leiða að auknu starfi að hafa það fjölnota heldur 

 en ef það er ekki fjölnota en þannig það er bara fjölorðið sjálft það verður flóknara og 

 meira álag á starfsfólki. Og meira álag á það sem við skipuleggjum að halda utan um 

 þetta allt, meira allskonar skiptingar rýmið að breyta um lit (organisti Kirkju I). 

 

 Organisti Kirkju II segir húsið ekki njóta  almenns stuðnings sem skýrist að hluta til af 

því að það sé loðið að tónleikahús sé í kirkju. Þar sem stofnunin nýtur ekki stuðnings né 

samstöðu allra hefði presturinn þurft að sýna meira svigrúm. Hann er búinn að hrinda frá sér 

einhverjum tónlistarmönnum í byggðarlaginu án þess að því fylgi einhverjar deilur. Miðað við 

notkun á húsinu og þá fjármuni sem lagðir eru í Kirkju II er nýtingin það léleg að hann telur 

að tónlistarhlutinn eigi heima annarsstaðar. Kirkjan getur aldrei staðið undir tónleikahúsi 

nema að hluta til vegna þess að hún verður alltaf fyrst og fremst kirkja og það verða því 

ákveðnir árekstrar. Tónleikahús gerir ekki upp á milli tónlistarstefna en þessi stofnun neyðist 

til að gera það. Þú ferð ekki með hvað sem er þarna inn sagði organistinn, það eru takmörk og 

áfengi er til dæmis ekki leyft enda er presturinn ekki hlynntur því. Hann vill því losa rekstur 

menningarmiðstöðvarinnar úr húsinu nema ákveðna viðburði sem henta kirkjum.  

 Starfsmaður menningarráðs Kirkju II segir að ef  þetta sé skoðað í heild sinni hafi 

þetta tekist vel. Aðsóknin er mikil að kirkjunni og almenn ánægja með hljómburðinn sagði 

hann. Samstarf stofnunarinnar við Listahátíð í Reykjavík hefur orðið til þess að settir hafa 

verið upp flottir viðburðir. En það vantar meira jafnvægi í stjórnun stofnunarinnar, reksturinn 

hefur þó gengið vel og skilað afgangi þrátt fyrir þungan róður. Haldið er vel utan um alla hluti 

þar á meðal bókhaldslega þáttinn. Prestur Kirkju II segir að menningarráðið sé aðhalds og 

eftirlitsaðili en fagráðið leggur línurnar fyrir allt starfið.  Um 40 viðburðir eru í stofnuninni á 

ári og aðsóknin hefur verið ásættanleg og húsið standi undir væntingum. Kirkjustarfsemin fer 

fram á daginn en auðsótt mál hefur verið að vera með tónleika, ráðstefnur og fleira, stundum 

með stuttum fyrirvara ef eitthvað óvænt hefur komið upp. Húsið er vel nýtt og mesti 

annatíminn er á veturna.         

  Helsti gallinn að sögn viðmælenda Kirkju II er að presturinn sem er í sóknarnefndinni 

skuli líka vera formaður stjórnar stofnunarinnar og í stjórn menningarráðsins. Á sama tíma 

sem þetta er veikleiki er það styrkleiki um leið vegna þess að það orsakar að hlutirnir hafa 

verið afar nákvæmir og unnir af mikilli festu benti fullrúi menningarráðs þó á. En menn þurfi 

að þekkja sinn vitjunartíma það sé erfitt fyrir hann að sleppa takinu og rétta öðrum keflið.  

Nauðsynlegt er fyrir stjórnina að fá að vera gagnrýnin og frjáls í að leggja fram skoðanir sínar 

en það væri erfitt því presturinn réði því sem hann vildi ráða.  

 Fulltrúi menningarmálanefndar sagði að húsið sé dýrt í rekstri, fasteignagjöld, hiti og 

rafmagn og allur annar rekstarkostnaður er hár. Viðhald á ljósabúnaði hleypur á milljónum og 

dýrara en gert var ráð fyrir. Það er barátta á hverju ári að láta enda ná saman. Reksturinn 

mjakast og utanaðkomandi stuðningur frá fyrirtækjum er nauðsynlegur og það þarf meiri 

stuðning frá hinu opinbera, bæði sveitarfélaginu og ríkinu. Skilin þurfa líka að vera skarpari á 

milli kirkjunnar og menningarmiðstöðvarinnar. Hætta ætti að nota heitið kirkja og 

menningarmiðstöð því þetta er í raun tónlistarmiðstöð sagði hann.     

 Allir viðmælendurnir voru spurðir að því hvort hægt væri að þeirra mati að byggja upp 

frekara starf. Ýmsar hugmyndir komu fram sem bentu til að vaxtarsprotar leyndust í rekstri 

stofnananna sem þyrfti að hlúa að. Flestir vildu sjá meiri fjölbreytni í starfseminni og töldu að 

svigrúm væri fyrir meiri starfsemi og umferð fólks. Fólkið sjálft þyrfti að hafa meira 

frumkvæði að því að nýta sér aðstöðuna undir ýmsa viðburði, námskeið og fleira. Í því 

sambandi sagðist prestur Kirkju II sjá allan vöxt og hæfileika sem ber að þroska og hlúa að í 

guðfræðilegu samhengi. Listrænir hæfileikar eru Guðs gjöf og til að sýna dýrð hans á að leyfa 

fólki að upplifa hverju hann áorkar í fólkinu.      

 Meðal þess sem kom fram hjá starfsmönnum og nefndarfólki Kirkju III var að listfélag 

stofnunarinnar ætti eftir að ná meiri þroska. Vöxturinn yrði sennilega meira tengdur tónlistinni 

heldur en myndlistinni þar sem húsnæðið byði ekki mikið uppá myndlistarsýningar. Hins 

vegar kom fram hjá fulltrúa sóknarnefndar að hann teldi vel hægt að auka veg myndlistarinnar 

bæði úti og inni til þess þyrfti ekki endilega mikið veggpláss. 

 Organisti og framkvæmdastjóri Kirkju I vilja sjá meira tónleikahald, námskeið og 

meiri nýtingu á safnaðarheimilinu  á kvöldin. Hann sagðist ekki mótfallinn því að hafa léttvín 

á boðstólum þegar  um væri að ræða tónleika á kvöldin. Að leyfa slíkt myndi frekar leiða til 

þess að haldnir yrðu kvöldtónleikar í meira mæli en gert er. En viðhorf þjóðfélagsins til kirkna 

og áfengis er vínveitingum ekki hliðhollt.          

 Starfsmaður menningarráðs Kirkju II sagðist vilja sjá aukið samstarf milli ríkisins og 

sveitarfélagsins. Einnig aukið samstarf á milli sveitafélagsins og menningarmiðstöðvarinnar.  

Efla þarf veg og virðingu stofnunarinnar með því meðal annars að ávallt væri fagfólk sem 

ynni að listmenntun og stjórnaði henni. Möguleikarnir eru margir vegna þess að það er mikið 

af fólki sem vinnur að list sinni samhliða kennslu. Og með batnandi samgöngum fjölgar þeim 

sem leggja leið sína á ýmsa viðburði sem í boði eru. Í dag er samstarfssamningur á milli 

sveitarfélagsins og Sinfóníu Norðurlands slíkt samstarf býður uppá enn frekari uppbyggingu. 

Menntun og uppbygging á sviði lista er það sem koma skal og mun vaxa á 21. öldinni er 

starfsmaður menningarráðs sannfærður um.    

7.      Niðurstöður og lokaorð 

Markmið rannsóknarinnar var að greina samrekstur kirkna og menningarstofnana út frá 

forsendum þeirra sjálfra, og áhrifavöldum í nærumhverfi þeirra. Gerð var meðal annars úttekt 

á því hvort hlutverk og starfsemi þjóðkirkjunnar eigi samleið með rekstri menningarstofnana. 

Þótti rannsakanda vænlegast að beita viðtölum til þess að skoða þá reynslu sem þegar hafði 

áunnist á þessu sviði hjá þremur kirkjum.  

 Rannsakanda var nokkur vandi á höndum þegar kom að því að finna félagslegar 

rannsóknir sambærilegar við umfjöllunarefni þessarar rannsóknar. Það er ekki um auðugan 

garð að gresja hvað varðar félagslegar rannsóknir á kirkjustarfi á Íslandi  og eins var ekki 

auðvelt að verða sér úti um erlendar rannsóknir á tengslum lútherskrar kirkju- og 

menningarstarfsemi. Rætt var við fræðimenn sem vinna við guðfræðideild Háskóla Íslands og 

einnig nokkra starfandi presta og þeir inntir eftir sambærilegu rannsóknarefni. Einn af þeim 

taldi að eitthvað væri að finna hjá lútherskum rannsóknarmiðstöðvum  í Þýskalandi og benti á 

þrjár sem hann þekkti til. Í kjölfarið sendi rannsakandi tölvupóst út ásamt því að skoða 

heimasíður þessara þriggja rannsóknarmiðstöðva í leit að efni án árangurs.  

 Þessi rannsókn stendur því fyrst og fremst á grundvelli viðtalanna. Kirkjurnar og 

viðmælendur voru valin út frá forsendum rannsóknaráætlunarinnar sem tók mið af því hvort 

hugmyndir fræðimanna á sviði stefnumótunar, opinberrar stjórnsýslu og hinnar evangelísku – 

lúthersku kirkju séu í takt við samrekstur kirkna og menningarstofnana. Greining gagna fór 

þannig fram að þegar búið var að taka öll viðtölin voru þau afrituð og frekari staðfestingu eða 

nánari upplýsingar um einstaka liði fékk rannsakandi í gegnum tölvupóst. 

Rannsóknarspurningarnar voru hafðar til hliðsjónar við úrvinnsluna.  

 Rannsakandi telur sjónarhorn viðmælenda gefa  góða mynd af því hvernig til hefur 

tekist hjá þessum þremur kirkjum. Hins vegar er erfitt að segja til um hvort hægt sé að alhæfa 

um niðurstöður: Þessi þrjú tilvik eru hvert með sínu sniði, en ef til vill er hægt að heimfæra 

reynslu viðmælendanna að einhverju leyti á aðrar kirkjur sem reknar eru á sambærilegan hátt.  

Rannsóknin gefur ákveðna mynd af þeim vandamálum sem við er að etja sem og kosti slíks 

samrekstrarforms þar sem ákveðinn samhljóm var hægt að lesa úr svörum viðmælenda. 

 Eftirtektarvert er að Kirkja II, sem gengur lengst í að afmá skilin á milli almannarýmis 

og þess trúarlega, virðist af svörum viðmælenda að dæma hafa átt í mestu erfiðleikunum við 

að láta hugmyndina að baki stofnuninni ganga upp. Á meðan á rannsókninni stóð voru 

breytingar gerðar á rekstrinum og var ákveðið að tónlistararmurinn yrði meira í forgrunni en 

upphaflega var ætlunin. Nafnabreyting á stofnuninni var einn liður í því með að taka út heitið 

kirkja og kynna stofnunina fyrst og fremst sem miðstöð tónlistar.  Áður hafði stofnunin verið 

kynnt með kirkjuna í forgrunni.   

 Stefnumótun er leiðarljós fyrirtækja og stofnana. Árangurinn kemur fram í samhæfðari 

markmiðum innan stofnananna og bætir þannig innri og ytri samskipti (O'Connell,1997: 71). 

Það kemur hvergi fram í stefnumótun Þjóðkirkjunnar að hún skuli færa út kvíarnar í þá átt 

sem Kirkja II hefur gert. Þó má þar sjá vísi að þeirri grunnhugsun sem lagt var upp með þegar 

húsið var byggt, og fengin var úr Stefnu og áherslum Þjóðkirkjunnar 2004-2010. Fram kemur 

undir lið 3.4 að samstarf stofnana kirkjunnar við aðrar stofnanir sé að frumkvæði kirkjunnar. 

Eins í lið 8.2 kemur fram að verkefni kirkjunnar í menningarmálum sé meðal annars að styðja 

við tónleikahald í kirkjum sem og tónlistarstarf. Þetta er gert í þeim kirkjum sem rannsakandi 

þekkir til bæði hvað varðar trúarlega tónlist og með tónleikum á vegum ýmissa 

tónlistarmanna. Ætla má að enn fjölþættara  tónlistarstarf og tónlist, önnur en trúarleg tónlist,  

hafi átt að skjóta rótum í þeim stofnunum sem hér eru rannsakaðar.    

 Líkt og aðrar menningarstofnanir á vegum ríkisins eru kirkjur reknar fyrir opinbert fé. 

Slíkt rekstrarfyrirkomulag hefur vakið upp spurningar um hvort hið opinbera hafi tilhneigingu 

til að hafa of mikil áhrif á listalífið. Organisti Kirkju II sem jafnframt er tónlistarstjóri 

stofnunarinnar er ekki sannfærður um ágæti stofnunarinnar ef marka má orð hans. Hann sagði 

það alltaf vera spurningu hvað verið sé að líma saman. Það sé vandmeðfarið hvaða stofnanir 

eigi samleið þannig að þær nái að skila fjölbreyttum tilgangi er hans mat. Hann nefndi máli 

sínu til stuðnings að þær rekstareiningar sem mynda menningarhúsið Berg á Dalvík séu mun 

heppilegri samsetning heldur en að kirkja sé partur af menningarhúsi. 

 Rannsakandi veltir því fyrir sér hvort hagkvæmnissjónarmið hafi haft mikið vægi 

þegar hugmyndir um fjölnota rými í samhengi við kirkjurnar voru bornar upp og gaumgæfðar. 

Það kom fram að allar kirkjurnar hafa haft umtalsverðar leigutekjur sem sveitarfélögin leggja 

til. Kirkja I fær að vísu ekkert greitt frá sveitarfélaginu en fær sínar leigutekjur með því að 

leigja út safnaðarheimilið, meðal annars undir veislur. Það kom einnig fram að það væri 

kostur að þurfa ekki að byggja mörg sérhæfð hús heldur eina byggingu sem væri það 

sveigjanleg að hana mætti nýta á marga vegu. Til að mynda hjá Kirkju III er einn fjölnota 

tónleikasalur sem einnig er safnaðarheimili og nýtist bæði  kirkjunni og tónlistarskóla 

sveitarfélagsins.            

 Greinilegt var á prestunum og sóknarnefndarfulltrúum að þeir töldu kirkjuna njóta 

góðs af því að fá athygli fyrir annað en helgihald. Leiða má getum að því að hugsunin sé að 

vilja forða þeim frá því að einangrast í harðandi baráttu um tíma fólks. Einnig er spurning 

hvort verið sé að renna styrkari stoðum undir fjárhagslegan grundvöll þeirra í formi 

leigutekna. Þannig sé verið að bregðast við lækkandi tekjustofni í formi sóknargjalda.   

 Í bókinni Ríki og kirkja eftir sr. Sigurjón Árna Eyjólfsson greinir höfundur frá 

skoðunum þýska guðfræðingsins Eilert Herms um stöðu kirkjunnar í samfélagi nútímans.   

Herms lítur svo á að nútímasamfélag sé byggt á forsendum félagsfræðinnar. Þau fræði sjá 

samfélagið mótast af ráðandi öflum innan stjórnmálanna og á sviði efnahagsmála ásamt 

menningarlegum þáttum. Að hans mati eru það efnahagsmálin sem eru hvað mest ráðandi í 

dag (Sigurjón Árni Eyjólfsson, 2006: 140).        

 Öflugt tónlistarstarf á sér stað innan kirkjunnar og fjölmargir hafa lífsviðurværi sitt af 

ýmiskonar starfsemi sem þjóðkirkjan stendur fyrir. Um 200 organistar voru starfandi í 

kirkjum landsins árið 1998, og þeir skipta hundruðum sem eru í kirkjukórum. Áætlaður fjöldi 

félaga í hinum ýmsu kórum landsmanna er um þúsund en sú tala er ekki hárnákvæm þar sem 

erfitt er að henda reiður á það margir taka þátt í kórastarfi í raun. Efnahagsleg áhrif kóra hér á 

landi eru umtalsverð til dæmis vegna ferðalaga, leigu á húsnæði og margvíslegrar neyslu sem 

ávallt er fylgifiskur hvers konar starfsemi. Ráða þarf undirleikara og kórstjórnendur til starfa 

við tónleikahald og æfingar (Ágúst Einarsson, 2004: 73-74).    

 Það kom glögglega fram hjá viðmælendunum að þeir líta svo á að kirkjan sé fólksins 

og því beri henni að laga sig að aðstæðum á hverjum tíma. Nýtingarmöguleikarnir verði meiri 

með því að tengja tvær rekstraeiningar saman og þannig  sé verið að svara kalli samtímans um 

breyttar áherslur og að sporna við þeirri tilhneigingu að kirkjan sé höfð á stalli. Í greininni 

Ríki, kirkja og heimsmynd Lúthers er útskýrt að grunnur kristinnar trúar sé hófstillt boðun 

fagnaðarerindisins sem tekur mið af þeim margbreytileika sem einkenna samfélögin. 

Drottnandi sjálfsupphafning trúarinnar samræmist þar að auki ekki þeim gildum sem kirkjan 

heldur á lofti. Þetta er megin  inntakið í lútherskri trú og lýsir í hnotskurn stöðu kirkjunnar og 

eðli þeirrar þjónustu sem henni er ætlað að uppfylla (Sigurður Árni Þórðarson, 1997: 47-48). 

 Inntak þjóðkirkjuhugtaksins er samkvæmt útskýringu Sigurjóns Árna Eyjólfssonar í 

bókinni Ríki og kirkja: Uppruni og þróun þjóðkirkjuhugtaksins, að kirkjan sé fyrir alla þegna. 

Hún þarf því bæði að vera aðgengileg og sýnileg með því að taka fullan þátt í samfélaginu. 

Ekki síst þarf hún að laga sig að þeim þörfum sem myndast í samfélaginu þannig að hún sé í 

takt við gerjunina á hverjum tíma (Sigurjón Árni Eyjólfsson, 2006: 153). Sambærileg viðhorf 

má greina hjá viðmælendum rannsóknarinnar, ekki síst prestunum, sem styrkja vilja stöðu 

kirknanna meðal annars í gegnum menningarstarf. Fjölþætt starfsemi á þeirra vegum laðar 

einnig að hópa af fólki sem annars hefðu ekki heimsótt kirkjurnar. 

 Áhrif hins opinbera á rekstrarform menningarstofnana var bæði hægt að greina út frá 

viðtölunum og kenningum um opinberan stofnanarekstur. Einnig var við hæfi að skoða og 

tengja saman áhrif þarfagreiningar og stefnumótunar á starfsemina sem fram fer í 

stofnununum. Samfélagslegur ávinningur var eitt af meginmarkmiðum stofnananna.  Aðstöðu 

vantaði meðal annars fyrir tónleikahald og félagsstarf  í sveitarfélögunum og í stofnuninni úti 

á landi, Kirkju II, vantaði nýja kirkjubyggingu. Kirkjan á staðnum var um hundrað ára gömul 

og því vantaði bæjarfélagið nýja og stærri kirkju. Einnig vantaði tónlistarskóla í sveitarfélag 

Kirkju III, áður en tónlistarskólinn var byggður var verið að kenna víðsvegar um bæinn. Með 

tilkomu tónlistarskólans er kennslan á einum stað og aðstaða til tónleikahalds í samstarfi við 

kirkjuna.  

 Upp úr þessum þörfum spruttu hugmyndir um samþættingu og fjölnota nálgun í 

samhengi við trúarlega starfsemi sem varð að veruleika. Viðmælendurnir segja almennt að 

kirkjunum sem þeir starfa við sé umhugað um að geta boðið upp á fjölbreytta þjónustu og 

haldið úti öflugu menningarstarfi. Þetta kom sérstaklega fram hjá viðmælendum í Kirkju II og 

Kirkju III hvað varðar menningarstarfið. En í Kirkju I var svo að skilja á viðmælendum að 

verið væri að einblína á alhliða rekstur og menningin hefði ekki meira vægi umfram annað. 

Það var helst presturinn sem talaði um safnaðarheimilið sem ígildi menningarhúss. Allir 

prestarnir sem þátt tóku í rannsókninni töluðu um starfsemi stofnananna út frá trúarlegum 

skírskotunum og því má ætla að ekki sé verið að gefa eftir hvað það varðar. Kirkjurnar eru 

með þessu að nálgast mun breiðari hóp fólks en ef um hefðbundið rekstrarform kirkna hefði 

verið að ræða.        

 Hagsmunaárekstrar eiga sér stað innan þessara stofnana vegna núnings milli hins 

veraldlega og trúarlega. Þetta kemur  fram í listrænum áherslum kirknanna þriggja sem gefa 

skýrt til kynna að það passi ekki allt inn í stofnanirnar. Popptónleikar eru til dæmis fremur 

fátíðir í Kirkju III þar sem íþróttahúsið í bænum þykir henta mun betur. Siðferðileg gildi eru 

höfð að leiðarljósi við skipulag uppákoma og allt sem þykir flokkast til kláms eða almenns 

niðurrifs er ekki vel séð. Greina mátti skort á samhæfingu og sameiginlegum skilningi á því 

að hverju skuli stefna í Kirkju II. Þetta á bæði við um listræn markmið og áhrif kirkjunnar á 

starfsemina. Sterklega er gefið til kynna að það sé helst hinn klassíski armur tónlistarflórunnar 

sem fyrst og fremst sæki í stofnunina. Aðrir tónlistarmenn vilja frekar flytja sína tónlist   

annars staðar í byggðarlaginu. Ýmist vegna þess að húsnæðið þykir of stórt, tenging við 

kirkjuna truflandi eða vegna lélegra hljómgæða. 

 Tengsl menningar, samfélags og ríkis eru þýðingarmikil í íslensku samfélagi. Framlög 

ríkisins eru stór hluti þess fjármagns sem rennur til íslenskra menningarstarfsemi, til dæmis 

gegnum Kvikmyndasjóð, launasjóð listamanna, afnotagjöld Ríkisútvarpsins, og skattaívilnanir 

(Bjarki Valtýsson, 2011: 121-123). Á undanförnum árum hefur skapast meira rými fyrir 

umræðu um hvaða meginreglur skulu hafðar að leiðarljósi í opinberri stefnumótun (Throsby, 

2001: 142).    

 Rannsakandi telur að starfsemi Þjóðkirkjunnar sé ekki undanskilin þessari umræðu. 

Áhugavert væri til dæmis að skoða hver þróunin hefur verið hjá þjóðkirkjum hinna 

Norðurlandanna. Hefur tilhneiging þeirra verið að falast eftir nánara samstarfi við 

menningarlífið en verið hefur, líkt og íslenska þjóðkirkjan?.  Áhrif ríkisvaldsins á starfsemi 

kirkna þyrfti að skoða í sérhverju landi, einkum hvernig þau koma fram í  samfélagslegri 

stöðu þeirra. Þessar spurningar eru viðeigandi á Norðurlöndunum, en einnig í tengslum við 

kirkjustarf í Þýskalandi, vöggu hinnar evangelísku – lúthersku kirkju.    

 Þessi rannsókn snertir starfsemi þriggja ólíkra kirkna sem allar eiga sameiginlegt að 

leitast við að tengjast menningarstarfsemi í sínum byggðarlögum.  Lesa mátti úr viðtölunum 

að verið væri að færa kirkjuna nær fólkinu með því að hafa fjölbreytileikann að leiðarljósi. 

Þannig að samtenging kirkjunnar við aðrar stofnanir gerði hana að virku og opnu samfélagi 

þar sem fólk kæmi saman á gleði og sorgarstundum.  Þannig væri kirkjunni sköpuð sú tilvera 

sem hún hafði áður fyrr með enn meiri þátttöku í lífi fólks út frá öðrum gildum en þeim 

trúarlegu.            

Viðaukar 

Viðtalsrammi  

1. Hvernig kom þessi hugmynd til um samtengingu menningarhúss/safnaðarheimilis og  

kirkju?  

2. Hver/hverjir áttu upphaflega hugmyndina? 

3. Getur þú lýst hugmyndinni að baki byggingu menningarhússins/safnaðarheimilisins ? 

4. Hvers vegna var ákveðið að byggja þetta menningarhús/safnaðarheimili? 

5. Hver var þörfin fyrir þessa byggingu að þínu mati? 

6. Átti uppbygging safnaðarheimila víða um land einhvern þátt í því að ráðist var í þetta 

verkefni? 

7. Kom íslenska ríkið að byggingu stofnunarinnar?  

a)  Ef já, hve mikið?  

8. Hver er reynsla ykkar af notkun stofnunarinnar? 

9. Hefur hún uppfyllt þær væntingar sem til hennar hafa verið gerðar? 

10. Hvers konar starfsemi fer fram í húsinu? 

11. Var gerð þarfagreining áður en endanleg ákvörðun var tekin um byggingu 

stofnunarinnar? 

a) Ef já, hvers vegna var hún gerð?    

b) Ef nei, hvers vegna ekki? 

12. Hvað kom út úr þarfagreiningunni og hvað var athygliverðast?  

13. Að hvaða leyti hefur tilkoma stofnunarinnar haft áhrif á félagsstarf, tónlistarstarf og 

listmenntun í sveitarfélaginu/hverfinu? 

14. Hver skipuleggur listræna starfsemi hússins? 

15. Er starfrækt  listráð eða eitthvað sambærilegt við stofnunina? 

a)  Ef já, hvert er hlutverk þess?  

16. Nú er „eflaust“ ýmis listræn starfsemi sem fer fram í menningarhúsinu/ 

safnaðarheimilinu. Myndir þú telja að kirkjan hafi einhver áhrif á þá starfsemi? 

a)  Ef já, hvernig?   

b)  Ef nei, af hverju ekki? 

17. Hafa einhver ófyrirséð vandkvæði komið upp? 

a)  Ef já, lýstu þeim, getur þú tekið dæmi? 

18. Hverjir eru helstu kostir/gallar þessa samrekstraforms? 

19. Hvar liggja helstu vaxtarmöguleikarnir?  

20. Er áhersla lögð á að leita nýrra leiða í rekstrinum? 

a)  Ef já, hvaða leiða, getur þú tekið dæmi? 

b)  Ef nei, hvers vegna ekki? 

21. Hefur þú merkt einhvern mun á áhuga íbúanna í sveitarfélaginu/hverfinu á tónlist og 

starfsemi kirkjunnar eftir að þessi menningarstofnun tók til starfa? 

a) Ef svo er eru einhver gögn til um aðsókn og fleira?  

22. Hvert er þitt mat á rekstrinum?  

23. Hvaða áhrif hefur starfsemi stofnunarinnar haft á fjórðunginn/hverfið/sveitarfélagið að 

þínu mati?  

24. Hafa einhverjir árekstrar komið upp á þeim árum sem menningarhúsið/ 

safnaðarheimilið hefur verið starfrækt? 

a) Ef já, gætir þú tekið dæmi? 

25. Hvaða áhrif hefur menningarhúsið/safnaðarheimilið haft á kirkjusókn? 

26. Hver er helsti ávinningur kirkjunnar með þessari samþættingu? 

27. Hver telur þú vera viðhorf almennings til stofnunarinnar og þá þessa 

samrekstrarforms? 

28. Hver er helsti ávinningurinn að þínu mati með kirkjurými sem fjölnota rými? 

29. Hver er helsti munurinn á kirkjurými og almannarými? 

30. Er menningarhúsinu/safnaðarheimilinu ætlað að þjóna sem almennt rými?    

31. Hefur stofnunin mótað sér stefnu sem snýr að listrænu starfi? 

a) Ef já, hvernig myndir þú lýsa inntaki þeirrar stefnu og hver eru helstu markmið 

hennar? 

32. Tekur stefnan mið af menningarstefnu sveitarfélagsins? 

a) Ef nei, hver er helsta ástæða þess að sú stefna hefur ekki verið mótuð? 

33. Hvaða væntingar eru gerðar til þeirra listrænu starfsemi sem fram fer í 

menningarhúsinu/safnaðarheimilinu?  

34. Hverjir eru lykilþættir í starfsemi menningarhússins/safnaðarheimilisins? 

35. Hefur stofnunin hafnað einhverjum uppákomum? 

a) Ef já, á hvaða forsendum? 

36. Hafa einhverjir hafnað því að nýta sér aðstöðu safnaðarheimilisins/ 

menningarstofnunarinnar?   

a) Ef já, hvers vegna? (Getur þú tekið dæmi?) 

UPPLÝST SAMÞYKKI ÞÁTTTAKENDA  
 

TITILL RANNSÓKNARVERKEFNIS: ERU ÁHERSLUR OG HLUTVERK ÞJÓÐKIRKJUNNAR 

SAMRÆMANLEG VIÐ STEFNUMÓTUN RÍKIS OG SVEITARFÉLAGA Í 

MENNINGARMÁLUM 

VERKEFNISLÝSING: ÆTLUNIN ER AÐ GERA RANNSÓKN Á KIRKJUM SEM BYGGJA Á 

SAMÞÆTTINGU MENNINGARSTARFS OG TRÚARSTARFI. TILGANGURINN MEÐ RANNSÓKNINNI ER 

AÐ GERA ATHUGUN Á ÞVÍ HVERJU SLÍKT REKSTRARFORM KANN AÐ SKILA. SAMANBURÐUR 

VERÐUR GERÐUR Á ÞREMUR KIRKJUM SEM EIGA ÞAÐ SAMEIGINLEGT AÐ GEFA SIG ÚT FYRIR AÐ 

SINNA BÆÐI TRÚARLEGRI OG MENNINGARLEGRI STARFSEMI.    

Verkefni þetta er framkvæmt af Bryndísi Brynjarsdóttur undir leiðsögn Sigrúnar Lilju 

Einarsdóttur, aðjúnkts við Háskólann á Bifröst. Markmið þessa viðtals er meðal annars að afla 

upplýsinga um listrænar uppákomur stofnunarinnar og hvernig til hafi tekist að samræma þær 

trúarlegri starfsemi.  

Rannsakandi vill biðja þig um leyfi til að nota niðurstöður úr þessu viðtali í 

rannsóknarverkefni sínu og einnig nota tilvitnanir. Nafnleynd og fullum trúnaði er heitið en 

ábyrgð á niðurstöðum er í hans/hennar höndum. Ég vil taka fram að þú hefur fullan rétt á að 

draga til baka samþykki þitt hvenær sem er. Þú hefur einnig rétt á því að neita að svara 

spurningum án þess að gefa ástæðu til. 

Ef þú hefur einhverjar spurningar varðandi viðtal þitt, áhyggjur tengdar rannsókninni eða 

óánægju þá getur þú haft samband undir trúnaði við leiðbeinanda verkefnis, Sigrúnu Lilju 

Einarsdóttur, aðjúnkt við Háskólann á Bifröst (sigrunlilja@bifrost.is). 

TRÚNAÐUR: Upptakan úr viðtalinu og úrvinnsla gagna mun vera í fullum trúnaði. Gögnin 

munu ekki vera notuð í neinum öðrum tilgangi en fram kemur hér að ofan og mun þriðji aðili 

ekki hafa aðgang að þeim nema að lög krefjist. Allar tilvitnanir úr viðtalinu í blöðum eða 

greinum munu vera nafnlausar og órekjanlegar. Öllum gögnum verður eytt að rannsókn 

lokinni. 

SAMÞYKKI: Ég staðfesti leyfi mitt til að [nafn rannsakanda] megi nota niðurstöður úr viðtali 

okkar og nafnlausar tilvitnanir í rannsókn sinni. Ég skil upplýsingarnar hér að ofan og tek 

sjálfviljug/ur þátt í rannsóknarverkefni þessu.  

